[image: image1.jpg]



የደቡብ ኢትዮጵያ ክልላዊ መንግስት  
ደቡብ ኢትዮጵያ ነጋሪት ጋዜጣ
DEBUB ETHIOPIA NEGARIT GAZETA

   OF THE SOUTH ETHIOPIA REGIONAL STATE 

                        
አዋጅ ቁጥር 64/፳፻፲፯
የደቡብ ኢትዮጵያ ክልላዊ መንግሥት አስፈጻሚ  አካላትን ሥልጣንና ተግባር እንደገና ለመወሰን የወጣ አዋጅ

መግቢያ

ሀገራዊ የለውጥ አጀንዳዎችን ውጤታማ፣ ዘላቂ፣ ተቋማዊ ለማድረግ እና በሕዝቦች ፍታሐዊ ተጠቃሚነት ላይ የተመሰረተ፣ ለክልሉና ለአካባቢው ዕድገትና ልማት ጉልህ ድርሻ ያለው የአስፈጻሚ አካላት ማቋቋምና ማደራጀት በማስፈለጉ፤ 

በክልሉ ተቋማት ሲደራጁ የተሰጣቸውን ተግባርና ኃላፊነት ለመወጣት በሚያስችል አኳኋን የተልዕኮ ግልጽነት ያላቸው፣ ወጪ ቆጣቢ የሆኑ፣ ብክነትን የሚቀንሱና ውጤታማነትን የሚያሰፍኑ፣ ተጠያቂነትን የሚያረጋግጡ፣ ተመጋጋቢ ተግባርና ኃላፊነት ያላቸው፣ በቅንጅት የሚሰሩና የክልሉን ልዩ ልዩ ጸጋዎች መጠቀም የሚያስችሉ እንዲሆኑ የሚያደርግ  የአስፈጻሚ አካላት መዋቅራዊ አደረጃጀት መኖር አስፈላጊ ሆኖ በመገኘቱ፤

የክልሉ መንግስት ለሕዝቡ የሚሰጠውን አገልግሎት ቀልጣፋ፣ ተደራሽ፣ ጥራት ያለው፣ አካታችና የሀብት አጠቃቀም መርሆዎችን መሰረት በማድረግ መልካም አስተዳደርን የሚያረጋግጥ እንዲሁም የኅብረተሰቡን ተጠቃሚነትና የክልሉን ሁለንተናዊ ዕድገት የሚያግዝ ማድረግ አስፈላጊ ሆኖ በመገኘቱ፣

የተቋማትን የአደረጃጀትና ስያሜ ችግሮች በጥናት በመለየት በየጊዜው የማይለዋወጥ፣ ዘላቂነት ያለው እንዲሁም ማህበራዊና ኢኮኖሚያዊ ተለዋዋጭ ሁኔታዎችን ማስተናገድ የሚችል አደረጃጀትና ስያሜን መፍጠር የሚያስችል ሥርዓት በሕግ መዘርጋት አስፈላጊ በመሆኑ፣

የክልሉ የመንግሥት መሥሪያ ቤቶች ሥልጣንና ተግባር የሚያሻማ እንዳይሆን ማድረግና የተልዕኮ ግጭትና የግልጽነት ማጣት ችግሮችን ለማስወገድ ቀድሞ የነበረውን አዋጅ ማሻሻል ተገቢ መሆኑ በመታመኑ፣
የደቡብ ኢትዮጵያ ክልል መንግስት በፌዴራልና በክልሉ ህገ መንግስት የተሰጡትን ሥልጣንና ኃላፊነቶች በአግባቡ መወጣት በሚያስችል መልኩ የአስፈጻሚ አካላትን እንደገና ማደራጀት አስፈላጊ በመሆኑ፤

የክልሉ ምክር ቤት በደቡብ ኢትዮጵያ ክልል ህገመንግሥት አንቀፅ ፶፬ ንዑስ አንቀጽ ፫ (ሀ) በተሰጠው ሥልጣን መሠረት የሚከተለው ታውጇል፡፡
ክፍል አንድ

ጠቅላላ

አንቀጽ ፩ 
አጭር ርዕስ

ይህ አዋጅ “የደቡብ ኢትዮጵያ ክልላዊ መንግሥት የአስፈጻሚ አካላትን ሥልጣንና ተግባር እንደገና መወሰኛ አዋጅ ቁጥር 64/፪ሺ፲፯” ተብሎ ሊጠቀስ ይችላል፡፡
አንቀጽ ፪
ትርጓሜ

በዚህ አዋጅ ውስጥ የቃሉ አገባብ ሌላ ትርጉም የሚያሰጠው ካልሆነ በስተቀር፡-

1) “ህገመንግሥት” ማለት የደቡብ ኢትዮጵያ ክልል ህገመንግስት ነው፤

2) “ክልል” ማለት የደቡብ ኢትዮጵያ ክልል ነው፡፡

3) “ክልል ምክር ቤት” ማለት የደቡብ ኢትዮጵያ ክልላዊ መንግሥት ምክር ቤት ነው፡፡

4) “መስተዳድር ምክር ቤት” ማለት በደቡብ ኢትዮጵያ ክልል ህገመንግስት  አንቀጽ ፷፯ መሠረት የተገለጸው ሆኖ በዚህ አዋጅ አንቀጽ ፲፱ ንዑስ አንቀጽ ፩  እስከ ፳፪ የተመለከተው ከፍተኛ የአስፈጻሚ  አካል ወይም ካቢኔ ነው፡፡

5) “አስተዳድር ምክር ቤት” ማለት እንደ አግባብነቱ የዞን፣ የከተማ አስተዳደር፣ የወረዳ አስተዳደር አስፈጻሚ  አካል ወይም ካቢኔ ነው፡፡

6) “የመስተዳድር ምክር ቤት ቋሚ ኮሚቴ” ማለት በክልሉ የክላስተር አደረጃጀት መሠረት የመስተዳደር ምክር ቤቱ ኃላፊነቱን ለመወጣት ይረዱት ዘንድ የሚቋቋሙ የመስተዳደር ምክር ቤት አባላት የሚገኙባቸው ልዩ ልዩ ኮሚቴዎች ናቸው፡፡ 
7) “አስተዳድር እርከን” ማለት እንደ አግባብነቱ በክልሉ በተዋረድ የሚገኙ የዞን፣ የወረዳ፣ የከተማ፣ የክፍለ ከተማ እና የገጠርና ከተማ ቀበሌ አስተዳደር መዋር ነዉ፡፡

8) “የአስፈጻሚ  አካላት መሥሪያ ቤት” ማለት ቢሮ፣ ኮሚሽን፣ ባለሥልጣን ፣ ኤጀንሲ፣ አገልግሎት፣  ጽሕፈት ቤት፣ ኢንስቲትዩት እና ሌሎች የመንግሥት አስተዳደር ተግባራትን ለማከናወን በዚህ አዋጅና በሌሎች ሕጐች መሰረት የተቋቋሙትንና በሥራ ቸው የተደራጁ መሥሪያ ቤቶችን ያጠቃልላል፡፡

9) “ቢሮ” ማለት በዚህ አዋጅ ወይም በሌላ ሕግ የተቋቋመና የክልሉ መስተዳድር ምክር ቤት አባል የሆነ የክልሉ መንግሥት አስፈጻሚ  መሥሪያ ቤት ነው፤

10)  “ኃላፊ ወይም ምክትል ኃላፊ” ማለት እንደቅደም ተከተሉ የአስፈጻሚ  አካላት መሥሪያ ቤቶችን በበላይነት ለመምራት በኃላፊነት የተሾመ ወይም የተመደበ አስፈጻሚ ነው፡፡

11)   “ሰው” ማለት የተፈጥሮ ሰው ወይም በሕግ የሰውነት መብት የተሰጠው አካል ነው፡፡

አንቀጽ ፫
የፆታ አገላለፅ
በዚህ አዋጅ ውስጥ በወንድ ፆታ የተገለፀው የሴት ፆታንም ይጨምራል፡፡
አንቀጽ ፬
የተፈጻሚነት ወሰን

ይህ አዋጅ በደቡብ ኢትዮጵያ ክልል መንግስት ውስጥ ከክልል እስከ ቀበሌ ድረስ ባሉ የአስተዳደር እርከኖች በሚገኙ አስፈጻሚ ተቋማት ላይ ተፈጻሚ ይሆናል፡፡ 

ክፍል ሁለት

ስለ ርዕሰ መስተዳድሩ፣ ምክትል ርዕሰ መስተዳድሩ እና 
የክልሉ መስተዳድር ምክር ቤት
አንቀጽ ፭ ስለ ርዕሰ መስተዳድሩ ሥልጣንና ተግባር

የክልሉ ርዕሰ መስተዳድር ሥልጣንና ተግባር በደቡብ ኢትዮጵያ ክልል ህገመንግስት አንቀጽ ፸ የተመለከተው ይሆናል፡፡

አንቀጽ ፮ ስለ ምክትል ርዕሰ-መስተዳድሩ ሥልጣንና ተግባር

የክልሉ ምክትል ርዕሰ መስተዳድር ሥልጣንና ተግባር በደቡብ ኢትዮጵያ ክልል ህገመንግስት አንቀጽ ፸፩ የተመለከተው ይሆናል፣

አንቀጽ ፯ ስለ ምክር ቤቱ ሥልጣንና ተግባር

የደቡብ ኢትዮጵያ ክልላዊ መንግሥት መስተዳድር ምክር ቤት ሥልጣንና ተግባር በክልሉ ህገመንግስት አንቀጽ ፷፰ ድንጋጌዎች ስር የተመለከተው ይሆናል፡፡ 
አንቀጽ ፰ የክልሉ መስተዳድር ምክር ቤት አባላት

1) የክልሉ መስተዳድር ምክር ቤት ከዚህ በታች የተመለከቱት አባላት ይኖሩታል፡-

ሀ. ርዕሰ-መስተዳድሩ፤ 

ለ. ምክትል ርዕሰ-መስተዳድሩ፤ 

ሐ. በምክትል ርዕሰ መስተዳድር ማዕረግ የተሾሙ የክላስተር አስተባባሪዎች፤ 

መ. በዚህ አዋጅ አንቀጽ ፲፱ ስር የተመለከቱትን አስፈጻሚ መሥሪያ ቤቶች የሚመሩ የበላይ ኃላፊዎች፤ 

ሠ. በርዕሰመስተዳድሩ የሚሰየሙ ሌሎች ኃላፊዎች፤
2) በዚህ አንቀጽ ንዑስ አንቀጽ ፩ (መ) የተመለከተው ማንኛውም ኃላፊ በመስተዳድር ምክር ቤቱ ስብሰባ የመገኘት ግዴታ አለበት፡፡ ከአቅም በላይ በሆነ ምክንያት መገኘት በማይችልበት ጊዜ ምክትሉ ወይም ካንድ በላይ ምክትሎች ባሉ ጊዜ፤ በግልፅ ተለይቶ በጽሑፍ  ውክልና የተሠጠው ምክትል ኃላፊ ወይም በግልፅ ተለይቶ በጽሑፍ  ውክልና የተሠጠው ከሌለ በሹመት ቅድሚያ ያለው ምክትል ኃላፊ በመስተዳድር ምክር ቤቱ ስብሰባ ላይ ይገኛል፡፡

አንቀጽ ፱ ስለመስተዳድር ምክር ቤቱ ጽሕፈት ቤት

1) በደቡብ ኢትዮጵያ ክልል ህገመንግስት አንቀጽ ፸፪ ንዑስ አንቀጽ 2 ስር በተደነገገው መሠረት የርዕሰመስተዳድሩ ጽሕፈት ቤት የክልሉ መስተዳድር ምክር ቤት ጽህፈት ቤት በመሆን ጭምር ያገለግላል፤

2) ጽሕፈት ቤቱ የሚኖረው ዝርዝር ሥልጣንና ተግባር ይህንን አዋጅ ተከትሎ መስተዳድር ምክር ቤቱ በሚያወጣው ደንብ ይወሰናል፤

3) የጽሕፈት ቤቱ ኃላፊ በቢሮ ኃላፊ ማዕረግ የሚሾም ሆኖ፡- 

      ሀ) የምክር ቤቱን ጉዳዮች በበላይነት ያስፈጽማል፤ 

      ለ) በምክር ቤቱ ስብሰባዎች ላይ ያለድምፅ ይሳተፋል፣ ሃሣብና አስተያየትም ይሰጣል፤

4) በዚህ አንቀፅ ንዑስ አንቀፅ 1) ላይ የተጠቀሰው እንደተጠበቀ ሆኖ ርዕስ መስተዳድሩ ሥልጣንና ተግባሩን ለማከናወን የሚረዱ ልዩ ልዩ ጽህፈት ቤቶችን ሊያቋቁም ይችላል፡፡ ዝርዝሩ በደንብ ይወሰናል፡፡

አንቀጽ ፲ ስለ መስተዳድር ምክር ቤቱ የመሰብሰቢያ ጊዜ፣ የስብሰባ ሥነ-ሥሥርዓትና አመራር
1) የክልሉ መስተዳድር ምክር ቤት፡-

   ሀ) በዚህ አዋጅ መሠረት በሚወጣ ደንብ ዝርዝሩ የሚወሰን ሆኖ መደበኛና አስቸኳይ  ስብሰባዎችን ያካሂዳል፤ 

   ለ) ምልአተ-ጉባኤ የሚሆነው ከምክር ቤቱ አባላት ውስጥ ከግማሽ በላይ የሚሆኑት በስብሰባው ላይ ሲገኙ ይሆናል፤ 

   ሐ) ምክር ቤቱ ውሳኔዎችን የሚያሳልፈው በተባበረ ድምፅ ይሆናል፤ በተባበረ ድምጽ መወሰን ካልተቻለ ግን ጉዳዩ በስብሰባው ላይ በተገኙት የምክር ቤቱ አባላት የአብላጫ ድምፅ ይወሰናል፡፡

2) የምክር ቤቱ አባላት አጀንዳ የማስያዝ መብታቸው እንደተጠበቀ ሆኖ ርዕሰመስተዳድሩ፡-
ሀ)  ለምክር ቤቱ የመወያያ አጀንዳ ሆነው የሚቀርቡትን ጉዳዮች ይለያል፣ ይወስናል፤
 ለ)  የምክር ቤቱን ስብሰባዎች ይመራል፤ 
ሐ)  ለምክር ቤቱ የመወያያ አጀንዳ ሆኖ የቀረበ ማናቸውም ጉዳይ በሚመለከተው የምክር ቤቱ ቋሚ ኮሚቴ በኩል መታየት የሚያስፈልገው ሆኖ ሲያገኘው ስብሰባውን ለሌላ ጊዜ ያስተላልፋል፡፡
3) ርዕሰመስተዳድሩ በማይኖርበት ወይም ሥራውን ለማከናወን በማይችልበት ጊዜና ሁኔታ እርሱን ተክቶ ምክትል ርዕሰመስተዳድሩ የምክር ቤቱን ስብሰባዎች ይመራል፡፡
አንቀጽ ፲፩ ስለመስተዳድር ምክር ቤት አደረጃጀት

1) በዚህ አዋጅ ውስጥ የተደነገገው ተጠሪነት እንደተጠበቀ ሆኖ፣ የክልሉ አስፈጻሚ መሥሪያ ቤቶች እንደየሥራ ባሕሪያቸዉ ለማስተባበር እና አመራር ለመስጠት በሚያመች ሁኔታ በክላስተር የሚደራጁ ይሆናል፡፡ ዝርዘር አፈጻጸሙ የክልሉ መንግሥት መስተዳድር ምክር ቤት በሚያወጣው ደንብ የሚወሰን ይሆናል፡፡

2) የዚህ አንቀጽ ንዑስ አንቀጽ 1) ድንጋጌ እንደተጠበቀ ሆኖ የክልሉ መስተዳድር ምክር ቤት ኃላፊነቱን በብቃት ለመወጣት ይረዱት ዘንድ የሚቋቋሙና የምክር ቤቱ አባላት የሚታቀፉባቸው ልዩ ልዩ ቋሚ ኮሚቴዎች ይኖሩታል፤ 

3) የቋሚ ኮሚቴዎች ዝርዝር ተግባርና ኃላፊነቶች መስተዳድር ምክር ቤቱ በዚህ አዋጅ መሠረት በሚያወጣው ደንብ ይወሰናሉ፤

4) የክልሉ መንግሥት እንደአስፈላጊነቱ በመስተዳድር ምክር ቤት አባልነት የሚሰየሙ ሌሎች የካብኔ አባላት ሊኖሩት ይችላሉ፤
ክፍል ሦስት

የክልል አስፋጻሚ አካላት ተቋማዊ ስያሜ

አንቀጽ ፲፪ ስለ ቢሮ

1. በዋናነት ሥራውን በሚያከናውንበት ዘርፍ እና በተያያዥ ጉዳዮች ላይ ስትራቴጂ እና ፕሮግራም የሚቀርጽ፤ ሲጸድቁም በበላይነት ተፈጻሚነታቸውን የሚመራና የሚያስተባብር፤ 

2. በሚሰማራበት ዘርፍ ለሌላ ተቋም ስታንዳርድ በማውጣት ቁጥጥር የሚያደርግ፤ እንደአስፈላጊነቱ ፈቃድ የሚሰጥ፣ አቅም በመገንባት እንዲሁም በተጨባጭ ፕሮግራምን ወደ ፕሮጀክትነት በመቀየር የዕለት ተዕለት ሥራዎችን የሚያከናውን እና አገልግሎት የሚሰጥ፤
3. እንዳስፈላጊነቱ ከሥራው ጋር ተያያዥነት ላለው የክልል ተቋም ከተሰጠው ሥልጣንና ተግባር በከፊል በውክልና የሚሰጥ አስፈጻሚ ተቋም ሥልጣን  ባለው  አካል በቢሮነት ይሰየማል፡፡
አንቀጽ ፲፫ ስለ ኮሚሽን 
1) እንደ አስፈላጊነቱ ለቢሮ፣ ለመስተዳደር ምክር ቤት ወይም ለክልል ምክር ቤት ተጠሪ የሚሆን፤ 

2) የተለያዩ መሥሪያ ቤቶችን ሥራ የሚያቀናጅ የሚያስተባብር እና የማህበራዊና ኢኮኖሚያዊ ልማት ፖሊሲዎችንና ስትራቴጂዎችን እንደ ሥራው አኳኋን አፈጻጸሙን በበላይነት የሚያስተባብር፣ 

3) እንደአግባቡ ዘላቂ ለሆነ ወይም በአንዳንድ ሁኔታ በጊዜያዊነት አንገብጋቢ ለሆኑ ደራሽ ጉዳዮች የሚቋቋም ተቋም ሥልጣን  ባለው  አካል በኮሚሽንነት ይሰየማል፡፡
አንቀጽ ፲፬ ስለ ባለሥልጣን  
1) የቁጥጥር ሥራ የሚያከናወን ወይም በሚመለከተው አካል የወጡ ስታንዳርዶችን የሚያስፈጽም፣ 
2) ለቢሮ ተጠሪ የሚሆን ወይም ተጠሪ ከሆነለት ቢሮ ሥራ ጋር የጥቅም ግጭት ይኖራል ተብሎ ሲገመት ለርዕሰ መስተዳደር ወይም ለሌላ የመንግስት አካል ተጠሪ የሚሆን፤ 
3) በዋናነት በተሰጠው የዘርፍ ሥራ የወጡ ስታንዳርዶች የሚያስፈጸም፣ የቁጥጥር ሥራ የሚያከናውን፤ 
4) ፈቃድ የሚያስፈልጋቸው ጉዳዮች ሲኖሩ ፈቃድ የመስጠት እና የመቆጣጠር ሥራን የሚያከናውን ተቋም ሥልጣን  ባለው  አካል በባለሥልጣንነት ይሰየማል፡፡
አንቀጽ ፲፭ ስለ ኤጀንሲ 

1) ተጠሪ ከሆነለት ቢሮ ወይም ተቋም በከፊል ውክልና የሚሰጠው፣
2) በቢሮ የወጡ ስትራቴጂዎችን፣ህጎችን እና ደንቦችን  ወደ መሬት በማውረድ በብቃት የሚፈፅም፣ 
3) በተሰማራበት የሥራ ዘርፍ አፈፃፀሙ በቀጥታ ከህዝብ አገልግሎቶች ጥራት እና ተደራሽነትን ጋር ግንኙነት ያለው ሥራ የሚሠራ፣
4) የልማት እና የመሠረተ ልማት ሥራዎችን እና አስተዳደርን በመደበኛነት የሚያከናውን እና የሚያስፈጽም፤ ሥልጣን  ባለው  አካል በኤጀንሲነት ይሰየማል፡፡
አንቀጽ ፲፮ አገልግሎት

ለመንግስት አካላት አስፈላጊ የሆኑ አገልግሎቶችን በተማከለ ደረጃ ለመስጠት የሚቋቋም ወይም በዋናነት ለዜጎች አገልግሎት የሚሰጥ ተቋም ሥልጣን  ባለው  አካል በአገልግሎትነት ይሰየማል፡፡ 

አንቀጽ ፲፯ ጽህፈት ቤት
ተቋማዊ አደረጃጀት ይዞ እንደ አግባብነቱ ተቋማትን ማስተባበር በሚያስፈልግበት ወቅት በልዩ ሁኔታ በቋሚነት ወይም በጊዚያዊነት ተቋቁሞ ከበላይ አካል በሚሰጥ አቅጣጫ አስተዳደራዊና የሥራ አመራር ተግባራትን፣ የክንዉንና ድጋፍ ሥራዎችን የሚያከናውን ተቋም ሥልጣን  ባለው  አካል በጽህፈት ቤትነት ይሰየማል::
አንቀጽ ፲፷ ኢንስቲትዩት

ተጠሪነቱ እንደተሰማራበት የሥራ ዘርፍ አግባብ ላለው ቢሮ ወይም ተቋም የሆነ በሥልጠና፣ በጥናትና ምርምር እና በማማከር አገልግሎት ላይ የሚያተኮር እንዲሁም በተቋቋመበት ዘርፍ ልምድ እና ሙያዊ ብቃት ባለው አመራር የሚመራ ተቋም ሥልጣን  ባለው  አካል በኢንስቲትዩትነት ይሰየማል፡፡
ክፍል አራት 

ስለአስፈጻሚ  አካላት መቋቋም እና ሥልጣን፣ ተግባርና ተጠሪነት
አንቀጽ ፲፱
መቋቋም

1) የሚከተሉት የአስፈጻሚ  አካላት መሥሪያ ቤቶች በዚህ አዋጅ ተቋቁመዋል፡፡

1. ግብርና ቢሮ

2. መሬት አስተዳደር ቢሮ

3. ንግድና ኢንዱስትሪ ልማት ቢሮ

4. ቱሪዝም ቢሮ

5. ሥራና ክህሎት ቢሮ

6. ፋይናንስ ቢሮ

7. ገቢዎች ቢሮ

8. ፕላንና ልማት ቢሮ

9.  ኢኖቬሽንና ቴክኖሎጂ ቢሮ

10.  ትራንስፖርትና መንገድ ልማትና አስተዳደር ቢሮ

11.  ከተማና መሠረተ ልማት ቢሮ

12.  ውኃና ኢነርጂ ቢሮ

13.  መስኖና ቆላማ አካባቢ ልማት ቢሮ

14.  ትምህርት ቢሮ

15.  ጤና ቢሮ

16.  ሴቶችና ማኅበራዊ ጉዳይ ቢሮ

17.  ባህልና ስፖርት ቢሮ

18.  ሰላምና ጸጥታ ቢሮ

19.  ፍትሕ ቢሮ

20.  ሲቪል ሰርቪስ ኮሚሽን

21.  ኢንቨስትመንት ኮሚሽን

22.  የመንግሥት ኮሚዩኒኬሽን ጉዳዮች አገልግሎት 
አንቀጽ ፳ ተጠሪነት
በአንቀጽ ፲፱ ንዑስ አንቀጽ ፩ ከተራ ቁጥር 1 እስከ 22 የተመለከቱት የአስፈጻሚ አካላት መሥሪያ ቤቶች ተጠሪነት ለክልሉ መንግሥት መስተዳድር ምክር ቤትና ለክልሉ ርዕሰመስተዳድር ይሆናል፡፡

አንቀጽ ፳፩ ስለሌሎች የአስፈጻሚ አካላት መሥሪያ ቤቶች
1) በዚህ አዋጅ ለመስተዳድር ምክር ቤት አባል ለሆኑ ቢሮዎች ተጠሪ የሆኑ ሌሎች  የአስፈጻሚ  አካላት መሥሪያ ቤቶች ተቋቁመዋል፡፡

1. ፖሊስ ኮሚሽን፤

2. የማዕድን ባለሥልጣን፣

3. የትምህርትና ሥልጠና እና የሙያ ብቃት ማረጋገጫ ባለሥልጣን፤

4. የኅብረተሰብ ተሳትፎና ሀብት አሰባሰብ ማስተባበሪያ ጽ/ቤት  

5. የአደጋ ስጋት ሥራ አመራርና ምግብ ዋስትና ኮሚሽን፤

6. የኅብረት ሥራ ልማት ኤጀንሲ፤

7. የቡናና ቅመማ ቅመም ባለሥልጣን፤

8. የግብርና ምርምር ኢንስቲትዩት፤

9. የአካባቢ ጥበቃና አየር ንብረት ለውጥ ባለሥልጣን፤

10. የግብርና ግብዓትና ምርት ቁጥጥር ባለሥልጣን፤ 

11. የመንግሥት ግዥና ንብረት አስተዳደር ባለሥልጣን፣

12. ኢንስፔክሽንና የውስጥ ቁጥጥር አገልግሎት፣

13. የወሳኝ ኩነቶች ምዝገባ ኤጀንሲ
14. የመንገዶች ባለሥልጣን፤

15. የኮንስትራክሽን ሥራዎች ቁጥጥር ባለሥልጣን፤

16. የመድሃኒት፣ምግብና ምግብ ነክ ጉዳዮች ቁጥጥር ባለሥልጣን፤

17. የኅብረተሰብ ጤና ኢንስቲትዩት፤

18. የአርባምንጭ አካል ጉዳተኞች ተሃድሶ ማዕከል፤
19. የወጣቶች ጉዳይና በጎ ፍቃድ አገልግሎት ኮሚሽን፤
20. የሚሊሻ ጽ/ቤት፤
21. የአቅም ግንባታና ፖሊሲ ጥናት ኢንስቲትዩት፤
22. የማረሚያ ፖሊስ ኮሚሽን፤

2)  በዚህ አንቀጽ ንዑስ አንቀጽ አንድ (1) የተዘረዘሩት የአስፈጻሚ  መሥሪያ ቤቶች አደረጃጀት፣ ሥልጣንና ተግባር መስተዳድር ምክር ቤት በሚያወጣው ደንብ ይወሰናል፡፡
ክፍል አምስት
    የአስፈጻሚ  መሥሪያ ቤቶች ሥልጣንና ተግባር
አንቀጽ ፳፪ የወል ሥልጣንና ተግባር
1) በዚህ አዋጅ አንቀጽ ፯ መሠረት የመስተዳድር ምክር ቤት አባል የሆነ እያንዳንዱ የአስፈጻሚ  አካል መሥሪያ ቤት በሥራው መስክ፡-

ሀ) ሕግና ፖሊሲዎችን ያመነጫል፣ ዕቅድና በጀት ያዘጋጃል፣ ሲፈቀድም በሥራ ላይ ያውላል፣ 

ለ) ጥናትና ምርምር ያካህዳል፣ የአቅም ግንባታ ኘሮግራሞችን ተግባራዊ ያደርጋል፣ መረጃዎችን ያሰባስባል፣ ያደራጃል፣ እንደአስፈላጊነቱ ያሰራጫል፣ 

ሐ) የፌዴራል መንግስትና የክልሉ ሕጐች በሥራ  ላይ መዋላቸውን ያረጋግጣል፤ 

መ) በሕግ መሰረት ውሎችና ስምምነቶች ያደርጋል፣ ሠራተኛ ይቀጥራል፣ ያስተዳድራል፣ ያሰናብታል፤
ሠ) የኤች አይ ቪ ኤድስ ተጠቂዎችና አካል ጉዳተኞች ተሳታፊ እና እኩል ተጠቃሚ የሚሆኑበትን ሁኔታ ያመቻቻል፤  

ረ) በሚያዘጋጃቸው ፖሊሲዎች፣ ሕጎች፣ የልማት ፕሮግራሞችና ፕሮጀክቶች የሴቶችን፣ የሕጻናትንና የወጣቶችን ጥቅምና ደህንነት ያስጠብቃል፣ የአካባቢ ጥበቃ፣ የአደጋ ስጋት ሥራ አመራር፣ የሰብዓዊ መብት የድርጊት መርሃ ግብር መካተታቸውን ያረጋግጣል፣ ተግባራዊ ያደርጋል ፣

ሰ) ከተግባርና ኃላፊነቱ ጋር በተያያዘ ዝርዝር የማስፈጸሚያ መመሪያዎችን ሊያወጣ ይችላል፤ 

ሸ) በሕግ መሠረት ውሎችን ይዋዋላል፣ የንብረት ባለቤት ይሆናል፣ ስምምነቶችን ያደርጋል፣ በስሙ ይከሳል፣ ይከሰሳል፡፡ 

2) በየአስተዳደር እርከን የሚገኙ የአስፈጻሚ  አካላት መሥሪያ ቤቶችን እና በማቋቋሚያ ሕጐቻቸው ተጠሪ የሆኑላቸውን የአስፈጻሚ  አካላት መሥሪያ ቤቶች አፈጻጸም በበላይነት ይመራል፣ ያስተባብራል፣ አደረጃጀታቸውን፣ የሥራ ፕሮግራሞቻቸውን እና በጀታቸውን መርምሮ ለሚመለከተው የመንግስት አካል እንዲያቀርቡ ይወስናል፣ 

3) ተጠሪ የሆኑ የክልሉ መንግስት የልማት ድርጅቶችን አግባብ ባለው ሕግ መሠረት ይከታተላል፣ ይደግፋል፣ የልማቱ አጋዥ ሆነው መሥራታቸውን ያረጋግጣል፤ 

4) በዚህ አዋጅና በሌሎች ሕጎች የተሰጡትን ሥልጣንና ተግባራት በሥራ ላይ ያውላል፤
5) ስለተቋሙ ሥራ አፈጻጸም በየወቅቱ ለርዕሰ መስተዳድሩ እና ለመስተዳድር ምክር ቤት ሪፓርት ያቀርባል፤
አንቀጽ ፳፫
የቢሮ ኃላፊዎች ተጠሪነትና ተግባር

1)  የቢሮ ኃላፊ ተጠሪነቱ ለርዕሰመስተዳድሩና ለመስተዳድር ምክር ቤቱ ይሆናል፤ 

2)  የሚመራውን ቢሮ ይወክላል፣ ሥልጣንና ተግባራቱን በሥራ ላይ ያውላል፤ 

3)  ለቢሮው በተፈቀደው በጀትና የሥራ ፕሮግራም መሠረት ገንዘብ ወጪ ያደርጋል፤

4)  በቢሮው ውስጥ ውጤታማ የሥራ አመራር ሥርዓት ተዘርግቶ ተግባራዊ መደረጉን ይከታተላል፣ ያረጋግጣል፡፡
አንቀጽ ፳፬ የምክትል ቢሮ ኃላፊዎች ተጠሪነትና ተግባር

1) እያንዳንዱ ምክትል የቢሮ ኃላፊ ተጠሪነቱ ለቢሮዉ ኃላፊ ሆኖ በዚሁ የበላይ ኃላፊ ተለይተው የሚሰጡትን ተግባራት ያከናውናል፤ 

2) የቢሮ ኃላፊው በማይኖርበት ወይም ሥራውን ለማከናወን በማይችልበት ጊዜና ሁኔታ እርሱን ተክቶ ይሠራል፤ 

በማናቸውም ቢሮ ውስጥ እንደ ሥራው መጠንና ውስብስብነት ከአንድ በላይ ምክትሎች በሚገኙበት ጊዜ የቢሮ ኃላፊው በተለይ የጽሑፍ ውክልና የሰጠው ሰው መኖሩ ካልተረጋገጠ በስተቀር እርሱን ተክቶ ቢሮውን የሚመራው በሹመት ቀደምትነት ያለው ምክትል የቢሮ ኃላፊ ይሆናል፡፡
አንቀጽ ፳፭ ግብርና ቢሮ
ቢሮው የሚከተሉት ሥልጣንና ተግባራት ይኖሩታል፡-
1) የግብርና ልማትን ለማስፋፋት የግብርና ግብዓቶችን ማባዣ፣ የዕፅዋት እና የእንስሳት ጥራት ቁጥጥር ማዕከላትን፣ ማሰልጠኛ ተቋማትንና ላቦራቶሪዎችን ያቋቁማል፣ ያስፋፋል፣ 

2) በግብርና ልማት ኢንቨስትመንት ዘርፍ ለተሰማሩና ለሚሰማሩ ባለሀብቶች እና ባለድርሻ አካላት መረጃ ያቀርባል፣ የቴክኒክ ድጋፍ ያደርጋል፤ 

3) የግብርና ዘርፍ ምርትና ምርታማነት ለማሻሻል ለአርሶ አደሩ፣ ለአርብቶ አደሩ እና ለግል ባለሀብቱ የሚሰጡ የኤክስቴንሽንና የሥልጠና አገልግሎቶች እንዲስፋፉ ያደርጋል፣ 

4) የግብርና ቴክኒክና ሙያ ትምህርትና ሥልጠና ኮሌጆችን ያስተዳድራል፣ 

5) የግብርና ቴክኒክና ሙያ ትምህርትና ሥልጠና ከክልሉ የሰው ኃይል ፍላጎት ጋር መጣጣሙን ያረጋግጣል፣ ሥልጠናው ፍላጎትን መሰረት ያደረገ እንዲሆን ያደርጋል፣

6) የግብርና ግብዓት አቅርቦት፣ ስርጭትና ግብይት አቅምን ይገነባል፣  የብድር አቅርቦትና ስርጭትን ያመቻቻል፣ ያረጋግጣል፣ 

7) በግብርና ምርት ግብዓት ወይም በግብዓት ብዜት ዘርፍ ለሚሰማሩ ድርጅቶች ወይም ግለሰቦች የብቃት ማረጋገጫ ፈቃድ ይሰጣል፣ ይቆጣጠራል፣ በሕግ መሰረት ፈቃድ ይሰርዛል፣ 

8) የግብርና ኤክስቴንሽን መርሃግብር ያዘጋጃል፣ ስትራቴጃዎችና ስልቶችን ይቀይሳል፣ ይተገብራል፣ የኤክስቴሽን ሥርዓቱን በማጥናት እንዲሻሻል ያደርጋል፣ 

9) በአርሶ አደሮች፣ በኅብረት ስራ ማኅበራትና በግል ባለሀብቶች አማካይነት የሚካሄዱ የዘር ብዜት ሥራዎች እንዲስፋፉ ያደርጋል፣ ያስተባብራል፣ የቴክኒክ ድጋፍና የምክር አገልግሎት ይሰጣል፣ 

10)  የሕገ-ወጥ የግብርና ግብዓቶች ግብይትና ዝውውርን ይቆጣጠራል፣ ይከታተላል፣ በሕግ መሰረት እርምጃ ይወስዳል፣ 

11)  የግብርና ልማት ባለሙያዎችን መልምሎ ያሰለጥናል፣ የአርሶ አደሮች የሥልጠና ማዕከላትን ያቋቁማል፣ ያስተዳድራል፣

12)  ከአጎራባች ክልሎች ወደ ክልሉ የሚገቡ የእንስሳት፣ የዕፅዋት፣ የአዝርዕት እና ተዋፅኦ ላይ ተገቢውን ቁጥጥር ያድርጋል፣ 

13)  በክልሉ የሰብል ሀብት ላይ ወረርሽኝ እንዳይከሰት ይከላከላል፣ ከተከሰተም በአፋጣኝ በቁጥጥር ስር እንዲውል ያደርጋል፣ 

14)  በሰብል ምርት እና በእንስሳት ሀብት ላይ ተፅዕኖ የሚያስከትሉ ወቅታዊ ሁኔታዎችን ይከታተላል፣ የቅድመ ማስጠንቀቂያ ሥርዓት ይዘረጋል፣ አፋጣኝ እርምጃ ይወስዳል፣

15)  ለግብርና ምርቶች ግብዓት እና ለእንስሳት ሀብት ልማት አስፈላጊ መሰረተ-ልማቶችን ይገነባል፣ እንዲገነቡና እንዲስፋፉ ያደርጋል፣ 

16)  የክልሉን አጠቃላይ የሰብል እና የእንስሳት ግብዓትና የአደጋ ቅድመ ማስጠንቀቂያ መረጃ ያሰባስባል፣ ያጠናቅራል፣ ይተነትናል ለሚመለከታቸው አካላት ያሰራጫል፤

17)  ግብርና ምርምር አቅም ይገነባል፣ የምርምር ውጤቶችን ያሰርጻል፣ የምርምር ባለድርሻ አካላት በቅንጅትና በትብብር የሚሰሠሩበትን ሥርዓት ይዘረጋል፣ 
18)  የመሬት ምርታማነት ለማሻሻል የአፈር ንጥረ ነገር ይዘት ምረመራ ያካሂዳል፣ የአፈር ለምነት ማሻሻያ ፓኬጆች እንዲቀረጹ ያደርጋል፤ ተግባራዊነታቸውን ይከታተላል፣

19)  ዘላቂ የግብርና ልማትን ለማረጋገጥ የተቀናጀ የተፈጥሮ ሀብት ልማትና እንክብካቤ ሥራዎችን ያጠናል፣ ዲዛይንና የልማት ዕቅድ ያዘጋጃል፣ በሕዝብ የላቀና የተደራጀ ተሳትፎ እንዲተገበር ይሠራል፣ ያስተባብራል፣ ይመራል፣
20)  የደን ምርት ማሳደጊያ እና የልዩ ልዩ የችግኝ ማፍያ ማዕከላትን ያቋቁማል፣ እንዲቋቋም ሁኔታዎችን ያመቻቻል፤ ያስተዳድራል፤ ይከታተላል፤

21)  የማኅበረሰብ እና የግል ደን ይለማ ዘንድ የተለያዩ ተክል ዓይነቶችን ያከፋፍላል፤ ያስተክላል፤ እንክብካቤ እንዲያገኝ ያደርጋል፤ድጋፍም ይሰጣል፤
22)  የደን ልማትና እንክብካቤ ሥራዎችን ያከናውናል፤ ዘላቂ የደን ልማት ሥራዎችን ለማከናወንና ለመደገፍ ከሚመለከታቸው የመንግሥት ልማት አጋር አካላት ጋር በመተባበር ተጨማሪ ሃብት ያሰባስባል፤በሥራ ላይ እንዲውልም ያደርጋል፤
23)  የጥቃቅንና የአነስተኛ መስኖ ልማት እንዲስፋፋ ያደርጋል፤ ጥናት ያካሂዳል፣ ጥናቱንና ዲዛይኑን መሰረት በማድረግ ግንባታ የሚካሄድበት ሁኔታ ያመቻቻል፣ አቅርቦቱንም ይደግፋል፣
24)  የጥቃቅንና የአነስተኛ መስኖ ልማት እና የበጋ መስኖ ልማት በኅብረተሰቡ እንዲሠራ በባለቤትነት ይከታተላል፣ ይደግፋል፣ ያበረታታል፤ 
25)  የቡና፣ ሻይና ቅመማ ቅመም ልማትን ያስፋፋል፣ የምርት ጥራት እንዲረጋገጥ ይሠራል፣ የገበያ መሠረተ ልማት እንዲገነባ ያደረጋል፣ ዘመናዊ የግብዪት ሥርዓት ይዘረጋል፣ ይቆጣጠራል፣
26)  የኀብረት ሥራ ማኅበራት እንዲቋቋሙና እንዲጠናከሩ ድጋፍ ያደርጋል፣
27)  የሰብል ሀብት ልማት እንዲስፋፋ ይሠራል፣ ተስማሚ ፖኬጆችን ያዘጋጃል፣ ተግባራዊ ያደርጋል፣ 
28)  በክልሉ ለምግብ ዋስትና ችግር የተጋለጡ አካባቢዎችንና የኀብረተሰብ ክፍሎችን ይለያል፣ መንስኤውን ያጠናል፣ ይደግፋል፣ በዘርፉ የሚሠሩ ባለድርሻ አካላትን ያስተባብራል፤ 

29)  የግብርና ልማት ግብዓት ጥራት አጠባበቅ ለአምራቾችና ለሌሎች ተዋንያን የምርምር አገልግሎትና ሥልጠና ይሰጣል፣ የግብዓቶች ጥራት ቁጥጥር ያደርጋል፤ 
30)  የእንስሳትና ዓሳ ሀብት ዘርፍ ምርትና ምርታማነት ለማሻሻል የእንስሳትና ዓሳ ዝርያ ብዜት ሥርዓት ይዘረጋል፣ ይተገብራል፣ አገልግሎቶች ይሰጣል፤ እንዲስፋፉ ያደርጋል፤
31)  የእንስሳት ክትባትና መድኃኒት አቅርቦት፣ ግብዪት፣ አያያዝ ዝውውር ሥርዓት ይዘረጋል፣ የብቃት ማረጋገጫ ይሰጣል፣ ይቆጣጠራል፣ በሕግ መሠረት እርምጃ ይወስዳል፣
32)  የእንስሳት ገበያና የዝውውር መስመሮችን ይወስናል፣ ይቆጣጠራል፣ የኳራንቲን አገልግሎት ይሰጣል፣ ከአጎራባች ክልሎችና ከፌዴራል መንግሥት አካላት ጋር በቅንጅትና ትብብር ይሠራል፣ 
33)  የእንስሳት በሽታ ወረርሽኝና ተዛማች በሽታዎች እና አፈጻጸሙን አካላት ብክለት የመከላከያና የመቆጣጠሪያ ሥርዓት ይዘረጋል፣ ያስፈጽማል፣ ሲከሰትም አፋጣኝ እርምጃ ይወሰዳል፣
34)  የእንስሳት የጤና አገልግሎት ይሰጣል፣ የእንስሳት በሽታዎች ምርመራ፣ አሰሳና ቁጥጥር ሥራዎችን ያካሂዳል፣ 
35)  የእንስሳትና ዓሳ ሀብት የልማት ቀጠናዎችን ይለያል፣ እንዲለማ ተገቢውን ድጋፍ ያደረጋል፣ 
36)  በክልሉ ለሚገኙ ቄራዎችና የእርድ ቦታዎች የቁም እንስሳትና የበድን ስጋ ምርመራና ቁጥጥር ያደርጋል፣ መስፈርቶችን ያዘጋጃል፣ ተግባራዊነታቸውን ይቆጣጠራል፣ ባለሙያ ይመድባል፣ ደረጃቸውን ያልጠበቁትን ይዘጋል፣ አስፈላጊ እርምጃ በሚመለከተው አካል እንዲወሰድ ያደርጋል፣
37)  የከተማ ግብርናን ውጤታማ ለማድረግ ከሚመለከታቸው አካላት ጋር በመተባበር ስልት ይነድፋል፣ የአተገባበር ሥርዓት ይዘረጋል፤
38)  በክልሉ አርብቶ አደርና ከፊል አርብቶ አደር አካባቢዎች በገበያ የሚመራ የእንስሳት ሀብት ልማት፣ ውሃን ማዕከል ያደረገ የሰብልና የእንስሳት መኖ ልማት፣ የአትክልትና ፍራፍሬ ልማት እና የግጦሽ መሬትና የተፈጥሮ ሀብት ልማት አጠቃቀም ሥርዓት እንዲዘረጋ ከሚመለከታቸው አካላት ጋር በመቀናጀት ይሠራል፤
39)  ከክልሉ መስኖና ቆላማ አካባቢ ቢሮ ጋር በመተባበር፣ የሰብልና እንስሳት ምርትና ምርታማነት እንዲያድግ በጥናት ግኝት ላይ የተመሠረተ ለቆላማ አካባቢዎች ግብርና ሥራዎች የሚውል አፈጻጸሙን እና የመሬት አጠቃቀም እና የመስኖ ኤክስቴንሽን ሥርዓት ይቀይሳል፤ ተግባራዊነቱንም ይከታተላል፤
40) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፳፮  መሬት አስተዳደር ቢሮ

ቢሮው የሚከተሉት ሥልጣንና ተግባራት ይኖሩታል፡-

1) የክልሉን መሬት ያስተዳድራል፤ ዘመናዊ የመሬት መረጃ አያያዝ እንዲኖር ይሠራል፤ የካዳስተር ሥራ ያከናውናል፣ የመሬት ይዞታን ይመዘግባል፣ የይዞታ ባለቤትነት ካርታ ይሰጣል፣ ከመሬት አስተዳደር ጋር የተያያዘ የቅየሳ፣ የጂኦስፓሻል እና የካርታ ሥራ ይሠራል፤ መረጃቸውን ለሚመለከተው አካል ይሰጣል፤ 

2) የመሬት አስተዳደር፣ አቅርቦትና አገልግሎት አሰጣጣጥ ሥርዓት ያዘጋጃል፣ በአተገባበሩ ላይ የግልፀኝነት፣ የጥራትና የተጠያቂነት ሥርዓት ያረጋግጣል፤ እንዲተገበር ያደርጋል፤

3) የመሬት አጠቃቀም ጥናት ያካሂዳል፤ እንዲካሄድ ያደርጋል፤ የመሬት አጠቃቀም ዕቅድ ያዘጋጃል፤ ሲፀድቅ ለተጠቃሚ አካል አሳልፎ ይሰጣል፤ ከሚመለከተው አካል ጋር አተገባበሩን ይቆጣጠራል፤ ድጋፍ ይሰጣል፤ 

4) ለልማት ሥራና ልዩ ልዩ አገልግሎት የሚውል መሬት በማጥናት ያዘጋጃል፤ በመሬት ባንክ ውስጥ ያከማቻል፤ ለሚመለከተው አካል አስፈላጊውን መረጃ ይሰጣል፤ አተገባበሩን ይከታተላል፤ ልማቱ ሲጠናቀቅ ርክክብ ያደርጋል፤ 

5) ለማዕድን ልማት ሥራ የሚውል መሬት በሌላ አካል አለመያዙን ወይም ለሌላ አገልግሎት እየዋለ አለመሆኑን በማጣራትና በመከለል ለሚመለከተው አካል መረጃ ያስተላለፋል፤ የማዕድን ልማት ሥራ ፈቃድ ላለው አካል የመጠቀም መብት የምስክር ወረቀት ይሰጣል፤ መሬቱን እየተንከባከበ መሆኑን ይከታተላል፤ የማዕድን ልማቱ ሲጠናቀቅ ለሌላ የልማት ሥራ መዋል በሚችልበት ሁኔታ ማገገሙንና መስተካከሉን በማረጋገጠጥ ወደ መሬት ባንክ ይመልሳል፤

6) ለኢንቨስትመንት ፕሮጀክት የሚውል መሠረተ ልማት የተሟላለት፣ ከክርክርና ከተለያየ ተቃውሞ ነፃ የሆነ መሬት አጥንቶ ያዘጋጃል፤ በመሬት ባንክ ውስጥ ያከማቻል፤ መረጃውን ለኢንቨስትመንት ኮሚሽን ይሰጣል፤ በሕግ አግባብ ለተፈቀደለት አካል ያስተላልፋል፤ መሬቱ ለተፈለገው ዓላማ መዋሉን ይከታተላል፤ የማስተካከያ እርምጃ ከሚመለከተው አካል ጋር ይወስዳል፤ እንዲወሰድ ያደርጋል፤ 

7) ግለሰቦች ወይም ድርጅቶች የተሰጣቸውን የይዞታ ባለቤትነት መብት በውርስ፣ በስጦታ፣ በኪራይ፤ በጋራ የማልማት ወይም በቅያሬ የሚያስተላልፉበትን ያረጋገጣል፤ የመሬት ባለይዞታነት ለውጥ ይመዘግባል፤ በሕገወጥ መንገድ የተሰጠን የምስክር ወረቀት ይሰርዛል፤ 

8) በመሬት ባለይዞታ ጥያቄ ላይ በመመስረት ተለይቶ በተከለለ ቦታ ውስጥ የባለይዞታነት መብት ያረጋግጣል፤ 

9) የመሬት ይዞታ አጠቃቀም፣ ክልከላና ኃላፊነት ይመዘግባል፤ እንዲመዘገብ ያደርጋል፤ ያድሳል፤ ያስተካክላል፤ ይሰርዛል፤ 

10)  ሕገወጥ መሬት መያዝ ወይም ሕገወጥ ግንባታን ይቆጣጠራል፤ ይከታተላል፤ እርምጃ ይወስዳል፤ እንዲወሰድ ያደርጋል፤ ከሚመለከተው አካል ጋር በቅንጅት ይሠራል፤ 

11)  የልማት ተነሺ ካሣ ክፍያ አፈጻጸም መመሪያ በማዘጋጀት ለክልሉ መስተዳድር ምክር ቤት ያቀርባል፤ ሲጸድቅም ሥራ ላይ ያውላል፤ 

12)  የካሣ ክፍያ በወቅቱ የገበያ ሁኔታ ላይ የተመሠረተ እንዲሆን ጥናት በማካሄድ ለሚመለከተው አካል ያቀርባል፤ ሲጸድቅም ሥራ ላይ ያውላል፤ 

13)  በከተማና በገጠር ለልማት ሥራና ለተለያዩ አገልገሎት የሚፈለግ መሬት ከሚመለከተው አካል ጋር በመሆን በሕጉ መሠረት የካሣ ግምት ያከናዉናል፤ የካሣ ክፍያው ከመሬታቸው ሳይነሱ አስቀድሞ እንዲከፈላቸው ያደርጋል፤ ከይዞታቸው የተነሱ ሰዎች እንዲቋቋሙ ከሚመለከታቸው አካላት ጋር ይሠራል፤ ይከታተላል፤ ይቆጣጠራል፤

14)  የከተሞችና የገጠር ቀበሌዎች ድንበር ርክክብ ሥነ-ሥርዓት ይዘረጋል፤ ሥራ ላይ እንዲውል ያደርጋል፤ ይከታተላል፤ ጉድለት ባለበት ቦታም የእርምት እርምጃ ይወስዳል፤ 

15)  በማስተር ፕላን ወደ ከተማ ለተከለለ የገጠር መሬት አስፈላጊውን መረጃ በማዘጋጀት ከሚመለከተው አካል ጋር ርክክብ ይፈጽማል፤ 

16)  በከተሞች ውስጥና በከተሞች ድንበር ላይ ሕገወጥ ግንባታ እንዳይፈጸም ከሚመለከተው አካል ጋር ይሠራል፤ ይከታተላል፤ ይቆጣጠራል፤ 

17)  የልማት ኮሪደርና የዕድገት ማዕከልን በተመለከተ ጥናት ያደርጋል፤ እንዲጠና ያደርጋል፤ ውጤቱን ተግባር ላይ ያውላል፤ የገጠር ሰፈራ ዕቅድ ከሚመለከተው አካል ጋር ያዘጋጃል፤ ሲፈቀድ ሥራ ላይ ያውላል፤ 

18)  በመስኖ የሚለማ መሬት እንዲከፋፈል ሲወሰን ለተጠቃሚዎች ያከፋፍላል፤ የምስክር ወረቀት ይሰጣል፤ 

19)  ለልማትና ለልዩ ልዩ አገልግሎት የሚውል የከተማና የገጠር መሬት የስፋት ደረጃ ያጠናል፤ ለመንግስት ያቀርባል፤ ሲፀድቅ ሥራ ላይ ያውላል፤ 

20)  የመሬት መረጃና ማስረጃ ያደራጃል፤ ያከማቻል፤ ያስተዳድራል፤ ዘመናዊ የመረጃ ሥርዓት ይዘረጋል፤ እንደ አስፈላጊነቱ የሚፈልገው አካል እንዲያገኘው ያደርጋል፤ 

21)  በመንግሥት የልማት ድርጅት እጅ የነበረ መሬት ወደ ግል ባለሃብት በሚተላለፍበት ጊዜ የመሬቱ ስፋት ስምምነቱ ላይ በተጠቀሰው መሠረት መሆኑን ያረጋግጣል፤ ከስምምነት ውጪ የተያዘን መሬት ወደ መንግስት የመሬት ባንክ ይመልሳል፤

22)  ያረጀ የከተማ ቦታን በጥናት ይለያል፤ መልሶ የሚለማበትን ሁኔታ ከሚመለከተው አካል ጋር ያመቻቻል፤ አፈጻጸሙን ይከታተላል፤ 

23)  የከተማ መሬት የሊዝ ሕግና ሌሎች ሕጎች፣ የመሬት አጠቃቀምና አስተዳደር ሕግ ሥራ ላይ እንዲውሉ ያደርጋል፤ አተገባበራቸውን ይከታተላል፤ ይቆጣጠራል፤ 

24)  የመሬትና የመሬት ሀብት ይዞታ መረጃ ይሰበስባል፤ በወረቀትና በዲጂታል ይመዘግባል፤ በካዳስተር ሥርዓት እንዲያዝ ያደርጋል፤ ያስተዳድራል፤ ያለማል፤ የመሬት ይዞታ መረጃ ማዕከል ሆኖ ያገለግላል፤ ይተነትናል፤ ለሚመለከተው አካል ይሰጣል፤ 

25)   የከተሞችና የገጠር የካዳስተር መረጃ ሥርዓትን ያቀናጃል፤ ደህንነቱን ይቆጣጠራል፤ የማስተካከያ እርምጃ ይወስዳል፤ መሠረታዊ ካርታና የካዳስተር ካርታ ያዘጋጃል፤ እንዲዘጋጅ ያደርጋል፤ ያስተዳድራል፤ ያድሳል፤ 

26)  የከተማና የገጠር መሬት የባለይዞታነትና የአገልግሎት ለውጥ ጥያቄ በሕጉ መሠረት ይፈፅማል፤ ለሚመለከተው አካል ያሳውቃል፤ ሥራ ላይ መዋሉን ይከታተላል፤ 

27)  መሬት ተለይቶ እንዲመዘገብበት የተዘጋጀ ሥርዓትን ሥራ ላይ ያውላል፤ ሥራ ላይ እንዲውል ያደርጋል፤ 

28)  የይዞታ ልዩ ቁጥር ወይም ኮድ ስታንዳርድ ላይ በመመስረት በካዳሰተር ሕግ  የተመዘገበና ድንበሩ በግልፅ የታወቀን ቦታ አስመልክቶ የባለይዞታነት መረጃ ይሰጣል፤ 

29)  የመሬት ባለቤትነትና የመሬት መረጃ ምዝገባን አስመልክቶ የወጡ ሕጎችና ስታንዳርዶች በክልሉ ውስጥ በተመሳሳይ መልኩ ሥራ ላይ ያውላል፤ ሥራ ላይ መዋላቸውን ያረጋግጣል፤ 
30)  የካዳሰተር ሕግና የመሠረተ ልማት ኔትዎርክ ቴክኖሎጂ ሥርዓት ያለማል፤ እንዲለማ ያደርጋል፤ ያዘምናል፤ ያስተዳድራል፤ የካዳሰተር ሕግ መረጃዎች ሕጉ በሚፈቅደው መሠረት ለሕዝብ ክፍት እንዲሆን ያደርጋል፤ 

31)  በመሬት ይዞታ ሰርቬይ ስታንዳርድ ላይ በመመስረት ተቀባይነት ባለው የመሬት ወሰን ላይ ይወስናል፤ የስኬልና ለተለያዩ አገልግሎት የሚውል ካርታ ዝግጅት ይፈፅማል፤ ሥራ ላይ ያውላል፤ ሥራ ላይ እንዲውል ያደርጋል፤ 

32)  ለካዳስተር ቅየሳ እንዲያገለግሉ የቆሙ ሁለተኛና ሦስተኛ ደረጃ የመሬት መቆጣጠሪያ ምልክቶችን እንደ አስፈላጊነታቸው ያባዛል፤ ደረጃና ጥራቱን ጠብቆ በከተሞች ወሰን ክልል ውስጥ ይተክላል፤ እንዲተከል ያደርጋል፤ ያስተዳድራል፤ 

33)  በክልሉ ከተሞች መካከል የመሬት ይዞታ አጠቃቀምና ምዝገባ መረጃ ወይም ማስረጃ ልውውጥ ሥርዓት እንዲዘረጋ ያደርጋል፤ በሕጉ መሠረት ለሌላ አካል ይሰጣል፤ 

34)  ለባለይዞታ መብት የሚሰጥ ምዝገባ አገልግሎት የክፍያ ተመን በማጥናት ያቀርባል፤ ሲወሰን ሥራ ላይ ያውላል፤ ሥራ ላይ እንዲውል ያደርጋል፤ እንደ አስፈላጊነቱ ለሥራው የሚያስፈልገውን የዋስትና ፈንድ ያመቻቻል፤ 

35)  የሊዝ መነሻ ዋጋና የመሬት ኪራይ ከሚመለከተው አካል ጋር አጥንቶ ለክልሉ መንግስት መስተዳድር ምክር ቤት ያቀርባል፤ ሲወሰን ሥራ ላይ እንዲውል ያደርጋል፤

36)  በገጠር መሬት አጠቃቀም ጥናት ላይ በመመስረት ጉዳዩ ከሚመለከተው አካል ጋር የገጠር ማዕከል ይከልላል፤ በፕላን ኢንስቲትዩት በኩል ፕላን እንዲዘጋጅለት ያደርጋል፤ ይከታተላል፤ ይቆጣጠራል፤ ፕላኑን አስመልክቶ በተፈፀመ ሕገ-ወጥ ድርጊት ላይ የእርምት እርምጃ ይወስዳል።
37) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤

አንቀጽ ፳፯  ንግድና ኢንዱስትሪ ልማት ቢሮ

 ቢሮው የሚከተሉት ሥልጣንና ተግባራት ይኖሩታል፡-

1) በክልሉ ለንግድና ኢንዱስትሪ መስፋፋት ምቹ ሁኔታዎችን ይፈጥራል፤ 
2) በክልሉ ውስጥ ንግድን ለማስፋፋትና ለማጠናከር ቀልጣፋ የግብዪት ሥርዓትና ተገቢ የንግድ አሠራር እንዲሰፍን ያደርጋል፣
3) አግባብ ባለው ሕግ መሠረት የንግድ ምዝገባና ፈቃድ አገልግሎት ይሰጣል፣ ይቆጣጠራል፣ ይሰርዛል፣ የንግድ መዝገብ ያደራጃል፣ 
4) ተገቢ ያልሆነ የንግድ አሠራርን ለመከላከል የሚያስችል የተሟላ ሥርዓት ይዘረጋል፣ የንግድ ሕጎች መከበራቸውን ያረጋግጣል፣ አፈጻጸማቸውን ይከታተላል፣ 
5) በሕግ መሰረት ለሸማቾች ጥበቃ ያደርጋል፣ የንግድ ዕቃዎችንና አገልግሎቶችን ስርጭት ይቆጣጠራል፣ 
6) አስገዳጅ የኢትዮጵያ ደረጃ ያላቸው የንግድ ዕቃዎችና አገልግሎቶች የደረጃውን መስፈርት ማሟላታቸውን ይቆጣጠራል፤ ከተዘጋጀላቸው ደረጃ በታች ሆነው በተገኙት ላይ እርምጃ ይወስዳል፤ 
7) የንግድና የኢንዱስትሪ፣ የዘርፍና የሙያ ማህበራት እንዲቋቋሙ ያበረታታል፣ የተቋቋሙትንም እንዲጠናከሩ ያደርጋል፣ 
8)  የግብይትን ሥርዓትን በበላይነት ይመራል፣ የገበያ መሰረተ ልማት ያስፋፋል፣ የምርት ጥራት ቁጥጥር ያደርጋል፣ የብቃት ማረጋገጫ ይሰጣል፣ ይከታተላል፣ በሕግ  አግባብ እርምጃ ይወስዳል፣ 
9)  ለኢንቨስተሮችና በአምራች ኢንዱስትሪ ዘርፍ ለሚሰማሩ ባላሀብቶች ምቹ ሁኔታዎችን ይፈጥራል፣ ድጋፍ ይሰጣል፣ ሁሉንም አገልግሎቶች በአንድ ማዕከል የሚያገኙበትን ሁኔታ ያመቻቻል፣ ከባለድርሻ አካላት ጋር በመተባበር የኢንዱስትሪ መንደሮች የሚለሙበትን ሁኔታ ያመቻቻል፣ መሰረተ ልማት እንዲሟላላቸው ያደርጋል፤ በክልሉ የካይዘን ፍልስፍና አስተሳሰብ ያሰርጻል፣ ውጤታማ እንዲሆንም ተቋማዊ ድጋፍ ይሰጣል፤ ክትትል ያደርጋል፣ 
10)  በክልሉ የማኑፋክቸርንግ ኢንዱስትሪ እንዲፋጠንና በሂደትም የኢኮኖሚ መሪነት ቦታ እንዲያዝ ስትራቴጂ ይቀይሳል፣ ይመራል፣ ለኢንዱስትሪ ልማት ምቹ ሁኔታ ይፈጥራል፡፡ 
11)  በክልሉ የኢንዱስትሪ በተለይም የማኑፋክቸሪንግ ኢንዱስትሪ ልማትንና ተወዳዳሪነትን በቀጣይነት የሚያረጋግጡ ፖሊሲዎችን፣ ስትራቴጂዎችን፣ ፕሮግራሞችን እና ሕጎችን ያመነጫል፣ ለአፈጻጸሙ ከሀገራዊ የልማት አቅጣጫ ጋር የተጣጣመ ዝርዝር መርሃግብር ያዘጋጃል፤ በሚመለከተው አካል ሲጸድቅም ተግባራዊ ያደርጋል፤
12)  በመንግሥት በሚቋቋም የኢንዱስትሪ ፓርክ ውስጥ የአንድ ማዕከል የኢንቨስትመንት አገልግሎት ይሰጣል፤ ከሚመለከተው አካል ጋር በመሆን ባለሀብቶች ወደዚህ ፓርክ እንዲገቡና እንዲስተናገዱ ይደግፋል፤
13)  በኢንዱስትሪ ልማት የተሠማሩ የኅብረተሰብ ክፍሎችን ይደግፋል፤ በክልሉ ውስጥ ተሰማርተው ያሉ ኢንዱስትሪዎችን ይከታተላል፤ ይደግፋል፤ ይቆጣጠራል፤
14)  በክልሉ ውስጥ ላሉ ኢንዱስትሪዎች የድጋፍ ፓኬጅ ያዘጋጃል፤ ያቀናጃል፤ ያስፈጽማል፤ ሥራ ላይ መዋሉን ይከታተላል፤
15)  በክልሉ ውስጥ በየደረጃው የኢንዱስትሪ ልማት ሥራዎችን የሚያግዙና የሚያቀናጁ አካላት የማስፈጸም አቅማቸውን የሚደግፉ የድጋፍ ፓኬጆች ያዘጋጃል፤ ይፈጽማል፤ ያስፈጽማል፤
16)  በኢንዱስትሪ ላይ ያሉ መልካም የሥራ ልምዶች በጥናት በመለየት አቀናጅቶ እንዲስፋፉ ያደርጋል፤ ከሚመሳሰለው ጋር ትስስር እንዲኖር ይሠራል፤
17)  የኢንዱስትሪ ልማትን ለማፋጠን የሚያግዙ ጉዳዮችን በማጥናት አመቺ ሁኔታ እንዲፈጠር ያደርጋል፤
18)  ስትራቴጂክ ለሆኑ የኢንዱስትሪ ዘርፎች ትኩረት በመስጠት ልዩ ድጋፍ ያደርጋል፤ በክልሉ ውስጥ ያሉ የኢንዱስትሪ ስታቲስቲክስ መረጃዎችን ይሰበስባል፤ ያቀናጃል፤ ለሚፈልጉ አካላት ያሰራጫል፤
19)  ተዘጋጅተው ለሚቀርቡለት የማኑፋክቸሪንግ ኢንዱስትሪ ፕሮጀክት ፕሮፖዛሎች የሙያ ድጋፍ ይሰጣል፤
20)  በክልሉ የኢንዱስትሪ ማኑፋክቸሪንግ ልማት ዘርፍ ውስጥ የተለያዩ አካላት ያላቸውን ድርሻ ይለያል፤ የጋራ ዕቅድ እንዲኖር ሁኔታዎችን ያመቻቻል፤ 
21)  በመንግስት ወደሚቀርበው የኢንዱስትሪ መንደር የሚገቡ የኢንዱስትሪ ፕሮጀክቶች የኢንዱስትሪ ፖሊሲ፣ ስትራቴጂና ሕግን መሠረት ያደረጉ መሆናቸውን ያረጋግጣል፤ ወደ ኢንዱስትሪ መንደር ከሚገቡ የግል ባለሀብቶችም ሆነ በተለያየ ቦታ ካሉ ኢንዱስትሪዎች ጋር ስምምነት ይፈራረማል፤ በውሉ መሠረት መሥራታቸውን ይከታተላል፤ 
22) በመንግስት፣ መንግስታዊ ባልሆኑ ድርጅቶች እና በግል የሚለሙ ፓርኮች፣ ክላስተሮችና ሼዶች ልማት የኢንዱስትሪ ልማት ሕግና ፖሊሲን ጠብቆ እንዲከናወን ያደርጋል፣ የለሙት የሚተዳደሩበትን አሠራር ያዘጋጃል፤ አፈጻጸሙን ይከታተላል፤ ይቆጣጠራል፤ ያስተዳድራል፤ 
23) የማኑፋክቸሪንግ ኢንዱስትሪ ልማትን የብቃትና የምርታማነት ችግር ለመፍታት ከሚመለከተው አካል ጋር ይሠራል፤ መካከለኛ ሥልጠና ያለው የሰው ኃይል እንዲያገኙ ሁኔታዎችን ያመቻቻል፤ 
24)  የአነስተኛና መካከለኛ ኢንተርፕራይዞችን ውጤታማ እንዲሆኑ የማትጊያ ስልት ይቀይሳል፣ ድጋፍ ያደርጋል፤

25)  ኢንዱስትሪዎች በአካባቢ ጥበቃ ሕጎች የተቀመጡ መስፈርቶችን እንዲያሟሉ ከሚመለከተው አካል ጋር ይሠራል፤ በኢንዱስትሪዎች የሚደርስን የአካባቢ ብክለት ለመቀነስ የኢንዱስትሪ ዞን አካባቢዎች በአረንጓዴ እንዲሸፈኑ ይሠራል፤ ይከታተላል፤ ይቆጣጠራል፤ 
26) ክልሉ ለኢንዱስትሪ ልማት ያለውን ዕድል በተለያዩ ዘዴዎች ያስተዋውቃል፤ ዎርክሾፕ፣ ሲምፖዚየም፣ ባዛር ወይም ኤግዚብሽን ከሚመለከተው አካል ጋር በመሆን ያዘጋጃል፤
27) በኤክስፖርት ምርት ላይ ለተሰማሩ ፋብሪካና የማኑክቸሪንግ ኢንተርፕራይዞች የተለየ ትኩረት ይሰጣል፤ ይደግፋል፤ ከሚመለከተው አካል ጋር በመሆን ምርቶቻቸውን ወደ ውጪ ገበያ እንዲያቀርቡ ድጋፍ ይሰጣል፤ 
28) በግብርና፣ በንግድ፣ አገልግሎትና ኮንስትራክሽን ሥራ ላይ የሚሠሩ ባለሀብቶች ወደ ማኑፋክቸሪንግ ኢንዱስትሪ ሥራ እንዲሰማሩ ያበረታታል፤ አስፈላጊውን ድጋፍ ይሰጣል፤ ከሚመለከተው አካል ጋር ይሠራል፤ 
29)  የኢንዱስትሪ ንግድ የሙያ ብቃት ምዘናን አስመልክቶ የወጡ ሕጎችን ሥራ ላይ ያውላል፤ የኢንዱስትሪ ንግድ ፈቃድ እንዲያወጡ ያደርጋል፤ የኢንዱስትሪ ብቃት ያረጋግጣል፤ 
30)  የምርቶችን ጥራትና ስታንዳርድ ከሚመለከተው አካል ጋር በመሆን ኢንተርፕራይዞች የምርት ጥራት፣ የምርት ጥራት ደረጃ ማረጋገጫ የምስክር ወረቀት እንዲያገኙ ይሠራል፡፡
31) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፳፰ ቱሪዝም ቢሮ

  ቢሮው የሚከተሉት ሥልጣንና ተግባራት ይኖሩታል፡-

1) የቱሪዝም ልማትን ቀጣይነት የሚያረጋግጡ ፖሊሲዎችን፣ ስትራቴጂዎችንና የሕግ ማዕቀፎችን ያመነጫል፣ ለአፈጻጸሙ ከክልሉ እና ከሀገራዊ የልማት አቅጣጫ ጋር የተጣጣመ ዝርዝር መርሃ-ግብር ያዘጋጃል፣ ሲጸድቅም ተግባራዊ ያደርጋል፤ 
2) የክልሉን መልካም ገጽታና የቱሪዝም ሀብቶች፣ በሀገር ውስጥ እና በውጭ ሀገር በማስተዋወቅ ቱሪዝምን ያስፋፋል፤ 
3) የክልሉን የቱሪዝም፣ የማኅበረሰብ አቀፍና የኢኮ-ቱሪዝም መስህቦች በመለየት እና በማስተዋወቅ ለቱሪዝም ገበያ አመቺ ሆነው እንዲደራጁና እንዲለሙ ያደርጋል፤ 
4) የቱሪዝም የገበያ ጥናት በማካሄድ ባለ ድርሻ አካላት የሚያከናውኗቸውን ተግባራት በመለየት፣ የቱሪዝም ገበያ በማፈላለግ እና የገበያ ትስስር በመፍጠር የዘርፉን የኢኮኖሚ ድርሻ ያሳድጋል፤ 
5) አዳዲስ የቱሪዝም መስህቦች እንዲለሙ በማድረግ፣ ነባር የቱሪዝም መዳረሻዎች በመሠረተ ልማት እንዲጎለብቱ እና የቱሪዝም ምርት እና አገልግሎቶች በዓይነትና በመጠን እንዲያድጉና ተወዳዳሪ እንዲሆኑ ያደርጋል፤ 
6) የክልሉን የተፈጥሮ ቅርሶች እንዲጠኑ፣ እንዲጠበቁና ለቱሪዝም አመቺ ሆነው እንዲለሙና ጥቅም ላይ እንዲውሉ የሚደረጉበትን ሁኔታ ያመቻቻል፤
7) የክልሉን ቅርሶች ደረጃ በመለየት እና አዳዲስ የቱሪዝም መስህቦች እንዲለሙ ነባሮችን በመሠረተ ልማት በማጎልበት መስፈርቱን ሲያሟሉ በዓለም አቀፍ ቅርስነት እንዲመዘገቡ ይሠራል፣ የቅርስ ጥገናና እንክብካቤ እንዲደረግላቸው ያደርጋል፣ የሙያ ድጋፍም ይሰጣል፤
8) የቱሪዝም የገበያ ጥናት በማካሄድ የገበያ ምልክት (የብራንዲንግ) ሥራዎችን በማቀናጀት ይመራል፤ 
9) በክልሉ ውስጥ የስፖርት፣ የኢግዚቢሽንና የስብሰባ ቱሪዝም እንዲስፋፋ ያደርጋል፣ 
10) የክልሉን የተፈጥሮና ሰው ሰራሽ መስህብ ሀብቶች እንዲጠኑ፣ እንዲጠበቁ እና ለቱሪዝም አመቺ ሆነው ጥቅም ላይ እንዲውሉ ያደርጋል፤ 
11)  ዘርፉ በቴክኖሎጅ፣ በጥናትና ምርምር እንዲደገፍ እና ለክልሉ ኢኮኖሚ የሚያበረክተው አስተዎጽኦ እንዲያድግ ያደርጋል፣ አፈጻጸሙንም ይከታተላል፤ 
12)  በክልሉ ውስጥ የሚገኙ ብሔራዊ ፓርኮች፣ ጥብቅ ስፍራዎች እና የማኅበረሰብ አቀፍ ጥብቅ ስፍራዎች እንዲሁም የዱር እንስሳት ጥብቅ ቦታዎች ለኅብረተሰቡ ኢኮኖሚያዊ ጥቅም እንዲያመነጩ ያደርጋል፤ 
13)  በቱሪዝም ዘርፍ ልማት የግል ዘርፉን ተሳትፎና ሚና ለማሳደግ የሚያስችል ሥርዓት ይዘረጋል፣ ለአፈጻጸም ምቹ ሁኔታን ይፈጥራል፤ 
14)  የቱሪስት አገልግሎት ሰጪ ተቋማትን ደረጃዎች ይወስናል፤
15)  በክልሉ ውስጥ በሆቴልና ቱሪዝም ዘርፍ ለሚሰማሩ አካላት የአገልግሎት ብቃት ማረጋገጫ ይሰጣል፤ 
16)  በክልሉ ውስጥ በቱሪዝም ዘርፍ ለሚሰማሩ የባለ ኮከብ ሆቴሎችና መሰል አገልግሎቶች የፕሮጀክት ሐሳቦችን በመገምገም የኢንቨስትመንት ፈቃድ እንዲያወጡ ለሚመለከተው ያስተላልፋል፤ 
17)  ከቱሪዝም ተዋናዮች ማለትም በመንግሥት፣ በማኅበረሰብ፣ በማኅበር እና በግል የተሰማሩ አካላት ጥራት ያለው የቱሪዝም ምርትና አገልግሎት ማቅረብ ይችሉ ዘንድ ከአጋር አካላት ጋር ትብብር በመፍጠር ይሠራል፤ 
18)  የክልል የቱሪዝም ምክር ቤት የሚጠበቅበትን ሚና እንዲያበረክት ምቹ ሁኔታዎችን ያመቻቻል፤ 
19)  የሚዳሰሱና የማይዳሰሱ ቅርሶችን ይለያል፣ ይመዘግባል፣ የሕገ ወጥ ቅርሶችን ዝውውር ለመከላከልና የተዘረፉትን ለማስመለስ ከተለያዩ ባለ ድርሻና አጋር አካላት ጋር በትብብር ይሠራል፣ 
20)  የቅርሶች ይዞታ ሕጋዊ ወሰን፣ የይዞታ ማረጋገጫና የአስተዳደር ዕቅድ እንዲኖራቸው ከሚመለከታቸው አካላት ጋር በትብብር ይሠራል፣ 
21)  በክልሉ በሚገኙ የቱሪዝም መዳረሻዎች እና መስህብ ስፍራዎች የጎብኝዎችን የመግቢያና የሌሎች አገልግሎት ክፍያዎችን የክፍያ ተመን በጥናት ይወስናል፤
22)  በክልሉ ውስጥ ቱሪዝም-ነክ የሆኑ መረጃዎችን ያሰባስባል፣ ያጠናቅራል፣ ይተነትናል፣ ያሰራጫል፤ 
23)  ለቱሪዝም ገበያ አስፈላጊ ሆነው የሚገኙ የዱር እንስሳት እርባታ ጣቢያዎችን እና ፓርኮችን ያቋቁማል፣ ያስተዳድራል፤

24)  በክልሉ የሚገኙ ፓርኮች እንዲጠበቁ ያደርጋል፤ ልማትና አስተዳደራዊ ሥራዎቻቸውን ይከታተላል፣ ይደግፋል፣
25)  ከቱሪዝም ሚኒስቴርና ከክልሉ ፕላንና ልማት ቢሮ ጋር በመተባበር የቱሪዝም ሳተላይት አካውንት በክልላዊና አገራዊ የኢኮኖሚ አካውንት ሥርዓት ውስጥ ለማዋሐድ ሥርዓት ይዘረጋል፡፡
26) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፳፱  ሥራና ክህሎት ቢሮ

ቢሮው የሚከተሉት ሥልጣንና ተግባራት ይኖሩታል፡-

1) የኢንዱስትሪ ሰላም እንዲጠበቅ፡- 

ሀ) ሠራተኞችና አሠሪዎች በማኅበር የመደራጀትና የኅብረት ድርድር የማድረግ መብቶቻቸውን እንዲጠቀሙ ያበረታታል፣ ድጋፍ ይሰጣል፤ 

ለ)  በአሠሪዎችና በሠራተኞች መካከል የሁለትዮሽ እንዲሁም የመንግሥት ወገንን ጨምሮ የሦስትዮሽ አሠራሮች እንዲለመዱ ያደርጋል፤ 

ሐ)  የሥራ ክርክሮች በተቀላጠፈ መንገድ መፍትሄ እንዲያገኙ የሚያስችሉ አሠራሮችን ይዘረጋል፤

2) የሙያ ደህንነትና ጤንነት ለመጠበቅ የወጡ የሥራ ሁኔታ ደረጃዎችና የመከላከያ ዘዴዎች በሥራ ላይ እንዲውሉ ያደርጋል፣

3)  በክልሉ ውስጥ መደበኛና መደበኛ ባልሆነ ሥራ የተሰማራውን የሰው ኃይልና የሥራ አጥነት ችግር ያጠናል፣ ሥራ ፈላጊዎችንና ክፍት የሥራ መደቦችን ያጠናል፣ ይመዘግባል፣ ሥራና ሠራተኛ ለማገናኘት የሚያስችሉ እርምጃዎችን ይወስዳል፣ 

4) በክልሉ ውስጥ የሚቋቋሙትን አሠሪና ሠራተኛ አገናኝ ኤጀንሲዎችና ወኪል ቀጣሪዎችን ይመዘግባል፣ የሥራ ፈቃድ ይሰጣል፣ ከሚመለከታቸው አካላት ጋር በመተባበር ይቆጣጠራል፣ በሕግ መሠረት ያግዳል፣ ፈቃዳቸውን ይሰርዛል፣

5) የሥራ ገበያ መረጃዎችን ያሰባስባል፣ ያጠናቅራል፣ ያሰራጫል፤ 

6) የሠራተኞችን ደህንነትና ጤንነት ለመጠበቅ የወጡ የሥራ ሁኔታ ደረጃዎችና የመከላከያ ዘዴዎች በሥራ ላይ እንዲውሉ ያደርጋል፣ 

7) በክልል አቀፍ ደረጃ የሚደራጁትን የሠራተኛና የአሠሪ ማኅበራት ይመዘግባል፤ በአሠሪና ሠራተኛ ማህበራት መካከል የሚደረጉ የኅብረት ስምምነቶችን መርምሮ ይመዘግባል፣

8) የሀገሪቱን የሠራተኛ ሕግ መሰረት በማድረግ በክልሉ የሥራ ሁኔታዎችን ቁጥጥር ያካሂዳል፤ የህፃናት ጉልበት ብዝበዛን ይከላከላል፣ ከሚመለከታቸዉ ጋር በመተባበር መብቶቻቸዉ መከበሩን ይከታተላል፣ 

9) ሕጋዊ የሥራ ፈቃድ አግኝተዉ በክልሉ በተለያዩ የሥራ መስኮች የሚሠሩ የዉጭ ዜጎችን ይመዘግባል፣ ይከታተላል፣ የሥራ ፈቃዳቸዉ መታደሱን ያረጋግጣል፣ ከሚመለከተው አካል ጋር በመተባባር ይቆጣጠራል፣

10)  ሕገ-ወጥ የሰዎች ዝውውርን ለመከላከል የሚያስችሉ እርምጃዎችን ይወስዳል፣ ከስደት ተመላሾችን ያቋቁማል፤ 

11)  የክልሉ ሥራ ፈላጊዎች በተለይም ወጣቶች እና ሴቶች በሥራ  ፈጠራ ላይ በስፋት እንዲሰማሩ ግንዛቤ ይፈጥራል፣ የስልጠና ድጋፍ፣ የመሥሪያ ቦታ፣ ብድር፣ ገበያ ትስስር ምክር እና ሌሎች ድጋፎች እንዲያገኙ ያደርጋል፣ ያመቻቻል፤

12)  በክልሉ ውስጥ በገጠርም ሆነ በከተማ አካባቢዎች የሚካሄዱ የሥራ ዕድል ፈጠራዎችን ያስተባብራል፣ በጥቃቅንና አነስተኛ ዘርፍ የሚሰማሩ ዜጎችን ሥልጠና እንዲያገኙና በክልሉ በሚገኙ የመንግሥት፣ መንግሥታዊ ያልሆኑ እና የግል ድርጅቶች የሥራ ዕድል እንዲያገኙ ያደርጋል፣ ኢንተርፕራይዝ ፈጥረው እንዲሠሩ አስፈላጊውን እገዛ ያደርጋል፤ 

13)  የአንድ ቦታ የአገልግሎት መስጫ ማዕከላትን ያደራጃል፤ ያጠናክራል፤ ቀልጣፋ አገልግሎት መስጠት የሚያስችሉ የተሻሉና አዳዲስ ሥርዓቶችን ይዘረጋል፤ የማዕከላቱን አቅም ይገነባል፤

14)  ከአበዳሪ የፋይናንስ ተቋማትና ከሌሎች በዘርፉ ከተሰማሩ አካላት ጋር ተቀናጅቶ ይሠራል፣ ለአሠራር የሚረዱ ስልቶችን ይቀይሳል፣ የምክክር መድረኮችን ያዘጋጃል፤ 

15)  የተለያዩ ዘርፎች የጥቃቅንና አነስተኛ ኢንተርፕራይዞችን ቀጣይነት ያለው ዕድገትና ለኢንዱስትሪ ልማት ጠንካራ መሠረት ለማስቀመጥ እንዲችሉ የድጋፍ ፓኬጅ ያዘጋጃል፤ ያቀናጃል፤ ያስፈጽማል፤ አተገባበሩን ይከታተላል፤ 

16)  ጥቃቅንና አነስተኛ ኢንተርፕራይዞች በየዘርፎቻቸው በማኅበር እንዲደራጁ ይደግፋል፣ የገበያ ትስስሮችን በመፍጠር ተጠቃሚ እንዲሆኑ ያግዛል፤

17)  የሥራ ዕድል ፈጠራ ምክር ቤት በሁሉም ደረጃ እንዲቋቋም ያደርጋል፤ የምክር ቤቱን ተግባራት ያቀናጃል፤ አስፈላጊውን ድጋፍ ይሰጣል፤

18)  የክልሉን ሥራ አጥ ዜጎች በክልሉ ውስጥ በሚፈጠሩ የሥራ ዕድሎች እንደ ፍላጎታቸው፣ በንግድና ኅብረት ሥራ ማህበራት ሕግ  ላይ ተመስርቶ በግል ወይም በማህበር ያደራጃል፤ የንግድ ፈቃድና ሕጋዊ ሰውነት እንዲያገኙ ያደርጋል፤ 

19)  በቴክኒክና ሙያ ረገድ በቂ ዕውቀት፣ ክህሎትና አመለካከት ያለው የሰው ኃይል በመገንባት ጥቃቅንና አነስተኛ ኢንተርፕራይዞች ወደሥራ እንዲገቡ በብድር አቅራቢ የፋይናንስ ተቋማት በኩል የብድር አገልግሎት እንዲመቻችላቸው ያደርጋል፤ 

20)  ኢንዱስትሪዎችንና አገልግሎት ሰጪ ተቋማትን በማቀናጀት የቴክኒክና ሙያ ትምህርት ሥልጠና በተግባር ላይ በማተኮር እንዲሰጥ ያደርጋል፤ ሥራ ላይ መዋሉን ይከታተላል፤

21)  የተለያዩ መገናኛ ዘዴዎችን በመጠቀም የቴክኒክና ሙያም ሆነ የጥቃቅንና አነስተኛ ኢንተርፕራይዞች ልማት ስትራቴጂን ለኅብረተሰቡ በስፋት ያስተዋዉቃል፣ የግንዛቤ ፈጠራ ሥራዎችን ያከናውናል፤ 

22)   የመንግሥት የቴክኒክና ሙያ ኮሌጆች ውጤታማ የቴክኒክና ሙያ ትምህርትና ሥልጠና ለመስጠት ይቻላቸው ዘንድ ተቀባይነት ያለው የውስጥ ገቢ አሰባሰብና አጠቃቀም ሥርዓት የሚዘረጋበትን ሁኔታ ያመቻቻል፣ ተግባራዊነቱን በቅርብ ይከታተላል፤ 

23)  የቴክኒክና ሙያ ትምህርት ሥልጠና ካውንስልና ቦርድ እንዲቋቋም ሁኔታዎችን ያመቻቻል፤ 

24)  ሥልጠና የሚሰጡ የቴክኒክና ሙያ ትምህርት ሥልጠና ተቋማት የፈጠራና ማምረቻ ማዕከል በመመስረት የውስጥ ገቢያቸውን በማመንጨት መጠቀም የሚችሉበትን ሥርዓት ይዘረጋል፤ ሲፈቀድም ሥራ ላይ እንዲውል ያደርጋል፤

25)  የቴክኒክና ሙያ ትምህርት ሥልጠና ክልሉ ከሚፈልገው የማህበራዊና ኢኮኖሚያዊ ዕድገት ሁኔታና የሰለጠነ የሰው ኃይል ጋር እንዲጣጣም የሥራ ገበያ የፍላጎት ጥናት ያካሂዳል፤ በሁሉም ቴክኒክና ሙያ ትምህርት ሥልጠና ተቋማት ውስጥ የሚሰጠው ሥልጠናም በገበያው ፍላጎት ላይ እንዲመሰረት ያደርጋል፤ ይከታተላል፤ 

26)  ፖሊሲዎችን ስትራቴጂና ሕጎችን ማዕከል በማድረግ የሠልጣኞች ቅበላ፣ መስፈርትን ያዘጋጃል፤ ሥራ ላይ ለሚያውለው አካል ያስተላልፋል፤ ሥራ ላይ መዋሉን ይከታተላል፤

27)  ሀገር አቀፍ የቴክኒክና ሙያ ትምህርትና ስልጠና ፖሊሲ አቅጣጫዎች እና ስትራቴጂዎች ይተገብራል፤ በየደረጃ ባሉ መዋቅሮችና ኮሌጆች መተግበራቸውን ይከታተላል፤ ያረጋግጣል፤ ይደግፋል፤ የቴክኒክና ሙያ ትምህርትና ሥልጠና ሥርዓተ ትምህርት ዝግጅት እና ይዘትም ከሀገር አቀፍ የሙያ ደረጃ እና ከአካባቢያዊ ሁኔታዎች ጋር የተጣጣሙ መሆናቸውን ይከታተላል፣ ይደግፋል፤ 

28)  ደረጃውን የጠበቀ መሰረታዊ መለስተኛና መካከለኛ የቴክኒክና ሙያ ትምህርትና ሥልጠና ሥርዓተ-ትምህርት እንዲዘጋጅ ያደርጋል፣ ይከታተላል፣ ይደግፋል፣

29)  በክልሉ የሚገኙ መሰረታዊ የመለስተኛና መካከለኛ ደረጃ የቴክኒክና ሙያ ትምህርትና ሥልጠና ተቋማትን ያስተዳድራል፣ ያቋቁማል፣ ያስፋፋል፣

30)  የቴክኒክና ሙያ ትምህርትና ሥልጠና ከክልሉ የሰለጠነ የሰው ኃይል ፍላጎት ጋር መጣጣሙን ያረጋግጣል፣ ጥራትና አግባብነቱን ይከታተላል፣ ይቆጣጠራል፣ እርምጃ ይወስዳል፣

31)  የቴክኒክና ሙያ ትምህርትና ሥልጠና ማዕከላት የቴክኖሎጂ የዕውቀትና ክህሎት ሽግግር ማዕከላት እንዲሆኑ አስፈላጊውን ድጋፍና ክትትል ያደርጋል፣ 

32)  በቴክኒክና ሙያ ትምህርትና ሥልጠና ዘርፍ የግል ባለሀብቶችና መንግስታዊ ያልሆኑ ድርጅቶች የሚሳተፉበትን ሁኔታ ያመቻቻል፣ ያበረታታል፣ አስፈላጊውን ድጋፍ ይሰጣል፣ 

33)  የክልሉን የቴክኒክና ሙያ ትምህርትና ሥልጠና ስትራቴጂ ያዘጋጃል ሲፈቀድም ይፈፅማል፣ ያስፈጽማል፣ 

34)  ከሥልጠና እና ሙያ ጋር ተያይዞ ልዩ ሐሳብ ወይም ፈጠራ ያላቸው ሰዎችን ይደግፋል፤ ያሰለጥናል፤ ሐሳባቸው ወይም ፈጠራቸው ሥራ ላይ እንዲውል ከሚመለከተው አካል ጋር ይሠራል፤ 

35)  በቴክኒክና ሙያ፣ በጥቃቅንና አነስተኛ ኢንተርፕራይዞች ልማት ስትራቴጂ መሠረት ኢንተርፕራይዞችን ይደግፋል፣ የደረጃ ሽግግር የሚያካሂዱ ኢንተርፕራይዞችን ይለያል፣ የፋይናንስና የቴክኒክ ድጋፍ ይሰጣል፣ የማበረታቻ ሥርዓት ይዘረጋል፤ የእውቅና የምስክር ወረቀትም ይሰጣል፤ 

36)  የሞዴል ቴክኒክና ሙያ ኮሌጆችን እንዲሁም የጥቃቅንና አነስተኛ ኢንተርፕራይዞችን ምርጥ ተሞክሮዎች ያጠናል፣ ይቀምራል፣ ያስፋፋል፤ 
37)  የግል ባለሀብቶች፣ ጥቃቅንና አነስተኛ ኢንተርፕራይዞች፣ መንግሥታዊና መንግሥታዊ ያልሆኑ ድርጅቶችና ኅብረተሰቡ በኢንተርፕራይዞች ልማትና በቴክኒክና ሙያ ትምህርትና ሥልጠና ዘርፍ የሚሳተፉበትን ስልት ይቀይሳል፤
38) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤

አንቀጽ ፴  ፋይናንስ ቢሮ

ቢሮው የሚከተሉት ሥልጣንና ተግባራት ይኖሩታል፡-

1) የክልሉ የኢኮኖሚ ዕድገትና ልማት ዘላቂና የተረጋጋ እንዲሆን የሚያስችሉ የፊስካል ፖሊሲ ሃሳቦችንና ስልቶችን ያመነጫል፣ ሥራ ላይ ያዉላል፣ አፈጻጸማቸዉን ይከታተላል፤

2) የክልሉን መንግስት በጀት ያዘጋጃል፣ በተፈቀደው በጀት መሰረት ክፍያ ይፈጽማል፣ የበጀት አፈጻጸምን ያስተዳድራል፣ ይገመግማል፣ ይቆጣጠራል፣ 

3) ከፌዴራል መንግሥት የሚላከውን የበጀት ድጋፍና የክልሉን የሀብት ድርሻ ይከታተላል፤

4) የክልሉን አጠቃላይ ሂሣብ ያዘጋጃል፤ ይዘጋል፤ የመንግሥትን አጠቃላይ ገንዘብና የሀብት ጥበቃን የሚያሳይ መግለጫ በየጊዜው ያዘጋጃል፤ ለፌዴራል መንግሥትና ጉዳዩ ለሚመለከታቸው አካላት ያቀርባል፤ 
5) የክልሉን መንግስት የበጀት፣ የሂሳብ፣ የክፍያና፣ የውስጥ ቁጥጥር ሥርዓት ይዘረጋል፣ በሥራ  ላይ መዋሉን ይከታተላል፣ 

6) የክልሉ ዓመታዊ የበጀት ዝግጅት የሚመራበትን የመካከለኛ ዘመን፣ የማክሮ ኢኮኖሚና ፊሲካል ማዕቀፍ ያዘጋጃል፣ በተግባር ያውላል፤

7) የክልሉን መንግስት የገንዘብ ሰነዶች፣ ገንዘቦችና ንብረቶች ይይዛል፣ ያስተዳድራል፣

8) በመንግሥት አካል ወይም በማንኛውም ሰው የማይተዳደርና ባለቤት የሌለው የሚንቀሳቀስ ወይም የማይንቀሳቀስ ንብረትን ለፍርድ ቤት አቅርቦ የሚተዳደርበት ሁኔታ እንዲወሰን ያደርጋል፤ 

9)  ከጥቅም ውጪ የሆነ ወይም አገልግሎት የማይሰጥ የመንግሥት ንብረት የሚተዳደርበትንና የሚወገድበትን ሥርዓት ይዘረጋል፤ እንዲወገድ ወይም እንዲተላለፍ ያደርጋል፤ ተግባራዊ መደረጉን ይቆጣጠራል፤ 
10)  ዘመናዊ የመንግሥት ግዢ፣ ሀብት አስተዳደር እና አጠቃቀም ሥርዓት ይዘረጋል፤ ሥራ ላይ ያውላል፤ሥራ ላይ እንዲውል ያደርጋል፤ 

11)  በክልሉ መንግስት የሚካሄዱ የልማት ፕሮጀክቶችን ጉዳዩ ከሚመለከታቸው የክልሉ የመንግሥት አካላት ጋር በመሆን ይከታተላል፤ ይገመግማል፤ 

12)  የክልሉን መንግስት የብድርና ዕርዳታ ስምምነቶች ይፈርማል፣ ያስተዳድራል፣ ከመንግሥት የልማት ዕቅድ ጋር መጣጣማቸውን፣ ውጤታማነትና ስርጭታቸውን ያረጋግጣል፤ የበጀት አፈጻጸሙን ይከታተላል፤ ለሚመለከተው አካል ሪፖርት ያቀርባል፤

13) በኢኮኖሚና ማኅበራዊ ልማት ዘርፍ የተሰማሩ መንግስታዊና መንግስታዊ ያልሆኑ ድርጅቶችን ሥራ ከሚመለከታቸው ባለድርሻዎች ጋር በመሆን ያስተባብራል፣ ይቆጣጠራል፣ 
14) የሲቪል ማኀበረሰብ ድርጅቶችን ፕሮግራሞችና ፕሮጀክቶች የብቃት ምዘና ያደርጋል፤ ያስደርጋል፣ የሥራ ውል ይፈራረማል፤ ያስተባብራል፤ ይከታተላል፤ ይገመግማል፤ ይቆጣጠራል፤ 

15) የሲቪል ማኅበረሰብ ድርጅቶች ሊሠሩ የሚችሉባቸውን የመንግስት የልማት ክፍተቶችንና ቦታዎችን ይለያል፣ ያሰማራል፣ ምክረ ሃሳብ ይሰጣል፤ 

16) የሲቪል ማኅበረሰብ ድርጅቶች በገቡት የፕሮጀክት ስምምነት ውል መሠረት ተግባራትን ስለማከናወናቸው በክትትልና ድጋፍ ያረጋግጣል፣ ወቅቱን የጠበቀ የኘሮጀክት አጋማሽና የማጠቃለያ ዘመን ግምገማ ያካሂዳል፣ ግብረ መልስ ይሰጣል፤ 
17) በሲቪል ማኅበረሰብ ድርጅቶች ባለሥልጣን ወይም በክልሉ ፍትሕ ቢሮ ተመዝግበዉ በክልሉ ለሚንቀሳቀሱ ድርጅቶች አዲስ የባንክ ሂሳብ ለመክፈትና ፈራሚ ለመቀየር ወይም ፈራሚ ለመጨመር፤ ከአንድ ባንክ ወደ ሌላ ባንክ ወይም ከአንድ ባንክ ቅርንጫፍ ወደ ሌላ ቅርንጫፍ ገንዘብ ለማዘዋወር፣ በድርጅቶች ጥያቄ የባንክ ሂሳብ ለመዝጋት የሚያስችል የባንክ ድጋፍ ደብዳቤ ይሰጣል፤ የቫት ተመላሽ፣ የደረሰኝ ህትመት፣ ከቀረጥ ነጻ፣ የመኖሪያ ፈቃድ ድጋፍ አገልግሎት ይሰጣል፣ ይከታተላል፤

18) በሲቪል ማኅበረሰብ ድርጅቶች ባለሥልጣን ወይም በፍትሕ ቢሮ ተመዝግበው የመግባቢያ ሰነድ ወይም የፕሮጀክት ስምምነት ተፈራርመው ከሚንቀሳቀሱ ድርጅቶች ጋር የፕሮጀክት ስምምነት ይፈራረማል፣ ይከታተላል፣ ይገመግማል፣ አፈጻጸሙ በስታንዳርድ መሰረት መሆኑን ያረጋግጣል፣ ለሚመለከታቸው አካላት ሪፖርት ያደርጋል፤ በሕዝብ ጥቅምና መብት ላይ ጉዳት የሚያደርስ ድርጊት እየፈጸሙ ከሆነ በፕሮጀክት ስምምነት ውል መሰረት አስፈላጊውን እርምጃ ይወስዳል፣ የሕግ ጥሰት ፈጽመው ሲገኙ ለመዘገበው አካል ሕጋዊ እርምጃ እንዲወሰድ ያሳውቃል፤ 

19)  በክልሉ የሚንቀሳቀሱ ድርጅቶች ንብረት በሚያስተላልፉበት ጊዜ በጽሑፍ ሪፖርት ይቀበላል፣ ወይም ሪፖርት እንዲያቀርቡ ያስደርጋል፤ ዓመታዊ የኦዲትና የንብረት ቆጠራ ሪፖርት በክልሉ ፕሮጀክት ከሚተገበሩ ሲቪል ማኅበረሰብ ድርጅቶች ይቀበላል፤ ግብረ መልስም ይሰጣል፤ የመንግስትና የሲቪል ማኅበረሰብ ድርጅቶች የጋራ የምክክር መድረክ ያዘጋጃል፤ የሲቪል ማኅበረሰብ ፈንድ ያስተዳደራል፤ 

20) የሲቪል ማኅበረሰብ ድርጅቶችን ፕሮጀክት በሚመለከት የሥራና የገንዘብ እንቅስቃሴ በውጭ ኦዲተሮች መመርመሩን ያረጋግጣል፤ የቦርድ አባላት ወይም ሥራ አስኪያጅ ወይም ሌላ የድርጅቱ የበላይ አካል በድርጅቱ ስም ሕጋዊ ተግባራትን ለማከናወን ይችል ዘንድ ለሰነዶች ማረጋገጫ ወይም ለክልሉ ፍትህ ቢሮ የድጋፍ ደብዳቤ ይሰጣል፤ 
21) በሲቪል ማኅበረሰብ ድርጅቶች ባለሥልጣን ወይም በፍትሕ ቢሮ ተመዝግበው የሚንቀሳቀሱ የሲቪል ማኅበረሰብ ድርጅቶችን የፕሮጀክቶች ብዛት፣ ስርጭት፣ የተሰማሩበት ዘርፍ፣ የትግበራ ዘመን፣ የሀብት መጠን፣ የተፈጠረ የሥራ ዕድልና የተጠቃሚ ብዛት እና መሰል መረጃዎችን የሚያሳይ ዘመናዊ የመረጃ ቋት ያደራጃል፣ ይተነትናል፣ በተለያዩ የመገናኛ ዘዴዎች ያሰራጫል፤

22)  ዘመናዊ የበጀት አስተዳደር የሂሳብ አያያዝ፣ የግዥና የንብረት አስተዳደር ሥርዓት ይዘረጋል፣ ሥራ ላይ መዋሉን ይቆጣጠራል፣ 

23)  የክልሉን መንግሥት ፋይናንስና ንብረት ኢንሰፔክሽን ያከናውናል፤ በውጤቱ ላይ ተመስርቶ የእርምት እርምጃ ይወስዳል፤ እንዲወሰድም ያደርጋል፤

24)  በፋይናንስ አስተዳደር፣ በበጀት አዘገጃጀትና አቀራረብ፣ በሀብት አስተዳደር እና በሌሎችም ተዛማጅ ጉዳዮች ላይ ለመንግሥት መሥሪያ ቤቶች የቴክኒክ ድጋፍ ይሰጣል፤ የማስፈጸም አቅማቸውን ይገነባል፤ 

25) የክልሉን መንግስት የገቢ መሰብሰቢያ ደረሰኝ ያሳትማል፣ ያሰራጫል፣ ይከታተላል፣ ይቆጣጠራል፤ ከአገልግሎት ውጪ የሆኑትን ይሰበስባል፤
26)  የክልሉ በጀት የፊስካል ፖሊሲ ማዕቀፍን መሰረት በማድረግ ይተገብራል፤ ይመራል፤

27)  የፊስካል እና የፋይናንስ እንቅስቃሴ ክትትልና ድጋፍ በሕዝብ ተሳትፎ የሚፈጸምበትን ሥርዓት ይዘረጋል፤ ሥራ ላይ መዋሉን ይከታተላል፤

28)  በታክስ አስተዳደር አዋጅ መሠረት እስከ አንድ ሚሊዬን ብር ድረስ የታክስ ዕዳ ምህረት ያደርጋል፤
29) ዘመናዊ የፋይናንስ አስተዳደር ሥርዓትን የሚያግዙ ቴክኖሎጂዎችን አጠቃቀምና አስተዳደር ሥርዓት ይዘረጋል፤ ሥራ ላይ እንዲዉል ያደርጋል፤
30) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፴፩  ገቢዎች ቢሮ

ቢሮው የሚከተሉት ሥልጣንና ተግባራት ይኖሩታል፡-

1) የክልሉን የታክስና የገቢ አሰባሰብ ሥርዓት በበላይነት ያስተዳድራል፤ ይመራል፣

2) በክልሉ በመካሄድ ላይ ያለውን የታክስ ሥርዓት ማሻሻያ ፕሮግራም አፈጻጸም በባለቤትነት ይመራል፣ ያስተባብራል፤ 

3) ቀልጣፋ፣ ግልጽነትና ተጠያቂነት የሰፈነበት የአገልግሎት አሰጣጥ ሥርዓት ይዘረጋል፤ 

4) ለታክስ ከፋዩ አማራጭ የታክስ መክፈያ ተቋማትን ያመቻቻል፤ 

5) ታክስ ከፋዮች በፈቃደኝነት ታክስ የመክፈል ባህልን እንዲያዳብሩ የግንዛቤ ማስጨበጫ ፕሮግራሞችን ተግባራዊ ያደርጋል፤ 

6) የክልሉ ገቢ አፈጻጸም ለማሻሻል እና ገቢ በአግባቡ እንዲሰበሰብ ለማድረግ የጥናትና ምርምር ሥራዎችን ያካሂዳል፤ በጥናትና ምርምር ውጤት መሠረት ስትራቴጅዎችን ይቀርጻል፣ የአሠራር ሥርዓት ይዘረጋል፤

7) በጥናት ውጤቶች ላይ ተመስርቶ የክልሉን የገቢ መሠረት ያሰፋል፣ በታክስ አስተዳደሩ የሚከሰቱ ችግሮች እንዲፈቱ ያደርጋል፣ የፖሊሲና የሕግ ሃሳቦችን ያመነጫል፤ 
8) የታክስ ሕጎችን ለማስፈጸም የሚያስፈልጉትንና በማንኛውም ሰው እጅ የሚገኙ ሰነዶችን ይመረምራል፤

9) ለታክስ አወሳሰን የሚያስፈልጉ መረጃዎችን ያሰባስባል፣ ያጠናቅራል፣ እነዚህኑ በመጠቀም ታክስ ይወስናል፣ ይሰበስባል 

10) ታክስ ላልሆኑ የከተማ ቦታ ይዞታ፣ የቤት ባለቤትነት፣ የንብረትና የአገልግሎት ክፍያ አወሳሰንና አሰባሰብ የሚያገለግሉ መረጃዎችን ይሰበስባል፣ ይተነትናል፣ ጥቅም ላይ እንዲውል ያደርጋል፣ 

11)  በከተሞች የማዘጋጃ ቤቶች ገቢ አወሳሰንና አሰባሰብ ጥናት ያደርጋል፣ ገቢዎችን በሕጉ መሠረት ይሰበስባል፣ ወደመንግስት ግምጃ ቤት ገቢ ያደርጋል፣ 

12)  የታክስ ወይም የግብር ግዴታቸውን ያልተወጡ የግብር ወይም የታክስ ከፋዮችን ንብረት በሕግ  መሠረት ያሳግዳል፣ በሃራጅ እንዲሸጥ ያደርጋል፣ 

13)  በታክስ እና በግብር ላይ የሚቀርቡ አቤቱታዎችን ይመረምራል፣ ውሳኔ ይሰጣል፣ መቀጫዎችን በሕግ መሠረት ይጥላል፣ ያነሳል፣ 

14)  ለግብር ይግባኝ ጉባዔ የሚቀረቡ የግብር ወይም የታክስ አወሳሰን ጉዳዮችን ይከታተላል ያስወስናል፣
15) ዘመናዊ የገቢ አሰባሰብን የሚያግዙ ቴክኖሎጂዎችን አጠቃቀምና አስተዳደር ሥርዓት ይዘረጋል፤ ሥራ ላይ እንዲዉል ያደርጋል፤
16) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
 አንቀጽ ፴፪  ፕላንና ልማት ቢሮ
ቢሮው የሚከተሉት ሥልጣንና ተግባራት ይኖሩታል፡-

1) የክልሉን መንግስት የኢኮኖሚ ፖሊሲዎችና ስትራቴጂዎችን ያመነጫል፣

2) የክልሉን የኢኮኖሚ ልማት ዕቅድ አቅጣጫና ሥርዓት ይዘረጋል፤ ሥራ ላይ መዋሉን ይከታተላል፤

3) ክልላዊ የረጅም ዘመን አመላካች የልማት ዕቅድ ያዘጋጃል፣ በዚህም ላይ ተመስርቶ የክልሉን የአጭርና የመካከለኛ ዘመን የልማት ፕላንና ፕሮግራም ያዘጋጃል፣ ሥራ ላይ እንዲውል ያደርጋል፤ ይከታተላል፤ ይቆጣጠራል፤

4) የክልሉን የኢኮኖሚ ዕድገት ደረጃ የሚያሳይ የኢኮኖሚ አካውንት ያዘጋጃል፤ ለክልሉ መንግስት መስተዳደር ምክር ቤት ያቀርባል፤ ያስጸድቃል፤

5) ለክልሉ ልማት የሚያስፈልጉ የማህበራዊ፣ ኢኮኖሚያዊ፣ የተፈጥሮ ሀብት መረጃዎችን ይሰበስባል፤ ያደራጃል፤ ይተነትናል፤ የክልሉን የመረጃ ቋት(database) ያቋቁማል፤ የስታቲስቲክስ መጽሔቶችን፤ የተለያዩ ፕሮፋይሎችንና ካርታዎችን(Map) ያዘጋጃል፤ ያሳትማል፤ ያሰራጫል፤
6) በክልሉ ብሔረሰቦች ምክር ቤት በሚወሰኑ አመላካቾች መሰረት በክልሉ ለታችኛው የአስተዳደር ዕርከን ዓመታዊ የሀብት ማከፋፈያ ቀመር ያዘጋጅል፤
7) የክልሉን ማኅበራዊና ኢኮኖሚያዊ ልማት ስርጭትና መልክአ ምድራዊ ገጽታ የሚያሳይ አትላስና ካርታ ያዘጋጃል፤

8) የክልሉን መንግሥት የካፒታል ፕሮጀክቶች የአዋጭነት ጥናት ያካሂዳል፤ ይገመግማል፤ ያስፀድቃል፤

9) በክልሉ የአጭር፣ የመካከለኛና የረዥም ጊዜ የልማት ዕቅዶችን ለማሳካት የሚከናወኑ የካፒታል ፕሮጀክቶችን አፈጻጸም ይከታተላል፣ ይገመግማል፣ ሪፖርት ያዘጋጃል፤ ዘስፈላጊ ሆኖ ሲገኝ ወቅታዊ የእርምት እርምጃዎች እንዲወሰዱ ያደርጋል፤

10) የክልሉን የረጅም፤ መካከለኛና አጭር የልማት ዕቅድ ለማዘጋጀት የሚረዱ የኢኮኖሚ ጥናትና ምርምር ያካሂዳል፤ የኢኮኖሚና ማህበራዊ ጉዳይ አጠቃላይ መለኪያዎችንና መስፈርቶችን ያዘጋጃል፤ በሚጸድቅበት ጊዜ ሥራ ላይ ያውላል፤ ሥራ ላይ እንዲውልም ያደርጋል፤

11)  የክልሉን የልማት ክፍተትና የመልማት አቅም ጥናት ያደርጋል፤ ከሚመለከታቸው አካላት ጋር በመተባበር በክልሉ ፍትሃዊ የልማት ስርጭት እንዲኖርና የክልሉን ሕዝብ የልማት ተጠቃሚነት ለማረጋገጥ የሚያግዝ ሥርዓት ይዘረጋል፣ ተግባራዊነቱንም ይከታተላል፤ 

12)  የክልሉን የማክሮ ኢኮኖሚና ፊስካል ማዕቀፍ ያዘጋጃል፤ ለክልሉ መስተዳድር ምክር ቤት አቅርቦ ያስፀድቃል፤

13)  የልማት ዕቅድ ፕሮግራምና ፕሮጀክቶች አዘገጃጀት ሥርዓት በመዘርጋት በሥራ ላይ እንዲውል ያደርጋል፣ የቴክኒካል ምክር አገልግሎትና የአቅም ግንባታ ድጋፍ ይሰጣል፤

14)  የሥነ-ሕዝብ ልማት ጉዳዩችን አስመልክቶ ጥናትና ምርምር ያካሂዳል፣ መረጃዎችን ያደራጃል፣ ለተጠቃሚዎችም ያሰራጫል፤ 

15)  በሥነ-ሕዝብ ጉዳዮች የማኅበረሰቡንና አመራር አካላትን ግንዛቤ ለማጎልበት የሚያስችሉ የትምህርትና ቅስቀሳ ሥራዎችን ያካሂዳል፤

16)  የሥነ-ሕዝብ ጉዳዮችን በልማት ዕቅድ አካቶ ከማስተግበር አኳያ መንግሥታዊና መንግሥታዊ ያልሆኑ ድርጅቶችን ያስተባብራል፤

17)  በክልሉ ውስጥ በወሰን ተለይተው ለሚቋቋሙ የከተማና የገጠር አስተዳደራዊ እርከኖች የአስተዳደር ወሰን ይሠራል፣ መለያ ኮዶችን በመስጠት የካርታ ሥራ ይሠራል፣ 

18)  የክልሉን የተፈጥሮ ሀብት፣ የጂኦ-ስፓሻል፣ የግብርና፣ የኢንዱስትሪ፣ የምርት፣ የአገልግሎትና የመሳሰሉትን መረጃዎች ያሰባስባል፣ ያጠናቅራል፣ ለሚመለከታቸው ያስተላልፋል፤ 

19) የተቋማትን የመረጃ አሰባሰብ ተግባራት ይቆጣጠራል፣ የአሠራር ስታንዳርድ እና የናሙና ዘዴዎችን ያጸድቃል፣ የትክክለኝነት ማረጋገጫ ይሰጣል፤

20)  በየአስተዳደር እርከኑ የሚገኙትን የሥነ-ሕዝብ ምክር ቤቶችን በማጠናከርና ባለድርሻ አካላትን በማስተባበር የአምስት ዓመት የሥነ-ሕዝብ ፕሮግራም ያዘጋጃል፤ ለሥነ-ሕዝብ ምክር ቤት በማቅረብ ያስጸድቃል፤ተግባራዊነቱን ይከታተላል፤ ይገመግማል፤ አቅጣጫ ያስቀምጣል፤

21)  በክልሉ የሚከናወኑ የወሳኝ ኩነቶች ተግባራትን በበላይነት ይመራል፤ ይቆጣጠራል፤  ይከታተላል፤ አፈጻጸሙንም ይገመግማል፤

22) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፴፫ ኢኖቬሽንና ቴክኖሎጂ ቢሮ
ቢሮው የሚከተሉት ሥልጣንና ተግባራት ይኖሩታል፡-

1) ከሚመለከታቸው አካላት ጋር በመተባበር የሳይንስ፣ የቴክኖሎጂ እና የኢኖቬሽን አጠቃቀም ባህል ለማጎልበት የሚያስችል ፖሊሲ ያመነጫል፣ በሚመለከተው አካል ሲጸደቅም ተግባራዊ መደረጉን ይከታተላል፤ የክልሉ ሥርዓተ-ትምህርት እና ሥርዓተ-ሥልጠና ከኢኖቬሽንና ቴክኖሎጂ ልማት አንጻር መቃኘቱን ያረጋግጣል፤

2) ለክልሉ ዕድገት አስፈላጊ የሆኑ የኢኖቬሽንና ቴክኖሎጂ የጥናትና ምርምር መስኮችን ይለያል፤ ክልላዊ የምርምር ፕሮግራሞችን ያስተባብራል፤ በምርምር የሚገኙ ወይም የሚፈጠሩ የሳይንስና ቴክኖሎጂ ውጤቶች የአእምሯዊ ንብረት መብት እንዲያገኙ ድጋፍ ያደርጋል፣

3) በክልሉ በኢኖቬሽንና ቴክኖሎጂ ልማት የግሉን ዘርፍ ተሳትፎና ሚና ለማሳደግ የሚያስችል ሥርዓት ይዘረጋል፣ ለአፈጻጸም ምቹ ሁኔታን ይፈጥራል፣ ለኢኖቬሽንና ቴክኖሎጂ ልማትና ለፈጠራ ሥራዎች ዕድገት አስተዋጽኦ ላበረከቱ ግለሰቦችና ተቋማት ሽልማትና ማበረታቻ የሚሰጥበትን ሥርዓት ይዘረጋል፣ ተግባራዊም ያደርጋል፤

4) የክልሉን መረጃ መረብ ዝርጋታ እና የኢንፎርሜሽን ኮሚዩኒኬሽን ቴክኖሎጂ መሠረተ ልማት ሥራን ይከታተላል፣ ይደግፋል፣ ይቆጣጠራል፣ የሚለሙ ሶፍትዌሮችና መተግበሪያዎችን (applications) ደረጃ ይወስናል፤ 

5) የክልሉን መንግስት የመገናኛና ኢንፎርሜሽን ቴክኖሎጂ መሣሪያዎችን አጠቃቀም ይቆጣጠራል፣ እንዲጠገኑ ያደርጋል፣ ብልሽታቸው ከአቅም በላይ የሆኑትን ያስወግዳል፣

6) በኢኖቬሽንና ቴክኖሎጂ እንቅስቃሴ ውስጥ ተሳታፊ የሆኑ ተቋማትና ባለሙያዎች አቅም ግንባታን ይደግፋል፤ የሙያ ማህበራትንና የጥናትና ምርምር ተቋማትን ይደግፋል፣ ያበረታታል፤ በዘርፉ የሙያ ብቃት ማረጋገጫና ፈቃድ ይሰጣል፣ ተግባራዊነቱንም ይቆጣጠራል፤

7) ከሚመለከታቸው አካላት ጋር በመተባበር የቴክኖሎጂ ፍላጎት ለመዳሰስ፣ ተገቢ ቴክኖሎጂዎችን ለማፈላለግና በሥራ ላይ ለማዋል የሚያስችል ሥርዓት ይዘረጋል፣ አፈጻጸሙን ይከታተላል፤

8) ክልል-በቀል ቴክኖሎጂዎችን ለማሻሻል፣ ለማሳደግና ለገበያ ለማቅረብ የሚደረጉ ጥናቶችን፣ የምርምርና ስርጸት ሥራዎችን ያበረታታል፣ ወደተግባር እንዲሸጋገሩ አስፈላጊውን ድጋፍ ያደርጋል፤ በፕሮቶታይፕ፣ ለባለድርሻ አካላትና ለማህበረሰቡ ተደራሽ ያደርጋል፤
9) ለኢኖቬሽንና ቴክኖሎጂ መዳበር የበለጠ አስተዋጽኦ ሊያደርጉ የሚችሉ ግለሰቦችን፣ የሙያ ማህበራትንና የጥናትና ምርምር ተቋማትን ያበረታታል፣ ይደግፋል፤

10) በየዘርፉ በሽግግር የሚመጡ ቴክኖሎጂዎችን መረጃ ይመዘግባል፣ የማጠቃለልና የማቀብ ሥራዎችን ያስተባብራል፣ ለቀጣይ ሥራ እንዲውሉ ያደርጋል፣

11)  በክልሉ የኢኖቬሽን እና ቴክኖሎጂ በተለይ የዲጂታል መሠረተ ልማቶች ለማስፋፋት የሚያስችሉ ፕሮግራሞችን በመቅረጽ ተግባራዊ ያደርጋል፤ ለሕዝብ አገልግሎት በመስጠት ላይ ያተኮሩ መሠረታዊ የአሠራር ሥርዓትና አገልግሎቶች በቴክኖሎጂ የሚደገፉበትንና ለተጠቃሚዎች የተሻለ አገልግሎት ሊሰጡ የሚችሉበት ሁኔታ መመቻቸቱን ያረጋግጣል፤ በአጠቃላይ የመንግስት አገልግሎት በቴክኖሎጂ የተደገፈና ቀልጣፋ እንዲሆን ይሠራል፣ ድጋፍ ያደርጋል፤

12)  የኢኖቬሽንና ቴክኖሎጂ መረጃ ቋት ያደራጃል፣ መረጃዎችን ያጠናቅራል፤ ክልላዊ የመረጃ አያያዝ ደረጃ ያወጣል፤ በመንግስት ተቋማት መካከልም የተቀናጀና ደህንነቱ የተጠበቀ የመረጃ ፍሰትና ልውውጥ እንዲኖር ድጋፍ ይሰጣል፤ በአግባቡ ጥቅም ላይ መዋሉን ይከታተላል፤

13)  የመንግስት ተቋማት የመረጃ ሥርዓትን ከመገንባትና ከማቀናጀት አንፃር የመንግስት የዶሜይን ስም ይደለድላል፣ አድራሻ ይመዘግባል ይቆጣጠራል፣

14)  ከሚመለከታቸው አካላት ጋር በመተባበር በክልሉ የመረጃ ሥርዓትን ይገነባል፣ ያቀናጃል፤ ደህንነቱ የተጠበቀ የኢንፎርሜሽን መረብ የመዘርጋት ሥራን ይደግፋል፤

15)  በክልሉ ለተመረጡ የኢኖቬሽንና ቴክኖሎጂ ምርምር የሚውሉ ዓለም አቀፍ ደረጃቸውን የጠበቁ ቤተ-ሙከራና የሠርቶ ማሳያ ማዕከላትንና የኢንፎርሜሽን ኮሚዩኒኬሽን ቴክኖሎጂ ፓርኮችን በማቋቋም የፈጠራ ክህሎት እንዲያድግ ድጋፍ ያደርጋል፤ ለዚህም የሚያግዝ ስታርት አፕ ፈንድ እንዲቋቋም ሁኔታዎችን ያመቻቻል፤

16)  ለዞኖች እና ሪጂዮፖሊስ ከተሞች ኢኖቬሽንና ቴክኖሎጂ ተቋማት አቅም ግንባታ አስፈላጊውን የሙያና የቴክኒክ ድጋፍ ይሰጣል፤ በዞኖችና ሪጂዮፖሊስ ከተሞች  መከናወን ያለባቸውን የኢኖቬሽን እና የቴክኖሎጂ ልማት ተግባራትን በመለየት የጋራ መግባባት ተደርሶባቸው በየደረጃው ተግባራዊ እንዲደረጉ ያደርጋል፤ ተግባራዊ መደረጋቸውን ይከታተላል፤

17)  ፈጠራንና ኢኖቬሽንን በማበረታታት የፈጠራ ሃሳቦችን ወደ እሴት በመለወጥ ለክልላዊ ብልጽግና የሚያደርጉት አስተዋጽኦ ውጤታማ እንዲሆን ይከታተላል፤
18)  በየደረጃው ላሉ የመንግስት ተቋማትና የኅብረተሰብ ክፍሎች የኢንፎርሜሽን ቴክኖሎጂ ጥናት ዲዛይን ያዘጋጃል፣ ዘመናዊ የመረጃ ልውውጥ ፍላጎት ወይም ክፍተት የመለየት ሥራ ያከናውናል፣ የመፍትሄ ሃሳብ ያቀርባል፣ ሲፈቀድም ተግባራዊ ያደርጋል፣

19)  በክልሉ በየደረጃው ላሉ ሴክተር መሥሪያ ቤቶች ውስብስብና መለስተኛ ኢንፎርሜሽንና ኮሚኒኬሽን ቴክኖሎጂ መሰረተ-ልማት ይዘረጋል፣

20)  በክልሉ የአስተዳደር እርከኖች የቪዲዮ ኮንፈረንሲንግ፣ የማኅበረሰብ የመረጃ ማዕከላትን፣ የጥሪ ማዕከልና የማኅበረሰብ ሬድዮ ጣቢያዎችን ያቋቁማል፣ ያስተዳድራል፣ ይቆጣጠራል፤

21)  በምርምር የሚገኙ ወይም የሚፈጠሩ የሳይንስና ቴክኖሎጂ ውጤቶች የአእምሯዊ ንብረት መብት እንዲያገኙ ድጋፍ ያደርጋል፣
22)  የመገናኛና የኢንፎርሜሽን ቴክኖሎጂ አገልግሎቶች ጥራታቸው፣ ደህንነታቸውና አስተማማኝነታቸው የተጠበቀ እንዲሆን የሚያስችሉ ደረጃዎችን ይወስናል፣ ተግባራዊ መደረጋቸውን ያረጋግጣል፣
23)  በክልል መንግስት ተቋማት መካከል ዘመናዊ የኢንፎርሜሽን ኮሙኒኬሽን መረብ መዘርጋቱን ይከታተላል፣ የሶፍትዌርና የሲስተም ልማት ሥራን ያከናውናል፣ እንዲከናወን ያደርጋል፣ ተገቢውን ድጋፍም ይሰጣል፣ ተግባራዊነቱን ይቆጣጠራል፤
24) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፴፬  ትራንስፖርትና መንገድ ልማትና አስተዳደር ቢሮ

ቢሮው የሚከተሉት ሥልጣንና ተግባራት ይኖሩታል፡-
1) የክልሉን የመንገድ ልማት ሥራዎች በበላይነት ይመራል፣ ደረጃ ይወስናል፣ ያስተዳድራል፣ ይከታተላል፣ ይቆጣጠራል፣
2) ከክልል መንገዶች ጋር በተያያዙ የፖሊሲ ጉዳዮች ላይ የክልሉን መንግሥት ያማክራል፣ ያስተባብራል፣ አፋጻጸሙን ይከታታላል፣ እገዛም ያደርጋል፤
3) የተጠናከረ የብሔራዊ መንገድ ሀብት አስተዳደር መረጃ እንዲኖር የክልሉን የመንገድ አውታርና የመንገድ ሁኔታ መረጃ ለፌደራል መንገዶች ባለሥልጣን ሪፖረት ያደርጋል፤
4) በክልሉ ውስጥ መንገዶችን ለማስፋፋት፣ ለመንከባከብና ደረጃ ለማሻሻል የመንገድ ልማት ዕቅዶችን እና ፕሮግራሞችን ያዘጋጃል፤
5) ለመንገድ ሥራዎች የሚያስፈልጉ የዲዛይን ዝግጅት፣ የአዋጭነት ጥናት፣ የአካባቢ ተጽዕኖ ግምገማና ሌሎች ተዛማጅ ጥናቶች ያዘጋጃል፣እንዲዘጋጁ ያደርጋል፤
6) ለመንገድ ሥራና እና ለአማካሪ አገልግሎቶች ዉሎችን ያዘጋጃል፣ እንዲዘጋጁ ያደርጋል፣ ይወዋላል፣ ሥራዎችን በዉላቸዉ መሠረት መፈጸማቸዉን ይከታተላል፣ ወይም ክትትል እንዲደረግ ያደርጋል፤
7) በክልሉ ዉስጥ ያሉ የፌደራል የመንገድ ፕሮጀክቶች የዕቅድ ዝግጅት እና ትግበራ ላይ ከፌዴራል መንግሥት ሀብት አስተዳዳር ጋር በጋራ ይሠራል፤
8) በክልሉ ውስጥ በፌዴራል መንግሥት የገንዘብ ድጋፍ የሚገነቡ የመንገድ ፕሮጀክቶችን አፈጻጸም ዉጤታማ እንዲሆን ትብብር ያደርጋል፣ ወቅታዊ ሪፖርትና መረጃዎችን ለፌደራል መንገዶች አስተዳደር ያቀርባል፤
9) በማኅበረሰብ ተሳትፎና በወረዳ በጀት ለሚገነቡ እና ለሚጠገኑ መንገዶች የቴክኒካልና ሌሎች የማቴሪያል ድጋፍ ያደርጋል፤
10)  በሕጉ መሠረት የክልሉ መንገዶችን ወሰን እና የግንባታ ማቴሪያል መገኛ ቦታዎችን ይለያል፣ከሚመለከተው አካል ጋር በትብብር ይሠራል፤
11)  ከሚመለከታቸው አካላት ጋር በመተባበር በሕጉ መሠረት ለመንገድ ሥራ የሚፈለግን መሬት ተገቢዉን ካሳ እንዲከፈል በማድረግ ያቀርባል፣ በመንገድ ወሰን ክልል ዉስጥ ያለን ማንኛዉንም ሕገ ወጥ ንብረት ነጻ ያደርጋል፤
12)  በመንገድ ግንባታ፣ ጥገና፣ ማሽኖችና መሳሪያዎች አጠቃቀምና አስተዳዳር ላይ መመሪያዎችን ያዘጋጃል፣ ያሰተባብራል በተግባር ላይ እንዲዉል ያደርጋል፤
13)  ከፌደራል፣ ከክልልና ሌሎች አጋር አካላት የሚገኙ ሀብቶችን በአግባቡ በመጠቀም የክልሉን ሕዝብ የመንገድ ተደራሽነት ጥያቄ በፍትሐዊ መንገድ እንዲዳረስ ያደርጋል፡፡
14) ክልላዊ የመንገድ መሠረተ ልማት ሥራዎች ኢኮኖሚያዊ ጠቀሜታና ፍትሐዊ ተደራሽነትን መሠረት ባደረገ መልኩ መከናወናቸውን ይከታተላል፣ ይቆጣጠራል፣

15) የትራንስፖርትና ሎጂስቲክስ ዘርፍ ልማትንና ተወዳዳሪነትን በቀጣይነት የሚያረጋግጡ ፖሊሲዎችን፣ ስትራቴጂዎችን፣ ፕሮግራሞችን እና ሕጎችን ያመነጫል፤ በሚመለከተው አካል ሲጸድቅም ተግባራዊ ያደርጋል፤ 
16) በክልሉ መደበኛና መደበኛ ያልሆኑ የትራንስፖርት አገልግሎቶች እንዲስፋፉ ያደርጋል፣ 
17) የትራንስፖርት አገልግሎቶች አቅርቦት በተቀናጀ መንገድ እንዲፈፀምና የክልሉን የልማት ስትራቴጂዎች በተሟላ ሁኔታ እንዲያገለግል መደረጉን ያረጋግጣል፤

18) የትራንስፖርት አገልግሎቶች አስተማማኝና ደህንነታቸው የተጠበቀ መሆኑን ለማረጋገጥ የሚያስችል የቁጥጥር ሥርዓት እንዲዘረጋና ሥራ ላይ እንዲውል ያደርጋል፤ 
19) በሀገሪቱ የትራንስፖርት ፖሊሲዎች መሰረት በክልሉ በሚገኙ አፈጻጸሙን አካላት ላይ የትራንስፖርት አገልግሎት እንዲስፋፋ ያበረታታል፣ ፈቃድ ይሰጣል፣ ያድሳል፣ ይሰርዛል፤
20) በክልሉ የትራንስፖርት መሰረተ-ልማት አገልግሎት እንዲስፋፋ፣ እንዲሻሻልና እንዲጠገን ያደርጋል፣

21) በከተማ ታክሲ አገልግሎት ለሚሰማሩ ግለሰቦችና ድርጅቶች ፈቃድ ይሰጣል፣ በዘርፉ የሚቋቋሙ ማኅበራትን ይመዘግባል፣ ስምሪት ይሰጣል፣ 
22) በክልሉ ለሚቋቋሙ የተሸከርካሪ ጥገና ጋራዦች፣ የአሽከርካሪ ማሰልጠኛ ተቋማትና ለተሸከርካሪ ዓመታዊ የቴክኒክ ምርመራ ተቋማት ፈቃድ ይሰጣል፣ ይቆጣጠራል፣ ይሰርዛል፣

23) በሕዝብና በጭነት ማመላለሻ ሥራ ላይ ለሚሰማሩ አካላት የብቃትና የሙያ ፈቃድ ይሰጣል፣ ያድሳል፣ ይሰርዛል፤ ለሚሰጡት አገልግሎት የሚያስከፍሉትን ታሪፍ ያወጣል፣ ይከታተላል፤ ለሕዝብ ማመላለሻ ተሽከርካሪዎችም ደረጃ ያወጣል፣ ያድሳል፣

24)  ለአሽከርካሪዎችና ለተሸከርካሪዎች የብቃት ማረጋገጫ ይሰጣል፣ ያድሳል፣ ያግዳል፣ ይሰርዛል፣ 
25)  የአሽከርካሪ ብቃት ማረጋገጫ ምዘና እና የቴክኒሻኖች ማሰልጠኛ ማዕከላት ያቋቁማል፣ ሥልጠና ይሰጣል፣ በዘመናዊ ቴክኖሎጂ እንዲታገዝ ያደርጋል፣ 
26)  የሕዝብና የጭነት ማመላለሻ መናኸሪያዎች እንዲቋቋሙ ያደርጋል፣ ያስተዳድራል፣ 
27)  የመንገድ ትራንስፖርት ሕጎች መከበራቸውን ይከታተላል፣ እርምጃ ይወስዳል፣ 
28)  ባለሞተር ተሸከርካሪዎች ላይ የሚለጠፉ ሰሌዳዎችንና የትራንስፖርት ህትመቶችን ያሳትማል፣ ያሰራጫል፣ 
29)  በክልሉ የመንገድ ደህንነት ፈንድና ካውንስል ያቋቁማል፣ 
30)  የተፈጥሮና ሰው ሠራሽ አደጋ ሲከሰት ወይም በሌሎች አስፈላጊ ምክንያቶች የንግድ ማመላለሻ ተሽከርካሪዎችን በአስፈላጊው ቦታና መስመር ደልድሎ ያሰማራል፣ ይከታተላል፣ 
31)  ከሌሎች ባለድርሻ አካላት ጋር የመንገድ ትራፊክ አደጋ ለመከላከል በቅንጅት ይሠራል፣

32)  የሎጂስትክስ እና የትራንስፖርት ፖሊሲን ያመነጫል፤ ሥራ ላይ እንዲውል በባለቤትነት ይመራል፤

33)  የተሽከርካሪ፤ የጀልባና የአውሮፕላን ጣቢያዎች፣ የፓርኪንግ፣ የጭነት የሥልጠናና ተርሚናል፣ የፈተና ማዕከል ስታንዳርድ ያወጣል፤ የግንባታ ዲዛይን ያዘጋጃል፤ ከሚመለከተው አካል ጋር ይገነባል፤ እንዲገነቡ ያደርጋል፤ የአገልግሎት አሰጣጣቸውን በበላይነት ይመራል፤ ይቆጣጠራል፤ የሎጂስቲክ ፕሮጀክት ግንባታ ስርጭትን ያጠናል፤ 

34)  የክልሉን የልማት ስትራቴጂዎች ተግባራዊ ለማድረግ፣ የልማት ማዕከላትንና የዕድገት ኮሪደሮችን የትራንስፖርትና ሎጂስቲክስ ፍላጐት ለማሟላት የትራንስፖርት አገልግሎቶች የተቀናጁ፣ ቀልጣፋና ተደራሽ መሆናቸውን ያረጋግጣል፤ 
35)  ከሚመለከታቸው አካላት ጋር በመተባበር ክልላዊ የትራንስፖርትና ሎጂስቲክስ ውህደት መናበብ እንዲፈጠር ሥርዓት ይዘረጋል፣ ለአፈጻጸሙ ምቹ ሁኔታን ይፈጥራል፤ ከከተማና መሠረተ ልማት ቢሮ እና ከሌሎች ባለድርሻ አካላት ጋር በመተባበር የክልሉን የተቀናጀ የትራንስፖርትና ሎጅስቲክስ መሠረተ ልማቶች ማስተር ፕላን ያዘጋጃል፣ ተግባራዊ መደረጉን ይከታተላል፤

36)  በትራንስፖርትና ሎጅስቲክስ ዘርፍ ልማት የግል ዘርፉን ተሳትፎና ሚና ለማሳደግ የሚያስችል ሥርዓት ይዘረጋል፣ ለአፈጻጸሙ ምቹ ሁኔታን ይፈጥራል፤

37) የትራንስፖርትና ሎጅስቲክስ አገልግሎት አሰጣጥ የደህንነት ደረጃዎችን ያዘጋጃል፤ ተግባራዊነታቸውን ይከታተላል፤ ተግባራዊ እንዲደረጉ ያደርጋል፤

38)  የትራንስፖርትና ሎጅስቲክስ መሠረተ ልማቶችን በተመለከተ አስተማማኝና ደህንነታቸው የተረጋገጠ እንዲሆኑ የሚያስችሉ የቁጥጥር ሥርዓቶች እንዲዘረጉና ሥራ ላይ እንዲውሉ ያደርጋል፤

39)  በትራንስፖርትና ሎጅስቲክስ ዘርፍ አዳዲስ ቴክኖሎጂዎችና አሠራሮች በክልሉ ጥቅም ላይ እንዲውሉ፣ እንዲስፋፉና እንዲዳብሩ ያደርጋል፤

40)  የትራንስፖርትና ሎጅስቲክስ መሠረተ ልማቶችና አገልግሎቶች በአካባቢና በአየር ንብረት የሚኖራቸውን ተጽዕኖ ለመቀነስ የሚያስችሉ ስልቶችን በመለየት ሥራ ላይ መዋላቸውን ያረጋግጣል፤

41)  የክልሉን የትራንስፖርትና ሎጅስቲክስ መረጃዎች ያደራጃል፣ ለሚመለከታቸው አካላት ያሰራጫል፤ 
42)  የትራንስፖርት ማኔጅመንት ሥርዓቱን ለማሻሻልና የመንገድ ትራፊክ ደህንነት ችግርን በመሠረታዊነት ለመፍታት የሚያስችሉ ጥናቶችን ያከናውናል ይተገብራል፤

43)  የሎጂስቲክስ ሥርዓት ቀልጣፋና ተወዳዳሪ መሆኑን ያረጋግጣል፤
44)  ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፴፭ ከተማና መሠረተ-ልማት ቢሮ
ቢሮው የሚከተሉት ሥልጣንና ተግባራት ይኖሩታል፡-

1)  በክልሉ ውስጥ የሚገኙትን ከተሞች በዕቅድና በከተማ ፕላን እንዲመሩ ይከታተላል፣ ይደግፋል፤
2)  ከተሞች የፖለቲካዊ፣ የማኅበራዊና የኢኮኖሚያዊ ልማት ማዕከልነታቸውን በብቃት እንዲወጡ ለማስቻል ሁለገብና የተቀናጀ ድጋፍ ይሰጣል፣ የከተማ አሰፋፈርና የዕድገት አቅጣጫን ያጠናል፣ ይከታተላል፤ 
3)  በክልሉ ውስጥ በሚገኙ ከተሞች የከተሞችን ፕላን በጠበቀ መልኩ የመሠረተ-ልማት አውታሮች የሚስፋፉበትን ዘዴ ይቀይሳል፣ የቅርብ ክትትልና ድጋፍ ያደርጋል፣ በልማቱም ኅብረተሰቡ ተሳታፊ እንዲሆን የአሠራር ሥርዓት ይዘረጋል፤ 
4)  በከተማ መዋቅራዊ ፕላን ክልል ውስጥ የሚካሄድ ማናቸውም የመሬት አጠቃቀም ከከተማ ፕላንና ከወደፊት የከተማ ዕድገት ጋር የሚጣጣም መሆኑን እየገመገመ የይሁንታ ፈቃድ ይሰጣል፣ አፈጻጸሙንም ይከታተላል፣ ይቆጣጠራል፤ 
5)  በከተማ ባለይዞታዎች ለሚቀርቡ የስም፣ የንብረት ዝውውር ጥያቄዎች ተገቢውን ምላሽ ይሰጣል፣ በመሬት ይዞታ ላይ የሚካሄዱ ለውጦችን ለሚመለከተው አካል በወቅቱ ያስተላልፋል፤ይመዘግባል፤
6) የከተማነት መስፈርት የሚያሟሉ የቀበሌ ማዕከላትን መረጃ ከሚመለከተው አካል ይወስዳል፣ ያጠናል፣ መስፈርቱን የሚያሟሉትን የከተማ እውቅና ይሰጣል፣ በክልሉ ውስጥ የታቀፉትን ከተሞች ዕድገት በየጊዜው እያጠና ከአንድ ደረጃ ወደሌላ ደረጃ እንዲሸጋገሩ ያደርጋል፣ ወደ ከተማ አስተዳደርነት ማደግ የሚገባቸው ቢኖሩ ይህንኑ አስመልክቶ የተጠየቀው ሽግግር እንዲፈቀድላቸው ለክልሉ መስተዳድር ምክር ቤት የውሳኔ ሐሳብ አዘጋጅቶ ያቀርባል፤ 
7)  የክልሉ ከተሞች ሁሉን አቀፍ በሆነ ደረጃ የሚጠቀሙባቸውን ልዩ ልዩ ረቂቅ የሕግ ማዕቀፎችን ያዘጋጃል፣ የዕድገት ደረጃቸውን በጠበቀ መንገድ እንዲሻሻሉ ያደርጋል፤ 
8)  የከተሞችን ልማት ለማፋጠንና መልካም አስተዳደርን ለማስፈን የሚያግዙ የተለያዩ ጥናቶችን ያካሂዳል፣ በሌሎችም እንዲካሄዱ ያደርጋል፣ የአሠራር ስልቶችንም ይቀይሳል፤ 
9)   ከተሞች ከአጋር አካላት ጋር በጋራ የሚሠሩባቸውን ስልቶች በመቀየስ ያልተማከለ አስተዳደር ሥርዓት የሚጠናከርበትን ዘዴ ይቀይሳል፣ 
10)  ለከተሞች ዘላቂ ሥልጣን የሚያጎናጽፍ የልማት ፋይናንስና አስተዳደር እንዲኖራቸው ድጋፍና ክትትል ያደርጋል፤የማስፈፀም አቅማቸውን እንዲያዳብሩ ድጋፍ ይሰጣል፤
11)  የክልሉ ከተሞች ውብ፣ ጽዱና አረንጓዴ እንዲሁም ለኑሮ እና ለሥራ ተስማሚና ተወዳዳሪ ሆነው እንዲገኙ አስፈላጊውን ድጋፍና እገዛ ያደርጋል፤
12)  ከከተሞች ፕላን ጋር የሚጣጣምና የከተሞችን ነባራዊ ሁኔታ ያገናዘቡ የቤት ልማት አማራጮችን ዓይነትና የሚያስፈልገውን የመሬት መጠን በመወሰን ለመሬት አቅራቢው አካል ያሳውቃል፣ የተጠየቀው መሬትም እንዲቀርብና ለታለመለት ዓላማ እንዲውል ይከታተላል ወይም ያደርጋል፤ 
13)  የግል ሴክተሩንና የመንግሥት የልማት ድርጅቶችን አቅም በማሳደግ በከተማ ልማት፣ በሪልስቴት ሥራዎች እና በመሳሰሉት እንቅስቃሴዎች በንቃት የሚሳተፉበትን ስልት ይቀይሳል፤ 
14) ወደ ሊዝ ሥርዓት ያልገቡ ከተሞችን ጉዳዩ ከሚመለከተው አካል ጋር አጥንቶ ለክልል መስተዳድር ምክር ቤቱ ያቀርባል፤ ሲጸድቅም ሥራ ላይ ያውላል፤ ሥራ ላይ እንዲውል ያደርጋል፤ ሥራ ላይ መዋሉን ይከታተላል፤
15)  በክልሉ መንግሥትና በከተሞች ባለቤትነት ስር የሚገኙ ቤቶችን በሚመለከት አግባብ ላላቸው አካላት ተፈላጊውን ቴክኒካዊና አስተዳደራዊ ድጋፍ ያደርጋል፤ 
16)  በከተማ አስተዳደሮች ደረጃ የሚፈጸም ቤቶች ግዢና ሽያጭ ውል እና በዋስትና የተያዙ ቤቶች ጉዳይን ይከታተላል፤ ይቆጣጠራል፤
17)  በከተሞች ውስጥ ያለው የመኖሪያ ቤት ችግር የሚቀረፍበትን ሁኔታ በማጥናት ለመንግሥት የውሳኔ ሀሳብ ያቀርባል፤ ሲጸድቅም ተግባር ላይ እንዲውል ያደርጋል፤ የከተማው ነዋሪ ሕዝብ ከአቅሙ ጋር የተመጣጠኑ መኖሪያ ቤቶችን ሠርቶ እንዲጠቀም የሚያስችሉ ሁኔታዎች እንዲመቻቹም ያደርጋል፤ 
18)  የቋሚ ንብረት ግመታ የሚፈፀምበትን ሥርዓት ይዘረጋል፤ ሥራ ላይ እንዲውል ያደርጋል፤ ይከታተላል፤ ይቆጣጠራል፤

19)  የኮንስትራክሽን ፕሮጀክት ሥራዎችን ጥናት ያካሂዳል፣ ዲዛይን ይሰራል፣የግንባታ ዝግጅት እና የግዥ ሂደቱን ይደግፋል፣

20)  የሀገሪቱ የሕንፃ ኮድና ስታንዳርዶች በዲዛይንና ግንባታ ሥራ ደረጃዎች ላይ በክልሉ ውስጥ መከበራቸውን ይከታተላል፣ ይቆጣጠራል፤ 
21)  በክልሉ መንግሥት በጀት እና በግሉ ዘርፍ ለሚገነቡ ግንባታዎች የሚያስፈልጉ ዲዛይኖችና የመንግሥት የግንባታ ሥራ ውሎች በአግባቡ መዘጋጀታቸውን ቁጥጥር ያደርጋል፤
22)  በክልሉ መንግሥት በጀት የሚከናወኑ የመንግሥት ግንባታዎች በተገባላቸው ውል መሠረት የጥራት ደረጃቸውና የጊዜም ሆነ የዋጋ ገደቦቻቸው ተጠብቀው መሠራታቸውን ይቆጣጠራል፤ 
23)  በክልሉ ውስጥ የሥራ ተቋራጮችን፤ አማካሪዎችንና ሙያተኞችን ይመዘግባል፣ የሙያ ብቃት ማረጋገጫ ይሰጣል፣ አስፈላጊ ሆኖ ሲያገኘውም ፈቃዳቸውን ይሰርዛል፣ የግንባታ-ነክ አለመግባባቶች በሚከሰቱበት ወቅት የግልግል ሥራዎችን ይሠራል፤ 
24)  በክልሉ ውስጥ የኮንስትራክሽን ኢንዱስትሪው አቅም እንዲያድግ ተፈላጊውን ድጋፍ ያደርጋል፣ የግንባታ ቴክኖሎጅዎች እንዲስፋፉ ያበረታታል፣ በጥቅም ላይ የሚውሉ የግንባታ ግብዓቶች ጥራታቸውን ጠብቀው እየተመረቱ መሆናቸውን ይከታተላል፣ ይቆጣጠራል፣ የጥራት ችግርም ሲያጋጥም እርምጃ ይወስዳል፤ 
25)  በክልሉ ውስጥ ተፈጻሚነት የሚኖራቸውን የኮንስትራክሽን፣ የከተማ ልማትና ቤት-ነክ ፖሊሲዎችንና ስትራቴጅዎችን ይነድፋል፣ ሲፈቀድም ተግባራዊ ያደርጋል፤ 
26)  የተሰጡትን ተግባርና ኃላፊነቶች በብቃት መወጣት የሚያስችሉ የኮንስትራክሽን፣ የቤት-ነክ እና የከተማ ልማት መመሪያዎችን በማዘጋጀት በሥራ ላይ ያውላል፤ 
27)  የከተሞችን ልማት ለማፋጠን አስፈላጊ የሆኑ ተቋማት እንዲደራጁና የቢሮውንና በተዋረድ የሚገኙ ተቋማትን አደረጃጀት በማጥናት ሲፈቀድ ተግባራዊ ያደርጋል፤
28)  የከተሞችን የምግብ ዋስትና ስትራቴጂ ሥራ ላይ ያውላል፤ ሥራ ላይ እንዲውል ያደርጋል፤
29)  በክልሉ ከተሞች የልማታዊ ሴፍቲኔት፣ የኑሮ ማሻሻያና ልማት የድጋፍ ማዕቀፎችን ይቀርጻል፣ ተፈጻሚ ያደርጋል፤

30) በከተሞች የምግብ ዋስትናን ለማረጋገጥና የሥራ ዕድል ለመፍጠር አስፈላጊ የሆኑ ሥራ የሌላቸውን፣ መሥራት የሚችሉና የማይችሉትን ለችግር ተጋላጭ የሆኑ ዜጎችን በጥናት በመለየት መረጃ ይይዛል፣ ይተነትናል፣ ያደራጃል፤

31)  በክልሉ የሚገኙ ከተሞችን በበላይነት ይመራል፣ ይቆጣጠራል፡፡
32)  ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤

አንቀጽ ፴፮ ውኃና ኢነርጂ ልማት ቢሮ
ቢሮው የሚከሉት ሥልጣንና ተግባራት ይኖሩታል፡-

1) የተፋሰስ ጥናት በማካሄድ የክልሉን የከርሰ- ምድርና ገጸ-ምድር የውኃ ሀብት በመጠንና በጥራት ይለያል፣ ጥቅም ላይ የሚውልበትን ሁኔታ ያመቻቻል፤

2) የክልሉ አፈጻጸሙን ሀብት እንደ ምንጭ፣ ወራጅ ወንዝ፣ ወንዝ እና የተፈጥሮ እና ሰው- ሰራሽ ሐይቆችን ይንከባከባል፤ ይጠብቃል፤ አጠቃቀማቸውን ይወስናል፤
3) የክልሉን የውኃ ሀብት ክምችትና ስርጭት ያጠናል፣ እንዲጠና ያደርጋል፣ ያስተዋውቃል፣ ያስተዳድራል፤

4) የክልሉን የውኃ ሀብት ዘላቂና አስተማማኝ በሆነ መንገድ ለመጠቀም የሚያስችሉ ስልቶችን ይቀይሳል፣ ተግባራዊነታቸውን ይከታተላል፤

5) የክልሉን የውኃ ሀብት መረጃዎች በመሰብሰብ፣ በማደራጀትና በመተንተን ለልማት ሥራዎች ያውላል፣ እንዲውሉ ያደርጋል፤

6) አግባብነት ካላቸው አካላት ጋር በመተባበር ለልዩ ልዩ አገልግሎቶች የሚውል ውኃ ሊኖረው  የሚገባውን የጥራት ደረጃ ይወስናል፣ በሥራ ላይ እንዲውል ያደርጋል፣ አፈጻጸሙን  ይቆጣጠራል፤ ከውኃ ንጽህና (Sanitation) ጋር የሚያያዙ ሥራዎችን ይሠራል፤ አፈጻጸሙን ሀብት ከብክለት እንዲጠበቅ ያደርጋል፤ ይቆጣጠራል፤
7) በፌደራሉ መንግሥት ባለቤትነት በክልሉ ውስጥ ለሚካሄዱ የውኃ ልማት ፕሮጀክቶች ክንውን ድጋፍ ያደርጋል፤

8) በተፋሰስ ውስጥ ለሚገኙ ተጠቃሚዎች የውኃ ክፍፍላቸው ፍትሃዊና ሚዛናዊ በሆነ መንገድ መከናወኑን ያረጋግጣል፤ አፈጻጸሙን ይቆጣጠራል፤

9) ፈሳሽ ቆሻሻ ወደ ወንዝ፣ ሐይቅ እና አካባቢ የሚፈስበትን ስታንዳርድ ያዘጋጃል፤ ሥራ ላይ እንዲውል ያደርጋል፤
10)  በከተሞች የፍሳሽ ቆሻሻ አወጋገድ ሥርዓት ይዘረጋል፣ የተለያዩ ግንባታዎች እንዲገነቡ ያደርጋል፣ ክትትልና ቁጥጥርም ያደርጋል፤

11)  በክልሉ ውስጥ ወጥነትና ፍትሐዊነት ያለው የውኃ ታሪፍ፣ ሮያልቲም ሆነ የወጭ አመላለስና አወሳሰን ሥርዓት ቀርጾ ለክልሉ መስተዳድር ምክር ቤት ያቀርባል፣ ሲፈቀድም በሥራ ላይ እንዲውል ያደርጋል፣ ይህንኑ አስመልክቶ በየጊዜው ጥናቶችን ያካሂዳል፣ በሌሎችም እንዲካሄዱ ያደርጋል፤

12) የክልሉን የውኃ ሀብት ሥራ ላይ ለማዋል ለሚፈልጉ አካላት ፈቃድ ይሰጣል፤ ያድሳል፤ ይሰርዛል፤ ይቆጣጠራል፤ ታሪፍን ያጠናል፤ ያዘጋጃል፤ ጠቅላላ ዋጋ ያስከፍላል፤ አፈጻጸሙን ይከታተላል፤
13) በክልሉ ውስጥ የተገነቡ የውኃ ተቋማት ዘላቂና ተፈላጊውን አገልግሎት እንዲሰጡ የመለስተኛና ከፍተኛ ጥገና ሥራዎችን ያካሂዳል፣ እንዲካሄዱ ያደርጋል፤

14) ከውኃ ሥራዎች ጋር የተያያዙ ቴክኖሎጂዎች ጥራታቸውን የጠበቁና ስታንዳርድ ያሟሉ ስለመሆናቸው ያረጋግጣል፣ አዳዲስ ቴክኖሎጂዎችን በመፈተሽ ወደ ስርጭት እንዲገቡ ፈቃድ ይሰጣል፣ ያበረታታል፤

15) ጉዳዩ ከሚመለከታቸው አካላት ጋር በመተባበር በውኃ ሀብት ላይ የሚደረጉ ጥናቶችና ምርምሮችን ያካሂዳል፣ ያስተባብራል፣ አዳዲስ ቴክኖሎጂዎችንና የምርምር ውጤቶችን በክልሉ ውስጥ ያስፋፋል፤

16) የመጠጥ ውሃ አቅርቦት አስተማማኝና ቀጣይነት እንዲኖረው ያደርጋል፤ ኅብረተሰቡ ተቋማትን በባለቤትነት ማስተዳደር እንዲችል ስልት ይቀይሳል፤

17) የክልሉን የውኃ ሀብትና የውኃ አቅርቦት ተቋማት በአግባቡ ለመጠበቅና ለመጠቀም የኅብረተሰቡን የባለቤትነት ስሜት የሚያዳብሩና በዘርፉ የተሰማሩትን አካላት ክህሎት የሚያሳድጉ ሥልጠናዎችን ያዘጋጃል፣ ይሰጣል፤ 

18) በከተማና በገጠር አካባቢዎች ለንጹሕ መጠጥ ውኃ አቅርቦት የተገነቡ ተቋማት ዘላቂና አስተማማኝ አገልግሎት የመስጠት አቅም እንዲኖራቸው ሙያዊ ድጋፍ ይሠጣል፤

19) በክልሉና በፌደራሉ መንግሥት አካላት የወጡ የውኃ ሀብት አስተዳደር ሕጎች፣ ደንቦችና መመሪያዎች በክልሉ ውስጥ ተግባራዊ እንዲሆኑ ያደርጋል፤
20) ክልል አቀፍ የሆኑ የውኃ ሀብት አስተዳደር ፖሊሲ፣ ሕግና ደንብ ረቂቆችን፣ መመሪያዎችን፣ ስትራቴጃዊ ዕቅዶችን፣ ስታንዳርዶችንና የሥራ ማኑዋሎችን ያዘጋጃል፣ ያሰራጫል፣ ተግባራዊነታቸውን ይከታተላል፣ ይቆጣጠራል፤

21) የመጠጥ ውሃ ፕሮጀክቶች ዲዛይን ያዘጋጃል፤ እንዲዘጋጅ ያደርጋል፤ በሚመለከተው አካል ሲጸድቅ ሥራ ላይ ያውላል፤
22)  በከተማም ሆነ በገጠር አካባቢዎች ንጹሕ የመጠጥ ውኃ አቅርቦት ሽፋንን ለማሳደግ የአዳዲስ ጥናትና ዲዛይን ማሻሻያና ማስፋፊያ ሥራዎች እንዲካሄዱና ግንባታቸው እንዲከናወን ያደርጋል፣ ተገቢውን ክትትልና ቁጥጥር ያካሂዳል፤
23)  አስፈላጊ ሆኖ ሲገኝ በማንኛውም ሰው ንብረት ላይ መስመር መዘርጋት ወይም ጉድጓድ መቆፈር ወይም ግንባታ ማካሄድ ይችላል፤ በዚህ ምክንያት በንብረታቸው ላይ ጉዳት ለደረሰባቸው ሰዎች ጉዳዩ ከሚመለከተው አካል ጋር በመሆን ካሣ እንዲከፈላቸው ይሠራል፤

24) ቆላማነት ባላቸውና ድርቅ በሚደጋገምባቸው ቦታዎች የአስቸኳይ ጊዜ ውኃ አቅርቦት ፕሮግራምን ያቀናጃል፤
25)  በውኃ ሥራ ላይ ከተሰማሩ መንግሥታዊ ካልሆኑ ድርጅቶች ጋር የሥራ ውል ይፈራረማል፤ ያቀናጃል፤ አስፈላጊውን ድጋፍ ይሰጣል፤ ይቆጣጠራል፤

26) ሕዝቡ በውኃ ፕሮጀክቶች ላይ ከጥናት ጀምሮ እስከ መጨረሻው ሂደት እንዲሳተፍ ያደርጋል፤ መሠረተ ልማቶችን ለተጠቃሚዎች ያስተላልፋል፤ ከመንግስት አካላት ጋር በመሆን ደህንነታቸውን ይጠብቃል፤ ከተጠቃሚዎች አቅም በላይ ከሆነ የጥገናና ዕድሳት ሥራ ያካሂዳል፤ ተጠቃሚዎች በበላይነት እንዲያስተዳድሩት ያደርጋል፤

27)  ግንባታቸው የተጠናቀቁ የውኃ ሀብት ልማት ፕሮጀክቶች የሚጠበቅባቸውን አገልግሎት እንዲሰጡ ያደርጋል፤ የውኃ መሠረተ ልማት (Scheme) ጥገና፤ ማሻሻልና ማስፋፋት ሥራን ያካሂዳል፤ ይቆጣጠራል፤ እንደ አስፈላጊነቱም ማስተዳደር የሚችሉ አካላትን ያቋቁማል፤ አፈጻጸማቸውን ይቆጣጠራል፤

28)  የዲዛይንና የኤሌክትሮሜካኒካል ሥራን ይሠራል፤ ያሠራል፤

29)  በክልሉ ውስጥ የኢነርጂ ልማት እንዲስፋፋ ጥናቶችን ያካሂዳል፣ በሌሎች እንዲጠኑ ያደርጋል፤ በሕግ  ላይ በመመስረት የክልሉን የኢነርጂ ሀብቶች ያስተዳድራል፤ የኢነርጂ ሀብት ልማት እንዲስፋፋ ያደርጋል፤
30)  የታዳሽ ኢነርጂ ልማት እንዲስፋፋ ለማድረግ ከአነስተኛ እስከ መካከለኛ ያሉ የፀሐይ፣ የነፋስ፣ የጂኦ ተርማል፣ የውኃና የባዮጋዝ ልማቶችን ያከናዉናል፤
31)  የሐይድሮሎጂና ሜትሮሎጂ መረጃዎችን ያቀናጃል፤ መረጃዎቹንም ለሚመለከተው አካል ያስተላልፋል፤
32) ማንኛውም ሰው ወይም አካል ፈቃድ ሳይኖረው በውኃ ልማትና ኢነርጂ ሥራ ላይ እንዳይሠማራ፣ ንግድ እንዳያካሄድ፣ ውኃ እንዳይሸጥና ቆጣሪ እንዳያስገባ ይቆጣጠራል፤ ይህንን ተላልፎ በተገኘ አካል ላይ መስመር ማቋረጥን ጨምሮ አስፈላጊውን እርምጃ ይወስዳል፤ እንዲወሰድ ያደርጋል፤

33) ከውሃ መሠረተ ልማት ጋር የተያያዘ የአፈርና ውሃ ጥበቃ ጥናትና ዲዛይን ያካሂዳል፤ ለአፈፃፀሙም መንግሥታዊ፣ መንግስታዊ ካልሆኑ ድርጅቶችና ግለሰቦች ጋር ይሠራል፤

34) የክልሉ የኢነርጂ መረጃዎች እንዲሰበሰቡ፣ እንዲጠበቁና ሥራ ላይ እንዲውሉ ያደርጋል፤

35) የኢነርጂ ልማትና ፍለጋን ያበረታታል፤ የኢነርጂ ኢንቨስትመንት በክልሉ ውስጥ እንዲስፋፋ ያደርጋል፤

36) በክልሉ የኢነርጂ ሀብት ላይ ከሚመለከተው አካል ጋር በመሆን የፕሮሞሽን ሥራን ያካሂዳል፤ አስፈላጊ የሆኑ መረጃዎችን ያቀናጃል፤ ለሚመለከተው አካል ያሳውቃል፤

37) ትናንሽና መካከለኛ የኤሌክትሪክ ኃይል የሚያመነጩ ምንጮች የሚቋቋሙበትን ሁኔታ ያጠናል፤ ሲፈቀድ ሥራ ላይ እንዲውሉ ያደርጋል፤ ትናንሽና መካከለኛ የኤሌክትሪክ ኃይል እያመነጩ ለሚያከፋፍሉ ሰዎች በሕግ  መሠረት ፈቃድ ይሰጣል፤ ያድሳል፤ ይሠርዛል፤ አገልግሎት የሚሰጥበትን ሁኔታ በተመለከተ ታሪፍ ያወጣል፤ ይቆጣጠራል፤

38) በክልሉ ኢነርጂ ልማትና አቅርቦት ላይ ጥናት ያካሂዳል፤ እንዲካሄድ ያደርጋል፤ የክልሉን የኤሌክትሪክ ኃይል ማስፋፊያ ፕሮግራም ያወጣል፤ ዲዛይን ያዘጋጃል፤ ሥራ ላይ የሚውልበትን ስልት ያወጣል፤

39)  ባዮ ኢነርጂን ጨምሮ የተለያዩ የቤት ውስጥ የኢነርጂ ቴክኖሎጂ አጠቃቀምን ያወጣል፤ ያመርታል፤ ኅብረተሰቡ እንዲጠቀምበት ያደርጋል፤ ትኩረት አግኝቶ ሥራ ላይ እንዲውል ይሠራል፤ 

40)  የኢነርጂ ሀብት መኖሩ የሚታወቅበትን በጥናት የተለየ ቦታ ከሚመለከተው አካል ጋር ይከልላል፤ ተከልሎ እንዲቆይ ያደርጋል፤ 
41)  ዘመናዊ ቴክኖሎጂን በመጠቀም ከውኃና ኢነርጂ ጋር የተያያዙ የመሬት መረጃዎችን ይሰበስባል፤ ይተነትናል፤ ያትማል፤ ያሰራጫል፡፡
42)  ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፴፯  መስኖና ቆላማ አካባቢ ልማት ቢሮ
ቢሮው የሚከተሉት ሥልጣንና ተግባራት ይኖሩታል፡-

1) የማንኛውንም የመስኖ አውታር ግንባታ ዲዛይን ያዘጋጃል፤ እንዲዘጋጅ ያደርጋል፤ ጉዳዩ በሚመለከተው አካል ሲጸድቅም ሥራ ላይ ያውላል፤ የመስኖ አውታር ግንባታ ጥናት ያካሂዳል፤ እንዲካሄድ ያደርጋል፤ 

2) ግንባታቸው የተጠናቀቀ መካከለኛና ትላልቅ የመስኖ አውታሮችን ተጠቃሚዎች ራሳቸውን ችለው እስከሚያስተዳድሯቸው ድረስ ሙሉ በሙሉ ያስተዳድራል፤ ይከታተላል፤ የቴክኒክ ሥራ ይሠራል፤ ከመስኖ ተጠቃሚዎች አቅም በላይ የሆነ ጥገናን ያከናውናል፤ እንዲከናወን ያደርጋል፤ ተጠቃሚዎች ራሳቸውን በሚችሉበት ጊዜ ለነርሱ አስተላልፎ ይሰጣል፤ 

3) የመስኖ አውታሮችን ውጤታማነት ለማሳደግ ተጠቃሚዎች ስለ ወጪ፣ እንክብካቤ፣ አስተዳደር እና ጥገና ግንዛቤ ኖሯቸው ገንዘብ እንዲቆጥቡ ይመክራል፤ ይከታተላል፤ እንዲሁም አስፈላጊውን ድጋፍ ይሰጣል፤ 

4) ለመስኖ ልማት ዕድገትና ቀጣይነት አስተዋፅዖ ሊያበረክቱ ከሚችሉ አካላት ጋር ይሠራል፤ 

5) ለመስኖ ልማት የሚውል በእርዳታ ወይም በብድር መልክ ከበጎ አድራጊዎች የሚገኝ ፈንድ ለተፈለገው ዓላማ መዋሉን ይከታተላል፤ ያስተዳድራል፤ አፈጻጸሙንም ለሚመለከተው አካል ሪፖርት ያደርጋል፤ 

6) ግንባታቸው የተጠናቀቁ አነስተኛ መስኖዎችን ለተጠቃሚዎች አሳልፎ ይሰጣል፤ አስተዳደርና አጠቃቀማቸውን በተመለከተ የቴክኒክ ድጋፍ ያደርጋል፤ ይከታተላል፤ ከተጠቃሚዎች አቅም በላይ የሆነ ጥገናን ያከናውናል፤ እንዲከናወን ያደርጋል፤ 

7) ለመስኖ ግንባታ ፕሮጄክት የወጣ ወጪ በተጠቃሚዎች እንዲተካ ያደርጋል፤ መንግሥትን በማስፈቀድ ለሌላ የመስኖ ፕሮጀክት ያውላል፤ ለተለያዩ አገልግሎትና ጥገና ክፍያ ይሰበስባል፤ መልሶም ሥራ ላይ ያውላል፤ 

8) የመስኖ ውኃ ተጠቃሚዎች ማህበራትን ያደራጃል፤ ያሠለጥናል፤ የመተዳደሪያ ደንብ እንዲያዘጋጁ ይደግፋል፤ ይከታተላል፤ እንዲሁም የሕግ  ሰውነት እንዲያገኙ ከሚመለከተው አካል ጋር ይሠራል፤ 

9) የመስኖ እርሻ ልማት ፕሮጀክቶች በአከባቢና በሰው ጤና ላይ ሊያደርሱ የሚችሉትን ጉዳት ለመቀነስ ከሚመለከተው አካል ጋር ይሠራል፤ 

10) በመስኖ እርሻ ግንባታ ምክንያት ንብረታቸው ላይ ጉዳት ለደረሰባቸው ሰዎች በሕግ  መሰረት ካሳ እንዲከፈላቸው ከሚመለከተው አካል ጋር ይሠራል፤ 

11) የአርብቶአደር አካባቢን የልማት ፓኬጅ ያዘጋጃል፤ እንዲስፋፋ ያደርጋል፤ ከሚመለከተው አካል ጋር ይሠራል፤ አስፈላጊ ድጋፍ ይሰጣል፤ ሥራ ላይ መዋሉን ይከታተላል፤

12) የአርብቶ አደር አካባቢ ልማትን አስመልክቶ ጥናትና ምርምር ያካሂዳል፤ እንዲካሄድም ያደርጋል፤ የተለያዩ መረጃዎችን ይሰበስባል፤ ያደራጃል፤ ቀጣይነት ያለው የልማት ፕሮግራም ያዘጋጃል፤ የሚመለከታቸው አካላት ሥራ ላይ እንዲያውሉት ያስተባብራል፤ አፈጻጸሙን ይከታተላል፤ 

13) የአርብቶ አደሩን ህይወትና ኑሮ ለማሻሻል በክልሉ ውስጥ የሚካሄዱ የልማት ሥራዎች ከአርብቶ አደሩ አካባቢ ተጨባጭ ሁኔታዎች ጋር ሊጣጣሙ የሚችሉበትን ሁኔታ አስመልክቶ ሃሣብ ያመነጫል፤ ሲፈቀድም ሥራ ላይ እንዲውል ያደርጋል፤ 

14) የግል ባለሀብቶች፣ መንግሥታዊ ያልሆኑ ድርጅቶች እና ጉዳዩ የሚመለከታቸው የመንግሥት ሴክተሮች በአርብቶ አደር አካባቢ የልማት እንቅስቃሴ ውስጥ እንዲሳተፉ ያስተባብራል፤ ያበረታታል፤ 

15) ለአርብቶ አደሩ አካባቢ ልማት የሚሆኑ ፕሮግራሞችና ፕሮጀክቶችን ያዘጋጃል፤ ከሚመለከታቸው አካላት ጋር ሥራ ላይ ያውላል፤ ሥራ ላይ መዋሉንም ይከታተላል፤ 

16) የአርብቶ አደር አካባቢን የመሠረተ ልማት ፍላጎትና አቅርቦትን ከሚመለከታቸው አካላት ጋር በማጥናት ይለያል፤ በመንግስት በጀት የሚካሄዱ ፕሮግራሞችና ፕሮጀክቶች እንዲዘጋጁና ሥራ ላይ እንዲውሉ ጉዳዩ ከሚመለከተው አካል ጋር ይሠራል፤ 

17) በልማት ደጋፊዎች በአርብቶ አደሩ አካባቢ የሚከናወኑ መሠረተ ልማቶችጉዳዩ በሚመለከተው አካል እንዲጠኑ ሁኔታዎችን ያመቻቻል፤ ተዘጋጅተው የቀረቡ ፕሮግራሞችና ፕሮጀክቶችን አፈጻጸም ይከታተላል፤ ከሚመለከታቸው አካላት ጋር በቅንጅት ይሠራል፤ በመጨረሻመ ለሚመለከተው ሴክተር እንዲተላለፍ ያደርጋል፤

18) በአርብቶ አደር አካባቢ የቅድመ ማስጠንቀቂያ ሥርዓት ሥራ ላይ እንዲውል ሁኔታዎችን ያመቻቻል፤ ጉዳዩ ከሚመለከተው አካል ጋር በቅንጅት ይሠራል፤ 

19) በአርብቶ አደሩ አካባቢ ለሚካሄዱ የገጠር መሰረተ ልማት ግንባታዎችና የማህበራዊ አገልግሎት ተቋማት ከአርብቶ አደሩ አካባቢ ጋር የሚጣጣም ስታንዳርድና ዲዛይን እንዲዘጋጅ ከሚመለከተው አካል ጋር ይሠራል፤ በአርብቶ አደር አካባቢ የገጠር መሰረተ ልማት ግንባታ ሥራን የሚያካሂዱ አካላት በአከባቢው ስታንዳርድ መሠረት እየሠሩ መሆናቸውን ይከታተላል፤ ይቆጣጠራል፤ 

20) በአርብቶ አደሩ አካባቢ የኢኮኖሚ ልማት፤ የማህበራዊና የፍትህ አገልግሎት እንዲስፋፋ ጉዳዩ ከሚመለከተው አካል ጋር ይሠራል፤ 

21) የአርብቶ አደሩ ተሳትፎና ግንዛቤ እንዲጠናከር በአርብቶ አደሩ ማኅበረሰብ አጠቃላይ የኑሮ ሁኔታ ለውጥ ላይ ሥልጠናዎችን ያዘጋጃል፤ ከሚመለከተው አካል ጋር ይፈጽማል፤ ያስፈጽማል፡፡
22) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤

አንቀጽ ፴፰  ትምህርት ቢሮ
  ቢሮው የሚከተሉት ሥልጣንና ተግባራት ይኖሩታል፡-
1) የሀገሪቱን የትምህርትና ሥልጠና ፖሊሲ መሠረት በማድረግ የክልሉን የአጭር፣ የመካከለኛና የረዥም ጊዜ ስትራቴጃዊ ዕቅዶችና ፕሮግራሞች አዘጋጅቶ ተግባራዊ ያደርጋል፣ ይከታተላል፣ ይገመግማል፣ አስፈላጊውን ድጋፍ ይሰጣል፤

2) ሀገራዊ የትምህርት ስታንዳርዶችን መሠረት በማድረግ በየደረጃው ለሚገኙ የትምህርት ተቋማት ክልልአቀፍ ስታንዳርድ ያዘጋጃል፣ በስታንዳርዱ መሠረት መሟላቱን በኢንስፔክሽን ይከታተላል፣ ይቆጣጠራል፣ አስፈላጊ ሆኖ ሲገኝ የማስተካከያ እርምጃዎችን ይወስዳል፤ 

3) ሀገራዊ ስታንዳርዶችን መሠረት በማድረግ ተግባራዊ የጎልማሶች መሠረታዊ ትምህርት፣ የቅድመ መደበኛ (አጸደ-ሕፃናት)፣ የልዩ ፍላጎት፣ የመጀመሪያ ደረጃ ትምህርት እንዲሁም የመምህራን ትምህርት ኮሌጆችን ሥርዓተ-ትምህርቶችን ያዘጋጃል፣ ተግባራዊ መሆናቸውን ይከታተላል፣ ይገመግማል፣ ያሻሽላል፤ የሥርዓተ-ትምህርት ማቴሪያሎች በነጻ ገበያ በማወዳደር በጥራት እንዲታተሙና እንዲሰራጩ ያደርጋል፤ መጻሕፍቱም በገበያ ላይ በበቂ ሁኔታ መገኘታቸውን ያረጋግጣል፤

4) የአጠቃላይ ትምህርት ጥራት ማረጋገጫ ፓኬጁን ተግባራዊ በማድረግ ለክልሉ ብሎም ለሀገሪቱ አጠቃላይ ልማት እውን መሆን ምክንያት የሚሆን ብቁ ዜጋ የሚፈራበትን ስልት ይቀይሳል፣ ተግባራዊ ያደርጋል፣ ይከታተላል፣ ሂደቱንም በየጊዜው እየገመገመ ያሻሽላል፤ 

5) የትምህርት አቅርቦቱን ሚዛናዊና ፍትሐዊ በሆነ መንገድ ለማስፋፋት የሚረዱ ልዩ ልዩ ስልቶችንና አማራጮችን በመንደፍ ጥራት ያለው ትምህርት ለሁሉም እንዲዳረስ ያደርጋል፤ 

6) በክልሉ ውስጥ የሚሰጠው ትምህርት የአካባቢውን ተጨባጭ ሁኔታና ፍላጎት ያገናዘበ፣ የጾታ፣ የቦታና ማኅበራዊ ሚዛናዊነትን የጠበቀና ለተግባራዊ እንቅስቃሴ የሚያግዝ ሆኖ ዴሞክራሲያዊና ሳይንሳዊ አሠራሮችን ለማጎልበት የሚረዳ ስለመሆኑ ይቆጣጠራል፤  ይከታተላል፣ 

7) በክልሉ ውስጥ ከቅድመ መደበኛ (አጸደ ሕፃናት) ትምህርት አንስቶ እስከ ከፍተኛ ሁለተኛ ደረጃ ትምህርት የሚደርሱ ተቋማትን ያደራጃል፣ አዳዲሶችንም ይከፍታል፣ አስፈላጊ የሆኑ ማናቸዉም የትምህርት ግብዓቶችን ለማሟላት የተለያዩ ስልቶችን ይቀይሳል፣ ተግባራዊ ያደርጋል፤

8) የክልሉ የትምህርት ፕሮግራም ከአገራዊ የትምህርት ፕሮግራም ጋር ተናቦ ወጥና ሴኩላር ሆኖ እንዲተገበር ያደርጋል፣ ለተማሪዎችና መምህራን በሬዲዮ ትምህርት ማሰራጫ ማዕከላት ተደግፎ ትምህርት እንዲሰጥ ያደርጋል፤ 

9) የመምህራንን፣ የርዕሳነ መምህራንና የሱፐርቫይዘሮችን ብቃት ለማሳደግ የፍላጎት ዳሰሳ ጥናት ያካሂዳል፣ በጥናቱ ውጤት መሠረትም የቅድመ ሥራና ተከታታይ የሙያ ማሻሻያ ሥልጠናዎች እንዲሰጡ ያደርጋል፣ ሂደቱን ይከታተላል፣ ይገመግማል፣ የማስተካከያ እርምጃዎችን ይወስዳል፤ 

10) የግል ትምህርት ተቋማት ከፍተዉ በቢሮዉ ሕግ፣ ደንብና ዉሳኔ መሠረት የትምህርት አገልግሎት ሥራ ለመሥራት ጥያቄ ላቀረቡ ግለሰቦች፣ ድርጅቶች፣ ማኅበራትና ግብረ ሰናይ ድርጅቶች አጠቃላይ ስታንዳርድ ማሟላታቸዉ ተረጋግጦ አስፈላጊነቱ በቢሮዉ ሲታመንበት የትምህርት አገልግሎት ሥራ ዕውቅና ፈቃድ ይሰጣል፣ ያድሳል፣ ይቆጣጠራል፣ ይሰርዛል፡፡ 

11) በክልሉ እንዲስፋፉ የግል ትምህርት ቤቶችን ያመቻቻል፣ ይደግፋል፣ የትምህርት አገልግሎት ክፍያን የመማር ማስተማር አጠቃላይ ወጭንና ወቅታዊ የኑሮ ዉድነትን በባለሙያ በሚያስጠናዉ ጥናት ተመስርቶ ላይ በመመሪያ ያወጣል፣ ያሻሽላል፣ ያስተዳድራል፣ ያስፈጽማል እንዲሁም አስፈላጊውን ሕጋዊ እርምጃ ይወስዳል፤

12) የግል ትምህርት ቤቶች በራሳቸዉ በጀት በቂ የመማሪያና የማጣቀሻ መጽሐፍት እንዲሁም ሌሎች የትምህርት ግብዓቶች በወቅቱ እንዲያገኙ ያደርጋል፤ 

13) የመጀመሪያ ደረጃ ትምህርት ማጠናቀቂያ ፈተናዎችን ያዘጋጃል፣ ይሰጣል፣ ውጤቱን ይወስናል፣ በሀገር-አቀፍ ደረጃ የሚዘጋጁ ፈተናዎችን በክልሉ ውስጥ ያስፈጽማል፤ 

14) ክልላዊ የተማሪ ቅበላና መጠነ ማቋረጥን በጀት መድቦ ዓመታዊ ጥናት ያካሂዳል፣ በጥናቱም መሠረት የመፍትሔ እርምጃዎችን ይወስዳል፤ 

15) ልዩ ልዩ የትምህርት ስታትስቲካዊ መረጃዎችን ይሰበስባል፣ ይተነትናል፣ ያጠናቅራል፣ ጉዳዩ ለሚመለከታቸው አካላትና ለሌሎች ድርጅቶች ያሰራጫል፣ ለመረጃ ስብሰባና ትንተና የሚያግዝ ዘመናዊ የመረጃ ሥርዓት ይዘረጋል፤ 

16) በየአካባቢው የሚገኘው ኅብረተሰብና አስተዳደር በየጊዜው በትምህርት አመራሩም ሆነ በበጀት አመዳደቡና አፈጻጸሙ ላይ ሙሉ ተሳትፎና ቁጥጥር ኖሮት ትምህርት ቤቶችን ከቢሮዉ ጋር በባለቤትነት የሚመራበትን፣ የሚደግፍበትንና የሚቆጣጠርበትን ሥርዓት ዘርግቶ ተግባራዊ ያደርጋል፤

17) በክልሉ ውስጥ ትምህርትን ከማስፋፋትና ጥራቱን ከመጠበቅ አንጻር ልዩ ልዩ ስልቶችን በመንደፍ በኅብረተሰቡ፣ በግለሰቦችና በድርጅቶች አማካይነት ተጨማሪ የትምህርት ማስፋፊያ ሀብት ያፈላልጋል፣ ይህንኑ ለትምህርት ሥራ ያውላል፤

18) ለትምህርት የሚመደበውን የመንግሥትና የዕርዳታ በጀትና ንብረት ያደራጃል፣ ያስተዳድራል፣ አጠቃቀሙም ወጪ ቆጣቢና ውጤታማ መሆኑን ያረጋግጣል፤ 

19) በሥራ ላይ ያሉና ትምህርት-ነክ የሆኑ ፖሊሲዎች፣ ሕጎች፣ ደንቦችና መመሪያዎች ከወጡበት ዓላማና ተግባር አንጻር በሥራ መተርጎማቸውን ያረጋግጣል፤ 

20) ትምህርት-ነክ ፖሊሲዎችን፣ ፕሮግራሞችን፣ ውሳኔዎችን፣ ዕቅዶችን፣ የክንውን ሪፖርቶችንና ሌሎች መረጃዎችን በተለያዩ የሕዝብ መገናኛ ዘዴዎች በመጠቀም ለኅብረተ ሰቡና ለትምህርት ያገባኛል ባዮች ያደርሳል፤ 

21) የክልሉ የበጀት አቅም በፈቀደዉ መጠን በክልሉ ውስጥ የመንግሥት ትምህርት ቤቶችን ይገነባል፣ ያስፋፋል እንዲሁም ከፌደራል መንግሥትና ወረዳዎች በቀጥታ በሚመደብ በጀትና በልማት ድርጅቶች፣ በግል ባለሀብቶች፣ በኅብረተሰብ ተሳትፎ እና እርዳታ ድርጅቶች ድጋፍ ትምህርት ቤቶች እንዲገነቡ ያስተባብራል፣ ያስተዳድራል፣ የግንባታ ጥራትና ዲዛይን ሕጉን ጠብቆ ስለመገንባቱ ቁጥጥር ያደርጋል 

22) ከትምህርት ግብዓት ጋር የተያያዙ ማናቸዉንም የሀገር ዉስጥና ዓለማቀፍ ግዥ በራሱ ውል ይዞ ይፈጽማል፣ በቂ የትምህርት መጽሐፍት፣ ግብዓትና ፈርኒቸር እንዲሟላ ይሠራል፤

23) የዞን፣ ከተማ አስተዳደርና ወረዳ ተጠሪ የትምህርት ተቋማትና መሪዎች በቢሮዉ በወረደላቸውን የሥራ ዕቅድ መሠረት ሕግና ደንብን አክብረወ  ሕዝብን የሚያረካ የመማር ማስተማር አጠቃላይ አገልግሎት ስለ መስጠታቸው ክትትልና ቁጥጥር ያደርጋል፣ ይገመገማል እንዲሁም የማስተካከያ እርምጃ ይወስዳል፤ 

24) በክልሉ የመንግሥት መምህራን ትምህርት ኮሌጆችንና ልዩ አዳሪ ትምህርት ቤቶችን በቂ በጀት ይዞ ይገነባል፣ ያደራጃል፣ ያስፋፋል እንዲሁም በልማት ድርጅቶች፣ በግል ባለሀብቶችና እርዳታ ድርጅቶች ድጋፍ የሚስፋፉበትን ምቹ ሁኔታ ይፈጥራል፣ ያስተዳድራል፤ 
25) በክልሉ ውስጥ የሚገኙትን የመንግስት መምህራን ትምህርት ኮሌጆችን ይመራል፣ ያስተዳድራል፤ ይደግፋል፣ አዲስ እንዲመሰረት ጉዳዩን ለሚመለከተው አካል ያቀርባል፣ ሲፈቀድም በሥራ ላይ እንዲውል ያደርጋል፤
26)  የተሰጡትን ተግባርና ኃላፊነቶች በብቃት መወጣት የሚያስችሉ የሥርዓተ ትምህርት፣ የፈተና አስተዳደር፣ የተማሪና መምህራን አስተዳደር፣ የትምህርት ግብዓት አቅርቦት፣ የመምህራን ኮሌጆችና ትምህርት ቤቶች አስተዳደር፣ የትምህርት አመራርና ዲኖች አስተዳደር እንዲሁም የበታች ዞንና ወረዳ ትምህርት ተቋማት ቁጥጥር ሥርዓትና ሌሎች ተያያዥ ዝርዝር መመሪያዎችን በማዉጣት በሥራ ላይ ያውላል፤
27)  ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤

አንቀጽ ፴፱  ጤና ቢሮ

  ቢሮው የሚከተሉት ሥልጣንና ተግባራት ይኖሩታል፡-

1) የሀገሪቱን የጤና ፖሊሲና ስትራቴጂ መሠረት በማድረግ የክልሉ ሕዝብ ጤና የሚጠበቅበትን ዕቅድና ፕሮግራም ያዘጋጃል፣ ሲፈቀድም በሥራ ላይ ያውላል፣ በክልሉ ውስጥ የጤና አገልግሎት እንዲስፋፋ ያደርጋል፤ 

2) ስለሕዝብ ጤና አጠባበቅ የወጡ ሕጎች፣ ደንቦችና መመሪያዎች በክልሉ ውስጥ መከበራቸውን ያረጋግጣል፤ 

3) በየደረጃው የሚገኙትን የጤና አገልግሎትም ሆነ የማሠልጠኛ ተቋማትና የጥናትና ምርምር ማዕከላት ያደራጃል፣ ያስተዳድራል፤ 
4) በክልሉ ውስጥ የሚገኘውን የመንግስት ጤና ሳይንስ ኮሌጆችን ይመራል፣ ያስተዳድራል፤ ይደግፋል፣ አዲስ እንዲመሰረት ጉዳዩን ለሚመለከተው አካል ያቀርባል፣ ሲፈቀድም በሥራ ላይ እንዲውል ያደርጋል፤
5) በክልሉ ውስጥ ጥቅም ላይ የሚውሉ መድኃኒቶችና የሕክምና መገልገያ መሳሪያዎች ደረጃቸውንና ጥራታቸውን የጠበቁ መሆናቸውን ይቆጣጠራል፤

6) በክልሉ ውስጥ በግል ባለሀብቶችና በድርጅቶች ለሚቋቋሙ ጤና ጣቢያዎች፣ ክሊኒኮች፣ የዲያግኖስቲክ ማዕከላትና መድኃኒት ቤቶች የሙያ ፈቃድ ይሰጣል፣ በሀገርአቀፍ ደረጃ የወጡትን መስፈርቶች ጠብቀው መሥራታቸውን ይቆጣጠራል፤ 

7) አዲስ የተቋቋሙ የመንግሥት የጤና ተቋማት አስፈላጊውን ደረጃ ማሟላታቸውን በማረጋገጥ ሥራ እንዲጀምሩ ያደርጋል፣ የአገልግሎት አሰጣጣቸውን በበላይነት ይከታተላል፣ ይቆጣጠራል፤ 

8) በክልሉ ውስጥ በሕዝብ ጤና አገልግሎት ሥራ ላይ የተሰማሩ ባለሙያዎች ለዚሁ የተወሰነውን ደረጃ ማሟላታቸውን ያረጋግጣል፣ ይቆጣጠራል፤ 

9) ፍቱንነታቸው የተረጋገጠ የባህል መድኃኒቶችና የሕክምና ዘዴዎች ከዘመናዊው ሕክምና ጋር ተዋሕደው በሥራ ላይ እንዲውሉ ያደርጋል፣ ባለሙያዎችን ያደራጃል፣ ለዘርፉ የወጣውን ሕግና ደንብ ጠብቀው ስለመሥራታቸው ይቆጣጠራል፤ 

10) የሀገሪቱን የጤና ፖሊሲ ለማስፈጸም የተዘረጉና የሚዘረጉ ፕሮግራሞችንና ስትራቴጅዎችን በክልሉ ውስጥ ይፈጽማል፣ ያስፈጽማል፤ 

11) የጤና መሠረተ-ልማት ግንባታዎችን ያስፋፋል፣ አስፈላጊ ግብዓቶች መሟላታቸውን ያረጋግጣል፤

12) የሕዝቡ ጤና እንዲጠበቅ ለማድረግ የኳራንቲን ቁጥጥር ያካሂዳል፤ 

13) ጉዳዩ ከሚመለከታቸው አካላት ጋር በመተባበር በክልሉ ውስጥ ከሚገኙት የመንግሥትም ሆነ የግል የጤና ኮሌጆች ለሚመረቁ የጤና ባለሙያዎች የብቃት ማረጋገጫ ፈተናና የምስክር ወረቀት ይሰጣል፣ የሙያ ምዝገባ ያካሂዳል፣ ፈቃድ ይሰጣል፣ ያድሳል፤ 

14) በመከላከል ላይ አተኩረው የሚፈጸሙ የጤና ልማት ሥራዎችን ያስተባብራል፣ ይመራል፣ ያስፈጽማል፤ 

15) በክልሉ ውስጥ የሚካሄዱ ጤና ነክ የምርምር ተግባራትን ያስፈጽማል፤ ያስተባብራል፣ ይመራል፣ 

16) በክልሉ ውስጥ ለጤና ዘርፉ ዕድገት የሚያግዝ የገንዘብ ማግኛ ሥርዓት ይዘረጋል፣ በበላይነት ይቆጣጠራል፤ ይመራል፣ 

17) በክልሉ ውስጥ የጤና መድኅን ሥርዓት ይዘረጋል፣ ተግባራዊ እንዲሆን ያደርጋል፣ አፈጻጸሙን ይከታተላል፤ 

18) በክልሉ ውስጥ የሚካሄዱትን የሃይጅንና የአካባቢ ጤና አጠባበቅ ሥራዎች በበላይነት ይመራል፣ ይቆጣጠራል፤ 

19) የኅብረተሰብ ጤና አደጋዎችንና ወረርሽኞችን ክስተት ይተነብያል፣ ይቃኛል፣ የዳሰሳ ጥናቶችና ዝግጅቶችን ያካሂዳል፣ እንዳስፈላጊነቱ ፈጣን ምላሽ ይሰጣል፣ የመልሶ ማቋቋም ተግባራትን ያከናውናል፤

20) በጤናው ዘርፍ የዘላቂ ልማት ግቦችን ለማሳካት፣ ለእናቶችና ሕፃናት ጤና አጠባበቅ፣ እንዲሁም ኤች አይ ቪ ኤድስን፣ የወባና የሳንባ ነቀርሳ በሽታዎችን ለመከላከልና ለመቆጣጠር ልዩ ትኩረት ሰጥቶ ይሠራል፤ 

21) የክልሉን የጤና መረጃ ሥርዓት ይዘረጋል፣ በጥቅም ላይ እንዲውል ያደርጋል፤

22) በክልሉ ውስጥ የምግብና የመጠጥ አገልግሎት ሰጭ ተቋማት የሕዝብ ጤና አጠባበቅ ደንቦችንና መመሪያዎችን ተከትለው መሥራታቸውን በቅርብ ይከታተላል፣ ይቆጣጠራል፣ ጥፋተኞች ሆነው ሲገኙም አስተዳደራዊ እርምጃዎችን ይወስዳል፣ ያስወስዳል፤
23) የግል ክሊኒኮች፣ ላቦራቶሪዎች፣ ሆስፒታሎችና የመድኃኒት ንግድ መደብሮች የመንግሥትን ደንብና መመሪያ አክብረው መሥራታቸውን ይቆጣጠራል፣ ጥፋተኞች ሆነው ሲገኙም እርምጃዎችን ይወስዳል፣ ያስወስዳል፤ 

24) በአዳዲስ የጤና ተቋማት ዘንድ ልዩ ልዩ የጤና አገልግሎቶች እንዲጀመሩ ጥያቄ ሲቀርብለት ፈቃድ ይሰጣል፣ ደረጃቸውን ጠብቀው መሥራታቸውን ይከታተላል፣ ይቆጣጠራል፤ 

25) የሀገሪቱ የኤች አይ ቪ ኤድስ ፖሊሲ በክልሉ ውስጥ በተቀናጀ መንገድ እንዲተገበር ሁለንተናዊ ድጋፍ ይሰጣል፤

26) በኤች አይ ቪ ኤድስ መከላከልና ቁጥጥር ዙሪያ የሚሠሩ ድርጅቶችና ግለሰቦች ተገቢውን ሥልጠናና ድጋፍ የሚያገኙበትን ሁኔታ ያመቻቻል፣ በየደረጃው የሚገኙ አካላት ለችግሩ የበለጠ ትኩረት ሰጥተው የኅብረተሰቡን ግንዛቤ ለማጎልበት ይቻል ዘንድ የተሟላ ድጋፍ በማሰባሰብ እንዲንቀሳቀሱ ያበረታታል፤ 

27) በክልሉ ውስጥ ለኤድስ በሽታና ለኮቪድ 19 የማያጋልጥ የተሟላ ግንዛቤና ጤናማ ባሕርይ ይጐለብት ዘንድ የክልሉን ኅብረተሰብ በተለያዩ ዘዴዎች ይቀሰቅሳል፤ 

28) ሴቶች፣ ወጣቶችና ለበሽታው በይበልጥ የተጋለጡ ሌሎች የኅብረተሰብ ክፍሎች ራሳቸውን ከበሽታው ለመከላከል ይቻላቸው ዘንድ አስፈላጊውን መረጃ በወቅቱ እንዲያገኙ ያደርጋል፤ 

29) ከቫይረሱ ጋር የሚኖሩ ወገኖች፣ ሕሙማንና በኤድስ ምክንያት ወላጆቻቸውን ያጡ ሕፃናት፣ ታዳጊ ወጣቶችና ቤተሰቦቻቸው ሰብአዊ መብታቸው እንዲከበር በትጋት ይሠራል፣ ይሄው በሌሎች ዘንድ መከበሩን ያረጋግጣል፡፡
30) የአርባ ምንጭ አካል ጉዳተኞች ተሃድሶ ማዕከል ሥራዎችን በበላይነት ይመራል፣ ይከታተላል፣ ያስተባብራል፣ ይቆጣጠራል፤

31) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፵  ሴቶችና ማህበራዊ ጉዳይ ቢሮ
  ቢሮው የሚከተሉት ሥልጣንና ተግባራት ይኖሩታል፡-

1) ሴቶችና ወጣቶች በክልሉ የፖለቲካ፣ የኢኮኖሚና የማህበራዊ እንቅስቃሴዎች ውስጥ በንቃት እንዲሳተፉና ተጠቃሚ እንዲሆኑ ከሚመለከታቸው አካላት ጋር በጥምረት ይሠራል፤ 
2) በክልሉ የሚተገበሩ ሕጎች የሴቶች፣ ህጻናት፣ አረጋዊያንና አካል ጉዳተኞችን ሁለንተናዊ መብትና ደህንነት የሚጠብቁ መሆናቸውን ይከታተላል፤ 

3) ሁሉም አስፈጻሚ  አካላት፣ በልማት ድርጅቶችና በሌሎች አካላት የሥርዓተ ፆታን ጉዳይ በዕቅዳቸው ላይ ማካተታቸውን ይከታተላል፤ 

4) የሴቶች፣ ህጻናት፣ አረጋዊያንና አካል ጉዳተኞች መብቶች ስለመጣሳቸው መረጃ ሲደርሰው ጉዳዩን ከሚመለከተው አካል ጋር በማጥናትና በማጥራት ተገቢው መፍትሔ እንዲሰጥ ያደርጋል፤ 

5) በሴቶችና ህጻናት ጉዳይ እና በሥርዓተ ፆታ እኩልነት ዙሪያ ግንዛቤና ንቅናቄ እንዲፈጠር ያደርጋል፤ 

6) የሴቶችን አቅም የሚያጎለብቱ ትምህርታዊ፣ ሙያዊና የተጨማሪ ክህሎት ሥልጠናዎችን ያዘጋጃል፤ ይሰጣል፤ 

7) አግባብ ካላቸው አካላት ጋር በመተባበር ሴቶች በማኅበራት እንዲደራጁና የብድርና የቁጠባ አገልግሎት እንዲያገኙ ሁኔታዎችን ያመቻቻል፤ 

8) ለሴቶችና ህጻናት መብት፣ ደህንነትና ጥቅም የሚሠሩ ማህበራት እንዲደራጁና እንዲጠናከሩ አስፈላጊውን ድጋፍ ያደርጋል፤ 

9) ሴቶችና ህጻናትን በሚመለከት ከልማት ስትራቴጂ አኳያ ተቃኝቶ በወጣ ፕሮጀክት ላይ በክልሉ ውስጥ ከሚሰሩ የተለያዩ መንግስታዊ ያልሆኑ ድርጅቶች ጋር ስምምነት ይመሰርታል፤ አፈጻጸማቸውን ይከታተላል፤ ለሚመለከተው አካል ሪፖርት ያቀርባል፤ 

10)  የሴቶችና ህጻናት ማህበራዊ ችግሮች በሁሉም የተባበረ ጥረት መፍትሄ እንዲያገኝ ያስተባብራል፤ ተፈጻሚነቱን ይከታተላል፤ 

11)  ለአካል ጉዳተኛ ሴቶችና ህጻናት እና ሌሎች አረጋዊያንና አካል ጉዳተኞች ልዩ ትኩረት በመስጠት በሁሉም የልማት ሥራዎች ውስጥ ፍላጎቶቻቸው እንዲካተት ለማድረግ፣ ከተለያዩ ጥቃት መከላከል፣ ማህበራዊ፣ ኢኮኖሚያዊና ፖለቲካዊ ጥቅሞቻቸውን ለማስከበር ከሌሎች አካላት ጋር በትብብር ይሠራል፤ 

12)  በክልሉ ውስጥ የሴቶች ልዩ ድጋፍ መብት በአግባቡ ሥራ ላይ እንዲውል ስልት ይቀይሳል፤ አፈጻጸሙን ይከታተላል፤

13) ሴቶች ያላቸውን ዕውቀት፣ አቅም፣ ችሎታና ተሰጥኦ በልማት፣ በዴሞክራሲ ሥርዓት ግንባታና በመልካም አስተዳደር ተግባሮች ላይ አውለው ለኅብረተሰቡ ጠቃሚ የሆኑ አገልግሎቶች ለማበርከት የሚያስችላቸው የበጎ ፊቃደኝነት ባህል እንዲያጎለብቱ ያበረታታል፤ 

14) ለችግር ተጋላጭ የሆኑ ሴቶችና ህጻናት የኑሮ ሁኔታ ስለሚሻሻልበት ሁኔታ ያጠናል፤ ከሚመለከታቸው አካላት ጋር በመተባበር ተግባራዊ ያደርጋል፤ 

15)  የህፃናት ማሳደግያ ተቋማትን ያስተዳድራል፤ ይመራል፤ አቅማቸው እንዲገነባ ያደርጋል፤ 

16) በየደረጃው ያሉ የሕፃናት አደረጃጀቶችን አቅም በማጎልበት የሕፃናት ተሳትፎ እንዲያድግ ከሚመለከታቸው አካላት ጋር በቅንጅት ይሠራል፡፡

17)  በክልሉ የማህበራዊ ጥበቃ ሥርዓትን በማጠናከር የነዋሪዎች ማኀበራዊና ኢኮኖሚያዊ ደህንነት እና ዋስትና የሚሻሻልበትና የሚጠበቅበት አሠራር ይዘረጋል፤ ተግባራዊ ያደርጋል፤ 

18)  የማኀበራዊና ኢኮኖሚያዊ ችግሮችን ለመከላከልና በችግሩ ውስጥ የሚገኙ የኅብረተሰብ ክፍሎች የተለያዩ አገልግሎት እንዲያገኙ፣ ከሚመለከታቸው አካላት ጋር በመተባበር ይሠራል፤ በተለይም፡- 

ሀ) የአካል ጉዳተኞች ተሳትፎ እንዲጎለብትና እኩል ተጠቃሚ እንዲሆኑ፤ 

ለ) የአረጋዊያን ተሳትፎ እንዲጎለብትና እንክብካቤና ድጋፍ እንዲያገኙ፤ 

ሐ) በአስቸጋሪ ሁኔታ ውስጥ የሚገኙ ወጣቶች የተሃድሶ አገልግሎት እንዲያገኙ ያደርጋል፤

19) በክልሉ የማኅበረሰብ አቀፍ ድጋፍና ክብካቤ ጥምረት ምክር ቤቶች እንዲቋቋሙ በማድረግ በአስቸጋሪ ሁኔታ ውስጥ የሚገኙ ሴቶች፣ ህፃናትና አረጋዊያን በማኅበረሰብ አቀፍ የተሃድሶ አገልገሎት እንዲታቀፉ ሙያዊ ድጋፍ ያደርጋል፤ ይከታተላል፤ 

20) በማኅበረሰብ አቀፍ ድጋፍና ክብካቤ ሊታቀፉና ሊደገፉ ያልቻሉ ጧሪና ደጋፊ የሌላቸው አረጋዊያን፣ አካል ጉዳተኞች እና ሠርቶ ለማደር አቅም በሚነሱ ደዌዎች የተጠቁ የማኅበረሰብ ክፍሎች በክልሉ መንግሥትና መንግስታዊ ባልሆኑ ማዕከላት ውስጥ ክብካቤና ድጋፍ እንዲያገኙ ያደርጋል፤ የክብካቤ መስጫ ማዕከላትን ያስተዳድራል፤ ይከታተላል፤ ይቆጣጠራል፤ 

21)  የማህበራዊ ልማት ፈንድ የሚያስገኝ ፕሮጀክት ያዘጋጃል፤ ሲፈቀድ ተግባራዊ ያደርጋል፤ 

22)  መሥራት የማይችሉና ልዩ ድጋፍ የሚያስፈልጋቸውን የኅብረተስብ ክፍሎች በሴፍቲኔት ቀጥታ ድጋፍ ማዕቀፍ ውስጥ ተጠቃሚ እንዲሆኑ ከባለድርሻ ተቋማት ጋር በቅንጅት ይሠራል፤

23) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፵፩ ባህልና ስፖርት ቢሮ
    ቢሮው የሚከተሉት ሥልጣንና ተግባራት ይኖሩታል፡-

1) የክልሉን ብሔሮች፣ ብሔረሰቦችና ሕዝቦች ቋንቋ፣ ባህልና ኪነጥበብ እንዲጠበቁ፣ እንዲጠኑና እንዲታወቁ ያደርጋል፤ 

2) የክልሉ ብሔሮች ብሔረሰቦችና ሕዝቦች ታሪካዊና ባህላዊ እሴቶች፣ የፊልምና የትያትር ዘርፎች እንዲለሙና እንዲጠበቁ ያደርጋል፤ 

3) የባህል ኢንዱስትሪዎች እንዲስፋፉ በዘርፉ ለሚሰማሩ ባለሀብቶች፣ ድርጅቶችና ማኅበራት የሙያ ብቃት ማረጋገጫ ፈቃድ ይሰጣል፣ ይቆጣጠራል በሕግ መሰረት ይሰርዛል፤ 
4) ማኅበራዊ ዕድገትን የሚያጓትቱ አመለካከቶችን እና ጎጂ ልማዳዊ ድርጊቶችን ለመከላከል የሚያስችሉ የግንዛቤ ማስጨበጫ ሥራዎችን ያከናውናል፤ 

5) በክልሉ የሚገኙ ቁሳዊና ቁሳዊ ያልሆኑ የባህል እሴቶችን ያሰባስባል፣ ይመዘግባል፣ እንዲጠበቁ ያደርጋል፤ለጥናትና ምርምር አገልግሎት የሚውሉበትንም ሥርዓት ይዘረጋል፤
6) የሥልጠና እና የምክር አገልግሎት በመስጠት የባህል ተቋማትን የማስፈጸም አቅም ይገነባል፤
7) በባህል ተቋማት ልማት ላይ የቀረቡ የኢንቨስትመንት ፕሮጀክቶችን ይገመግማል፤ ሙያዊ ሃሳብ ለሚመለከተው አካል ያስተላልፋል፤ ሙያዊ ድጋፍ ይሰጣል፤ ሥራቸውን ይከታተላል፤
8) በክልሉ የሚገኙ ልዩ ልዩ ባህላዊ እሴቶች እና ሀገር በቀል እውቀቶች እንዲጠኑ፣ እንዲጠበቁና እንዲለሙ ያደርጋል፤

9)  የክልሉ ሕዝብ ‘ስፖርት ለሁሉም’ በሚል መርህ ተሳታፊ እና ተጠቃሚ እንዲሆን ሁኔታዎችን ያመቻቻል፤ 
10)  አካል ጉዳተኞች በስፖርት ውስጥ ያላቸውን ተሳትፎ እና ተጠቃሚነት ለማሳደግ አመቺ ሁኔታ መኖሩን ያረጋግጣል፤ 

11)  የክልሉን ስፖርት ዕድገት እውን የሚያደርጉ ረቂቅ ሕጎችንና ደንቦችን በማዘጋጀት ጉዳዩ ለሚመለከታቸው አካላት አቅርቦ ያስጸድቃል፣ ተግባራዊነታቸውን ይከታተላል፣ ይቆጣጠራል፤

12)  ክልላዊ የስፖርት ውድድሮችን በሚመለከት በስፖርት ማኅበራትና በሌሎች አካላት መካከል ለሚነሡ አለመግባባቶች አስተዳደራዊ ውሳኔ ይሰጣል፤

13)  ከሚመለከተው አካል ጋር በመሆን የስፖርት ሕክምና አገልግሎት የሚሰጥ የሰው ኃይል ይመድባል፤ ለዚሁ ሥራ የሚያስፈልጉ መሣሪያዎች እንዲሟሉ ያደርጋል፤ ከስፖርቱ ጋር ተዛማጅነት ያላቸውን ጤና ነክ ተግባራት በዕቅድ አካቶ ያከናውናል፤

14)  በክልሉ ውስጥ ከኅብረተሰቡ አቅም ጋር የተገናዘቡ የስፖርት ትጥቆችና መሣሪያዎች የሚመረቱበትንና ከሀገር ውስጥም ሆነ ከውጭ ሀገር በድጋፍ መልክ የሚገኙበትን ሁኔታ ያመቻቻል፤

15)  በክልሉ ውስጥ ባህላዊ ስፖርቶች የበለጠ እንዲታወቁ ይሠራል፣ የራሳቸው ሕግና ደንብ እንዲወጣላቸው ይሠራል፣ እንዲሻሻሉና እንዲያድጉ ያበረታታል፣ ድጋፍ ይሰጣል፤

16)  በክልሉ ውስጥ ስፖርታዊ ጨዋነት እንዲዳብርና በጨዋታ ወቅት የሥነ-ምግባር ጉድለት ፈጽመው በተገኙ ስፖርተኞችም ሆኑ ደጋፊዎች ላይ ሕጋዊ እርምጃዎችን ይወስዳል ወይም እንዲወሰድ ያደርጋል፤

17)  በስፖርት የሠለጠነና ብቃት ያለው የሰው ኃይል ለማፍራት ከሚመለከተው አካል ጋር ይሠራል፤ ትምህርት ቤቶች የስፖርተኞች ምንጭ እንዲሆኑ ይሠራል፤ 
18)  መዋያ ቦታዎች፣ የወጣቶች ማዕከላትና የስፖርት መሠረተልማቶች በክልሉ ውስጥ እንዲገነቡና እንዲስፋፉ ያበረታታል፤ የቴክኒክ ድጋፍ ይሰጣል፤ ደረጃቸውን ይወስናል፤ የባለቤትነት ማስረጃ እንዲያገኙ ከሚመለከተው አካል ጋር ይሠራል፤ 
19)  ስፖርት እንዲስፋፋና እንዲጠናከር የስፖርት ተቋማት በክልሉ ውስጥ እንዲቋቁሙ ያደርጋል፤ ይደግፋል፤ ያበረታታል፤ የስፖርት ሙያ ፈቃድ ይሰጣል፤ ይከታተላል፤ 
20)  የስፖርት ማህበራት የሚቋቋሙበትን መመሪያ ያወጣል፤ በክልል ደረጃ የሚሠሩ የስፖርት ማኅበራትን ይመዘግባል፤ አስፈላጊውን ድጋፍ ይሰጣል፤ 
21)  በክልሉ ውስጥ በየደረጃው ለሚቋቋሙ የስፖርት ማኅበራት ስታንዳርድ ያወጣል፣ በስታንዳርዱ መሠረት ያቋቁማል፣ ፈቃድ ይሰጣል፣ የሥራ ውል ይይዛል፣ ፕሮግራሞችን ያስተባብራል፣ ይቆጣጠራል፤ በክልሉ ውስጥ በየደረጃው የስፖርት ምክር ቤቶች እንዲቋቋሙና እንዲጠናከሩ ያደርጋል፤ የክልሉ ስፖርት ፌዴሬሽኖች ምክር ቤቶችንም ያቋቁማል፤ ድጋፍ ይሠጣል፤
22)  አግባብ ካላቸው አካላት ጋር በመመካከር በወጣት ስብዕና ማዕከላት፣ በትልልቅ ሆቴሎች፣ ሪልስቴቶች፣ ሆስፒታሎች፣ ትምህርት ቤቶች፣ በጋራ መኖሪያ ቤቶች፣ በፋብሪካዎች፣ በኢንዱስትሪ መንደሮች እና በመሳሰሉት ሌሎች አካባቢዎች የአካል ብቃት እንቅስቃሴ መሥሪያ ቦታዎች ተካተው መሠራታቸውን ወይም መገንባታቸውን ይከታተላል፣ ድጋፍ ይሰጣል፤

23)  በሽያጭና በዝውውር አማካኝነት በክለቦች የታቀፉ ስፖርተኞች የጉልበት ብዝበዛ እንዳይደርስባቸው ይከታተላል፣ የስፖርት ሥልጠና ማዕከላትን እና የስብዕና ልማት ማዕከላትን ከፍተው የራሳቸውን ሥራ ለሚያከናውኑ አካላት ተገቢውን ሙያዊ ፈቃድ ይሰጣል፣ ድጋፍም ያደርጋል፤

24)  በክልሉ ውስጥ በስፖርት ኢንቨስትመንት ለሚሠማሩ ባለሀብቶች ስታንዳርድ ያዘጋጃል፣ በስታንዳርዱ መሠረት የሙያ ፈቃድ ይሰጣል፣ ስታንዳርዱ መከበሩን ይቆጣጠራል፤

25)  በክልሉ ውስጥ የተለያዩ ስፖርቶች ሊስፋፉ የሚችሉባቸውን አካባቢዎች ወይም ለስፖርቱ ዕድገት የሚውሉትን የተፈጥሮ ጸጋዎች በመለየት በልዩ ሁኔታ የስፖርት ፕሮጀክቶችንና ተቋማትን ያቋቁማል፣ ተገቢውን ድጋፍና ክትትል ያደርጋል፤

26)  ከክልሉ ሚዲያ ኮርፖሬሽንና ሌሎች የሚዲያ ተቋማት ጋር በመተባበር ለኅብረተሰቡ ጠቃሚ የሆኑ የአካል ብቃት እንቅስቃሴና የወጣቶችና የስፖርት የግንዛቤ ማስጨበጫ ትምህርቶች በሬዲዮም ሆነ በቴሌቪዥን እንዲሁም በሌሎች የሚዲያ አማራጮች እንዲተላለፉ በትጋት ይሠራል፤

27)  የተለያዩ የገቢ ማሰባሰቢያ ስልቶችን በመጠቀም የስፖርት ገቢዎችን ያሰባስባል፣ የስፖርት ማኅበራት የሚሰበስቡት ገቢ ለዓላማቸው ማስፈጸሚያ ብቻ መዋሉን ለማረጋገጥ ሒሳባቸውን ይመረምራል፣ ይቆጣጠራል፤

28)  የሠለጠነ የሰው ኃይል ለማፍራትና ብቃትን ለማሳደግ የስፖርት ትምህርት፣ ሥልጠናና ምርምር ተቋሞች የሚቋቋሙበትን ስልት በመቀየስ ተግባራዊ እንዲሆን ያደርጋል፤
29)  የክልሉን ስፖርታዊ ውድድሮች ስታንዳርድ ያዘጋጃል፣ ጉዳዩ ከሚመለከታቸው አካላት ጋር በመተባበር ውድድሮችን ያካሂዳል፣ ውድድር እንዲያዘጋጁም ፈቃድ ይሰጣል፤
30) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፵፪  የሰላምና ጸጥታ ቢሮ

  ቢሮው የሚከተሉት ሥልጣንና ተግባራት ይኖሩታል፡-

1) በክልሉ ውስጥ ሰላምን ለማስጠበቅ አግባብ ካላቸው አካላት ጋር በመተባበር ይሠራል፣ የክልሉ ሕዝብ ሰላም፣ ደህንነትና ነፃነት እንዲከበሩ የሚያስችል ስልቶችን ይነድፋል፤ የግንዛቤና የንቅናቄ ሥራዎችን ያከናውናል፤
2) በተለያየ ሃይማኖትና እምነት ተከታዮች፣ እንዲሁም በተለያዩ ብሔር፣ ብሔረሰቦችና ሕዝቦች መካከል ሰላምና መከባበር እንዲሰፍን ለማድረግ አግባብነት ካላቸው የመንግሥት አካላት፣ የባህልና የሃይማኖት ተቋማት፣ እንዲሁም ከሌሎች አግባብነት ካላቸው አካላት ጋር በመተባበር ይሠራል፤ 
3) ከሚመለከታቸው አካላት ጋር በመተባበር አገራዊ አንድነትና መግባባትን የሚያጎለብት የባህል ልውውጥ፣ የሥነ ዜጋ ትምህርት እና ኪነ-ጥበብ የሚስፋፋበትን ሁኔታ ያመቻቻል፤ 
4) በክልሉ በግለሰቦችና በቡድኖች መካከል የሰላም፣ የመከባበርና የመቻቻል ባህል እንዲዳብር የግንዛቤና ንቅናቄ ስልቶችን ይቀይሳል፣ አተገባበሩን ይከታተላል፤ 
5) የክልሉን የጸጥታ ሁኔታ በሚመለከት ጥናትና ክትትል ያደርጋል፣ የጸጥታ መረጃዎችን ይሰበስባል፣ ይተነትናል፣ ያሰራጫል ጥቅም ላይ እንዲውሉ ያደርጋል የክልሉን ሰላም ያረጋግጣል፣ 
6) የክልሉን ሕዝብ ደህንነት፣ ሰላምና ጸጥታ ለማረጋገጥ አግባብነት ካላቸው አካላት ጋር ተባብሮ ይሠራል፣ 
7) በክልሉ ውስጥ ዘመናዊ የሆነ የጸጥታ መረጃ አያያዝ፣ አደረጃጀትና ፍሰት እንዲኖር ስልት ይቀይሳል፣ ይተገብራል፣ 
8) የጸጥታ መረጃ ለማሰባሰብና ለማስተዳደር የሚረዳ ልዩ የፋይናንስና የበጀት አስተዳደር እንዲሁም የሰው ኃይል አስተዳደር ደንብ በመስተዳደር ምክር ቤት ውሳኔ ተግባራዊ ያደርጋል፣ 
9) ከአጐራባች ክልሎችና ከሚመለከታቸው አካላት ጋር ጸጥታን በሚመለከት ግንኙነት ያደረጋል፣ በድንበር አካባቢ ያለው ኅብረተሰብ ግንኙነት እንዲሻሻልና እንዲጠናከር የሚረዱ ሥራዎችን ይሠራል፣ 
10)  ክልሉ በሚያዋስናቸው ጐረቤት አገሮች ድንበር አካባቢ የግጭት ሁኔታ በመከታተል መረጃ ያሰባስባል፣ ግጭት እንዳይከሰት የመከላከል ሥራዎችን ይሠራል፡፡ ሲከሰትም ከሚመለከታቸው አካላት ጋር በመቀናጀት መፍትሄ እንዲያገኙ ያደረጋል፣
11) ከሚመለከታቸው አካላት ጋር በመተባበር በግጭት መነሻ ምክንያቶች ላይ ጥናትና ምርምር ያካሂዳል፣ የመፍትሔ ሃሳቦችና የአፈጻጸም ስትራቴጂዎችን ያቀርባል፣ ሲፈቀድም ተግባራዊ ያደርጋል፣ 
12)  በክልሉ በሚገኙ የአስተዳደር እርከኖች መካከል ግጭቶች እንዳይነሱ የመከላከል ሥራዎችን ይሠራል፣ ሲከሰቱም በቁጥጥር ስር ያውላል፣ የግጭቱን መንስዔ አጣርቶ ለሚመለከተው አካል ያቀርባል፣ 
13)  በተለያዩ ሃይማኖቶችና እምነቶች ተከታዮች መካከል ሰላምና መከባበር እንዲሰፍን ለማድረግና ግጭትንም ለመከላከል እንዲቻል አግባብ ካላቸው የመንግሥት አካላት፣ የሃይማኖት ተቋማትና ከሌሎች ማናቸውም አካላት ጋር በመተባበር ይሠራል፤ 
14)  የፀረ-ሰላም ኃይሎችን እንቅስቃሴ ይከታተላል፣ በዚህም የሚፈጠሩ ችግሮችን ለመፍታት የሚያስችሉ አሠራሮችን አጥንቶ ተግባራዊ ያደረጋል፣ 
15)  በክልሉ ውስጥ ባሉ የአስተዳደር እርከኖች መካከል የሚነሱ የወሰን ማካለል ጥያቄዎች በሠላማዊ መንገድ እንዲፈቱ ያደርጋል፣
16)  የክልሉ የጸጥታ ተቋማት የሚመሩባቸውን ፖሊሲዎች፣ ሕጎች፣ ስትራቴጅዎችና የአሠራር ሥርዓቶች ያመነጫል፤ ተልዕኳቸውን ለመፈጸም የሚያስፈልጋቸውን የሰው ኃይል፣ የትጥቅና የሌሎች አጋዥ ቁሣቁሶች ፍላጎት ያጠናል፣ በጥናቱ መሠረትም ግብአቶቹ በወቅቱ እንዲሟሉ ያደርጋል፤
17)  ለክልሉ ሚሊሻ ጽሕፈት ቤት በሕግ የተሰጠው ኃላፊነት እንደተጠበቀ ሆኖ አግባብ ባለው የፌደራሉ መንግሥት አካል እውቅና በክልሉ ውስጥ የግል ደህንነት መጠበቂያ የጦር መሣሪያ ለሚያስፈልጋቸው ተቋማትና ግለሰቦች የማስታጠቅ፣ ፈቃድ የመስጠትና የማደስ ሥራዎች በአግባቡ መከናወናቸውን ይቆጣጠራል፣ ሕገ-ወጥ የጦር መሣሪያ ዝውውሮችን ይከታተላል፤ 
18)  ሚሊሻውን ጸጥታን ለማስከበር በሚያስችል አኳኋን ያደራጃል፣ እንደአስፈላጊነቱ ከሕዝቡና ከሌሎች የጸጥታ ኃይሎች ጋር በቅንጅት የሚሠራበትን ሁኔታ ያመቻቻል፣
19)  ሚሊሺያው ለረጅም ጊዜ ከምርት ሥራው ሳይነጠል በጸጥታና ሌሎች መንግሥታዊ ሥራዎች ላይ እንዲሰማራ ይከታተላል፣ ይቆጣጠራል፣ 
20)  የሚሊሽያ ኃይልን አቅም በመገንባት የኅብረተሰቡን  ሰላምና ጸጥታ እንዲጠበቅ ያደርጋል፣ 
21)  በክልሉ በተለያዩ የአስተዳደር እርከኖች ከብሔረሰቦች ማንነት ጋር ተያይዘው በሚነሱ የድንበር ማካለል ጉዳዮች በብሔረሰቦች ምክር ቤት የሚሰጡትን ውሣኔዎች ተግባራዊ ያደርጋል ፣ አፈጻጸሙን ይከታተላል፣ 
22)  የተፈጥሮና ሰው ሰራሽ አደጋዎች በአስቸኳይ በቁጥጥር ስር ለማዋል እንዲቻል ሲታዘዝ የጸጥታ ኃይል ያሠማራል፣ 
23)  የጸጥታ መደፍረስ ወይም የተፈጥሮ አደጋ ሲከሰት በሚወሰደው የመከላከል እርምጃ በሴቶችና በህፃናት ላይ ጉዳት እንዳይደርስ የጥንቃቄ እርምጃ ይወስዳል፣
24)  ጉዳዩ በሚመለከተው የፌደራል መንግሥት አካል ውክልና ሲሰጠው በሕግ አግባብ ተደራጅተው በግል የደህንነት ጥበቃ ሥራ መሠማራት ለሚፈልጉ አካላት ፈቃድ ይሰጣል፣ ያድሳል፣ ይቆጣጠራል፣ ይሰርዛል፤
25) ከፌደራል ሰላም ሚኒስቴር የሚላኩ የሰላም ብሔራዊ በጎፈቃድ አገልግሎት ተሳታፊዎችን ያሰማራል፤ ያስተባብራል፤ ይከታተላል፤ ድጋፍ ያደርጋል፤ ይቆጣጠራል እንደአስፈላጊነቱም እርምጃ ይወስዳል፤
26) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
 አንቀጽ ፵፫ ፍትሕ ቢሮ
  ቢሮው የሚከተሉት ሥልጣንና ተግባራት ይኖሩታል፡-

1) በሕግ ጉዳዮች ረገድ የክልሉ መንግሥት ዋና አማካሪ ሆኖ ይሠራል፤ 

2) በፌደራል መንግሥት ተዘጋጅቶ የጸደቀው የወንጀል ፍትሕ ፖሊሲ በክልሉ ውስጥ ተግባራዊ እንዲሆን ይሠራል፣ ያስተባብራል፣ ይከታተላል፣ ያረጋግጣል፤ 

3) የወንጀል ፍትሕ መረጃዎችን መሰብሰብ፣ ማደራጀት፣ መተንተንና ማሰራጨት የሚያስችል ሥርዓት ይዘረጋል፣ ያስፈጽማል፤ 

4) በፌዴራልና በክልሉ ህገመንግስትትና በሌሎች ሕጎች የተደነገጉ የግልና የቡድን መሠረታዊ መብቶች እና ነፃነቶች መከበራቸውን ያረጋግጣል፤

5) የክልሉ መንግሥት መሥሪያ ቤቶች እርስበርሳቸው ባልተግባቡበት የፍትሐብሔር ጉዳይ ላይ ውሳኔ ይሰጣል፤

6)  የወንጀል ጉዳይን በተመለከተ፡-

ሀ) በክልሉ በፍርድ ቤት ሥልጣን ስር በሚወድቁ የፀረ-ሙስናና የታክስ ሕጎችን በመጣስ በሚፈፀሙ የወንጀል ጉዳዮች እንዲሁም ከባድና ውስብስብ በሆኑ ሌሎች በክልሉ ፖሊስ ምርመራ ዘርፍ የሚከናወኑ ወንጀል ምርመራ ከፖሊስ ጋር አብሮ ያጣራል፤ ምርመራውን በበላይነት ይመራል፤ ይከታተላል፤ ያስተባብራል፤ ሪፖርት እንዲቀርብለት ያደርጋል፤

ለ)  በሕዝብ ጥቅም መነሻ ወይም በወንጀል የማያስጠይቅ ሁኔታ መኖሩ በግልፅ ሲታወቅ የወንጀል ምርመራ እንዲቋረጥ ወይም የተቋረጠ የወንጀል ምርመራ እንዲቀጥል ያደርጋል፤ ማናቸውም የወንጀል ምርመራዎች በሕግ መሠረት መከናወናቸውን ያረጋግጣል፤ አስፈላጊውን ሕጋዊ ትዕዛዝ ለሚመለከተው አካል  ይሰጣል፤

ሐ) ምርመራቸው በፖሊስ በተጀመረባቸው መካከለኛ፣ ቀላል እና በግል አቤቱታ በሚቀርቡ የወንጀል ጉዳዮች ምርመራ በአግባቡ ስለመከናወኑ በቅርበት ክትትል ያደርጋል፤ በተጀመረ የወንጀል ምርመራ አስመልክቶ ፖሊስ ለዐቃቤ ሕግ ማሳወቁን ያረጋግጣል፤

መ) በወንጀል መዝገብ ላይ የተሰጠ የዐቃቤ ሕግና የፍርድ ቤት ውሳኔዎችን ለሚመለከተው ፖሊስ ያሳውቃል፤ የወንጀል ምርመራ መዝገቦችን አስመልክቶ በየደረጃው ባሉ ዐቃቤያነ ሕግ በተሰጡ ውሳኔዎች ላይ በፖሊስ የሚቀርቡ አቤቱታ ተቀብሎ ውሳኔ ይሰጣል፤

ሠ) የተጠናቀቁ የምርመራ መዝገቦችን ከሕግና ከማስረጃ አንጻር መርምሮ በሥነ-ሥርዓት ሕጉ መሠረት የተቀመጡ መመዘኛዎች ሲሟሉ የአያስከስስም ወይም የተዘግቷል ውሳኔ ይሰጣል፤

ረ) የጥፋተኝነት ድርድር ይወስናል፤ ድርድር ያደርጋል፤ አማራጭ የመፍትሔ እርምጃ እንዲወሰድ ይወስናል፤ ተግባራዊነቱን ይከታተላል፤

ሰ) መንግሥትን በመወከል የወንጀል ጉዳዮች ክስ ይመሰረታል፤ ይከራከራል፤ ለሕዝብ ጥቅም አስፈላጊ ሆኖ ሲያገኘው ክስ ያነሳል፤ የተነሳ ክስ እንዲቀጥል ያደርጋል፤

ሸ) የእጅ ከፈንጅ ወንጀሎች ተፈጽመው ሲገኙ በተፋጠነ ሥነ-ሥርዓት ውሳኔ የሚያገኙበትን ሁኔታ ያመቻቻል፣ ለዚህም ከፖሊስና ጉዳዩ ከሚመለከታቸው ሌሎች አካላት ጋር ተባብሮ ይሠራል፤

ቀ) ለወንጀል ጉዳይ ምስክሮች በወቅቱ መጥሪያ እንዲያደርስና ምስክሮችንም ወደ ፍርድ ቤት እንዲያቀርብ ለፖሊስ ትዕዛዝ ይሰጣል፣ 

በ) የወንጀል ድርጊት ጠቋሚዎችና ምስክሮች በሕግ መሰረት ተገቢውን ጥበቃና ከለላ እንዲያገኙ ያደርጋል፤
ተ) በማረፊያ ቤትና በማረሚያ ቤት በቁጥጥር ስር ያሉ ተጠሪጣሪዎችንና ታራሚዎችን ይጎበኛል፤ አያያዛቸው እና ቆይታቸው በሕግ መሰረት መፈፀሙን ያረጋግጣል፤ ሕገ-ወጥ ተግባር ተፈጽሞ እንደሆነ እንዲታረም ያደርጋል፤ ሕግን ተላልፈዋል በተባሉ ሰዎች ላይ በሕግ መሠረት እርምጃ ይወስዳል፤ ወይም እንዲወሰድ ያደርጋል፤

ቸ) በእርቅ ሊያልቁ የሚችሉ የወንጀል ድርጊቶች በእርቅ የሚጠናቀቁበትን ሁኔታ ያመቻቻል፤

ኀ) ፍርድ ቤቶች በወንጀል ጉዳይ የሚሰጧቸው ውሳኔዎችና ትዕዛዞች መፈጸማቸውንና መከበራቸውን ይከታተላል፣ ሳይፈጸሙ ከቀሩ ወይም አፈጻጸማቸው ሕግን ያልተከተለ ከሆነ በጉዳዩ ላይ ውሳኔ ለሰጠው ፍርድ ቤት በማመልከት የእርምት እርምጃ እንዲወሰድ ያደርጋል፤

ነ) በፍርድ ቤት የሚወሰኑ የወንጀል ቅጣቶች በአግባቡ እንዲፈጸሙ ለማድረግ የሚያስችሉ ሥርዓቶችን ያደራጃል ወይም መደራጀታቸውን ያረጋግጣል፤ 

ኘ) የሞት ቅጣት ውሳኔዎችን ለኢትዮጵያ ፌዴራላዊ ዴሞክራሲያዊ ሪፐብሊክ ፕሬዚዳንት በፌዴራል ጠቅላይ ዐቃቤ ሕግ  በኩል እንዲቀርብ ያደርጋል፤ አፈጻጸሙን ይከታተላል፤

7) የፍትሃብሔር ጉዳዮችን በተመለከተ፡-

ሀ) በክልል የመንግሥት መሥሪያ ቤቶች የሕዝብና የክልል መንግሥት መብትና ጥቅም ወኪል ሆኖ ይከራከራል፣ ያስከብራል፣ እንዲከበሩ ያደርጋል፣ የሚከበሩበትን ሂደት ይከታተላል፣ ይቆጣጠራል፤

ለ) ትላልቅ የመንግሥት ፕሮጀክቶችን የውል ዝግጅትና ድርድሮችን ከሚመለከታቸው አካላት ጋር በመሆን ያደርጋል፤ የሕዝብና የክልሉ መንግሥት መሥሪያ ቤቶች ጥቅም ይጎዳል ብሎ ሲያምን በሌሎች ጉዳዮች ውል እና የመግባቢያ ሰነዶች ዝግጅትና ድርድር ያደርጋል ወይም የሚመለከታቸውን አካላት ያማክራል፤

ሐ) የክልል መንግሥት መሥረያ ቤቶችን በመወከል የፍትሐብሔር ክስ ይመሰርታል፤ በከሰሱበት ወይም በተከሰሱበት የፍትሐብሔር ጉዳዮች ላይ ክርክር ያደርጋል፤ በተጀመረ ክርክር ተቋማትን ተክቶ በተናጠል ወይም በጋራ ይከራከራል፤ ወይም በክርክር አመራር ላይ ለመሥሪያ ቤቶች አቅጣጫ ይሰጣል፤ በሕግ መሠረት ለተሰጡ ውሳኔዎች ፍርድን ያስፈጽማል፤

መ) በክልሉ መንግሥት መሥሪያ ቤቶች እና በግል ድርጅቶች ወይም ግለሰቦች መካከል የሚከሰቱ የፍትሐብሔር ክርክሮች በድርደር እንዲያልቁ ጥረት ያደርጋል፤ ድርድሩ ካልተሳካ ጉዳዩን ሥልጣኑ ለሚፈቅድለት ፍርድ ቤት አቅርቦ ይከራከራል፤

ሠ) የክልል መንግሥት መሥሪያ ቤቶች እርስ በርሳቸው ያልተግባቡባቸዉ የፍትሐብሔር ጉዳዮች በፍርድ ቤት ወይም ከፍርድ ቤት ውጭ ባለ አማራጭ የክርክር መፍቻ መንገድ እንዲወሰን ውሳኔ ሀሳብ ይሰጣል፤ በውሳኔው መሠረት መፈፀሙን ያረጋግጣል፤

ረ) የተመዘበረ የመንግሥት ገንዘብ ሥልጣን ባለው ፍርድ ቤት ክስ በማቅረብ ያስመልሳል፤ የሙስና ወንጀል ውጤት የሆኑት እና በፍርድ ሂደት ላይ ያሉ ንብረቶችን ያስተዳድራል፤ እንዲወረሱ ውሳኔ የተሰጠባቸውን ንብረቶች ለሚመለከተው የመንግሥት አካል ያስተላልፋል፤

ሰ) የፍትሐብሔር ክስ ለመመስረት የገንዘብ አቅም የሌላቸውን ዜጎች በተለይም ሴቶችን፣ ሕፃናትን፣ አካል ጉዳተኞችንና አረጋዊያንን ወክሎ ይከራከራል፤ 
ሸ) የገንዘብ አቅም የሌላቸው የወንጀል ተጎጂ የሆኑ ተበዳዮች እንዲካሱ፣ መልሰው እንዲቋቋሙ እንዲሁም ከጉዳቱ ጋር የተያያዙ  የፍትሐብሔር ጥቅማቸውን ለማስጠበቅ እነሱን በመወከል የፍትሃብሔር ክስ ያቀርባል፤ ወይም ይደራደራል፤

8) የሕግ ጥናት፣ ማርቀቅ እና ማስረጽ ሥራን በተመለከተ፡-

ሀ)  ከክልሉ መንግሥት የሚመነጩ የሕግ ሃሳቦችን ተቀብሎ ረቂቅ አዋጆችን፣ ደንቦችንና መመሪያዎችን ያዘጋጃል፤ በሌሎች አካላት ተዘጋጅተው ሲቀርቡለት ጥራታቸውን ጠብቆ ያበለጽጋል፤ የተዘጋጁ መመሪያዎችን በተመለከተም ለአሠራር ያመች ዘንድ ተገቢውን ቁጥር ይሰጣል፤ ለሕዝብ ይፋ መሆናቸውንም ይከታተላል፤

ለ) በክልሉ ውስጥ የተለያዩ አካላት የሚያዘጋጇቸው የሕግ ረቂቆች ከሕገ-መንግሥቱም ሆነ ከክልሉና ከፌዴራል መንግሥቱ ሕግጋት ጋር የተጣጣሙ ስለመሆናቸው ይከታተላል፤ ጉዳዩ በቀጥታ ለሚመለከታቸው ክፍሎች ሙያዊ አስተያየት ያቀርባል፤

ሐ) የክልሉ መንግሥት ሕጎች ተግባራዊ መደረጋቸውንና አተገባበራቸውም ወጥነት ያለው መሆኑን ያረጋግጣል፣ 
መ) በሥራ ላይ ያሉትን የክልሉ ሕጎች በየጊዜው እያጠና ወይም በሌሎች እያስጠና የሚሻሻሉበትን የውሳኔ ሃሳብ በማዘጋጀት ለክልሉ መንግሥት ያቀርባል፣ ሲፈቀድም ለማሻሻያዎቹ የሚያስፈልጉትን ረቂቆችን በማዘጋጀት ጉዳዩ ለሚመለከታቸው የሥልጣን አካላት አቅርቦ ያስጸድቃል፤

ሠ)  የሕግ ጉዳዮችን በተመለከተ የክልሉን መንግሥት ተቋማት ያማክራል፤

ረ)  ዓቃብያነ-ሕግ ስለሥራቸው ያላቸውን አመለካከት፣ ዕውቀትና ክህሎት በተከታታይና በየደረጃው ለማሳደግ ይቻላቸው ዘንድ ተገቢውን የአቅም ግንባታ እንዲያገኙ ያደርጋል፤

ሰ)  የሕግ የበላይነትን ለማረጋገጥ ይቻል ዘንድ ለክልሉ መንግሥት ባለሥልጣናት፣ ሌሎች ተሿሚዎች፣ የሕዝብ ተመራጮች፣ ሠራተኞች፣ እንዲሁም የግሉ ዘርፍ ተሳታፊዎች እንዳስፈላጊነቱ የንቃተ-ሕግ መርሃግብሮችን ያዘጋጃል፣ ይሰጣል ወይም እንዲሰጥ ያደርጋል፤

ሸ) የክልሉንና በክልሉ ውስጥ ተፈጻሚነት ያላቸውን የፌደራል መንግሥት ሕጎችን የማሰባሰብ፣ የማጠቃለልና የኮዲፍኬሽን ሥራ ይሠራል፤ የክልሉን ሕጎች በባለአደራነት ይይዛል፤ ያሰራጫል፤

ቀ) የኅብረተሰቡን ንቃተ ሕግ ለማዳበር በተለያዩ ዘዴዎች የንቃተ ሕግ ትምህርት ይሰጣል፤

9) የጠበቆችን፣ የበጎአድራጎት ድርጅቶች፣ ሲቪክ ማህበራት እና ሰነድ ማረጋገጥን በተመለከተ፡-

ሀ) በክልሉ ፍርድ ቤቶች ለሚከራከሩ ጠበቆች ፈቃድ ይሰጣል፣ ያድሳል፣ ሥራቸውን ይቆጣጠራል፤ የጠበቆችን የዲስፕሊን ጉዳዮች አይቶ ይወስናል፤ በሕግ መሠረት ፈቃዳቸውን ይሰርዛል፤

ለ) በትርፍ ላይ ያልተመሰረተ ዓላማ ይዘው የተቋቋሙና በክልሉ ውስጥ የሚንቀሳቀሱ የሲቪል ማኅበረሰብ ድርጅቶችን በማስተባበር ነጻ የሕግ ድጋፍ አገልግሎት እንዲያገኙ ያደርጋል፡፡ 

ሐ) በክልሉ የሚንቀሳቀሱ የሲቪል ማኅበረሰብ ድርጅቶችን ሕጋዊነታቸውን በማረጋገጥ ይመዘግባል፣ የሕጋዊ ሰውነት ማረጋገጫ ምስክር ወረቀት ይሰጣል፤ ሥራቸውን ይቆጣጠራል፤ ይደግፋል፤ በሕግ መሠረት ፈቃዳቸውን ይሰርዛል፤

መ) በፌደራል ደረጃ የተመዘገቡ የሲቪል ማኅበረሰብ ድርጅቶችን ይከታተላል፤ ይቆጣጠራል፤ በሕግ መሠረት የማይሠሩ መሆናቸውን ሲያረጋግጥ እርምጃ እንዲወሰድባቸዉ ያደርጋል፤

ሠ) የሲቪል ማኅበረሰብ ድርጅቶች በሕግ አግባብ እና በተመዘገቡበት ዓላማ ሥራቸውን ማናወናቸውን ለማረጋገጥ አስፈላጊውን ክትትልና ቁጥጥር ያደርጋል፤

ረ) የሲቪል ማኅበረሰብ ድርጅቶች ዓመታዊ የሥራና የገንዘብ እንቅስቃሴ የክዋኔና ፋይናንሻል ኦዲት በሕግ በተወሰነዉ መሠረት መከናወኑን ያረጋግጣል፤
ሰ) የሲቪል ማኅበረሰብ ድርጅት ግልጽኝነትና ተጠያቂነትን የሚያረጋግጥ የውስጥ አሠራር እና የራስ አስተዳደር ሥርዓት እንዲኖራቸው አስፈላጊውን ድጋፍ ይሰጣል፤ ተፈጻሚነቱን ይከታተላል፤ 
ሸ) የሲቪል ማኅበረሰብ ድርጅቶች በሀገሪቱና በክልሉ የዴሞክራሲያዊ ሥርዓት ግንባታ፣ የሰብዓዊ መብቶች ጥበቃ እና የልማት እንቅስቃሴ ያላቸውን አበርክቶ አስመልክቶ ተገቢውን ቁጥጥር ያደርጋል፤ የክልሉን መንግሥት ያማክራል፤

ቀ) በሕግ መሠረት ከሚመዘግባቸው የሲቪል ማኅበረሰብ ድርጅቶች የአገልግሎት ክፍያዎችን ይሰበስባል፤

በ) አግባብነት ባላቸው ሕጎች ስለሰነዶች ማረጋገጥና ምዝገባ የተደነገገው እንደተጠበቀ ሆኖ የሲቪል ማኅበረሰብ ድርጅቶችን መተዳደሪያ ደንቦችና ማሻሻያዎቻቸውን ያረጋግጣል፤ ይመዘግባል፤

ተ) በክልሉ ብቻ ተመዝግበው የሚንቀሳቀሱ ድርጅቶችን ቁጥር፣ የተሰማሩባቸውን ዓላማዎች፣ የተሰማሩባቸውን ቦታዎች፣ የሥራ ዘርፎች፣ የአባሎቻቸውን  ብዛት፣ የእድሳት ሁኔታ እና በሥራ ላይ ስለመሆናቸው መረጃዎችን ይይዛል፤ የመረጃ ማዕከል ያቋቁማል፤ መረጃዎችን ይተነትናል፤ በተለያዩ የመገናኛ ዘዴዎች ያሰራጫል፤

ቸ) የሲቪል ማኅበረሰብ ድርጅቶችን በተመለከተ ከቢሮዉ በውክልና ለዞኖች የተሰጡ ሥልጣንና ተግባራትን አፈጻጸም ይከታተላል፤ ድጋፍ ያደርጋል፤

ኀ) የሲቪል ማኅበረሰብ ድርጅቶችን ንብረት ማስተላለፍና ማስወገድን በተመለከተ አስፈላጊውን ክትትልና ቁጥጥር ያደርጋል፤ በሕግ መሠረት እርምጃ ይወስዳል፤ ያስወስዳል፤
ነ) የሲቪል ማኅበረሰብ ድርጅቶች ሲፈርሱ በሒሳብ አጣሪነት የሚያገለግሉ ባለሙያዎችን ዝርዝር ከክልሉ ፋይናንስ ቢሮ ጋር በመተባበር ያዘጋጃል፤ ሥራቸውን በአግባቡ ማከናወናቸውን ይቆጣጠራል፤

ኘ) ለሲቪል ማኅበረሰብ ድርጅቶች ከዘርፉ ጋር ተያያዥነት ባላቸዉ የሀገሪቱና የክልሉ ሕጎች ዙሪያ የግንዛቤ ማስጨበጫና የማስረጽ ሥራ ይሠራል፤

አ) በክልሉ ውስጥ በትርፍ ላይ የተመሠረተ ዓላማ ይዘው የሚንቀሳቀሱ የንግድ ማህበራትን የመመሥረቻ ጽሑፎች፣ የመተዳደሪያ ደንቦችና የእነዚህኑ ማሻሻያዎች ተቀብሎ በመመርመርና ሕጋዊነታቸውን በማረጋገጥ ይመዘግባል፤ ያረጋግጣል፤ ይሽራል፤ ይሰርዛል፤

10)  ሰብዓዊ መብቶችን በተመለከተ፡- 

ሀ) የሰብዓዊ መብት ጥሰትን በተመለከተ የሚቀርቡ አቤቱታዎችንና ቅሬታዎችን ይመረምራል፣ እንዲመረመሩ ያደርጋል፤ 

ለ) የክልሉ መንግሥት መሥሪያ ቤቶች ዕቅድ የሰብዓዊ መብት ጉዳዮችን ያካተተ ስለመሆኑ በቅርብ ይከታተላል፣ ይደግፋል፤ 

ሐ) ነፃ የሕግ ድጋፍ አሰጣጥ ስትራቴጂዎችን ይቀርፃል፣ አፈጻጸማቸውን ይከታተላል፣ በመስኩ የሚሰማሩ አካላትን ያስተባብራል፤ 

መ) ጉዳዩ ከሚመለከታቸው አካላት ጋር በመተባበር በፌደራል ደረጃ የወጣው የብሔራዊ ሰብዓዊ መብት የድርጊት መርሃ ግብር በክልሉ ውስጥ ያለውን ተፈጻሚነት ይከታተላል፤ በክልል-አቀፍ ደረጃ ተሳታፊ የሚሆኑትን ወገኖች እንቅስቃሴዎች ያስተባብራል፣ አግባብ ላላቸው አካላት ሪፖርት ያቀርባል፤ 

ሠ) በፖሊስ ጣቢያና በማረሚያ ቤት ጥበቃና ቁጥጥር ስር ያሉ ሰዎችን ይጎበኛል፣ አያያዛቸውና ቆይታቸው በሕግ መሠረት መከናወኑን ያረጋግጣል፣ ሕግን ተላልፈዋል በተባሉ ሰዎች ላይ በሕግ መሠረት እርምጃዎችን ይወስዳል ወይም እንዲወሰዱ ያደርጋል፤

ረ) የክልሉ ኅብረተ-ሰብ ሰብአዊ መብቶቹንና ግዴታዎቹን በውል ተገንዝቦ ሕግ አክባሪና አስከባሪ እንዲሆን በተለያዩ ዘዴዎች የሰብአዊ መብትና የንቃተ-ሕግ ትምህርት ይሰጣል፣ በዘርፉ የተሰማሩ አካላትን እንቅስቃሴዎች ያስተባብራል፤ 

ሰ) ሀገሪቱ ያጸደቀቻቸው ወይም የተቀበለቻቸው ዓለም አቀፍና አህጉራዊ የሰብዓዊ መብት ስምምነቶች በክልሉ ውስጥ ያላቸውን ተፈጻሚነት ይከታተላል፤ 

ሸ) እንደ ስርዓተ-ጾታና ኤድስ ያሉ ዘርፈ-ብዙና ለአደጋ ተጋላጭ የሆኑ የኅብረተ-ሰብ ክፍሎችን ያካተቱ የሰብአዊ መብት ተግባራትን ያከናውናል፤ 

ቀ) ሰብዓዊ መብትን የሚመለከቱ ፕሮጀክቶችን ያስተባብራል፣ ይደግፋል፣ ይከታተላል፤

በ) ጉዳዩ ከሚመለከታቸው አካላት በኩል ጥያቄ ሲቀርብለት ሀገሪቱ የተቀበለቻቸውን የሰብአዊ መብት ስምምነቶች ብሔራዊ የአፈጻጸም ሪፖርት በማዘጋጀት ረገድ ይተባበራል፣ ያግዛል፡፡ 

11) የዐቃቤ ሕግ የውሳኔ አሰጣጥ እና ወጥነትን ለማረጋገጥ በጠቅላይ ዐቃቤ ሕግ የጸደቀ መመሪያ ተግባራዊ መደረጉን ያረጋግጣል፤

12) በዐቃቤያነ ሕግ የሚሰጡ ውሳኔዎች በሕግ መሠረት መከናወናቸውን የሚያረጋግጥ የኢንስፔክሽን ክፍል ያደራጃል፤ ጉድለቶችን በጥናት አስደግፎ ይለያል፤ በግኝቱ መሰረትም እንዲታረሙ ያደርጋል፤ አስፈላጊ ሲሆን እርምጃ ይወስዳል፤ ወይም እንዲወሰድ ያደርጋል፤ መልካም ተሞክሮዎችን ይቀምራል፤ ያስፋፋል፤

13) የክልሉን ማረሚያ ቤቶች አስተዳደር ኮሚሽን ሥራዎች በበላይነት ይመራል፤ ይከታተላል፤ ያስተባብራል፤ የሕግ ታራሚዎች ይቅርታ የሚያገኙበትን ሥርዓት ይዘረጋል፤ ታራሚዎችን የማረምና ማነጽ ሥራዎችን፣ በዘርፉ የሚደረጉ ጥናቶችንና የሚሰጡ ሥልጠናዎችን ያስተባብራል፤
14) ከግብር ጋር የተያያዙ የይግባኝ ሥራዎችን ያስተባብራል፤

15) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፵፬ የሲቪል ሰርቪስ ኮሚሽን

  ኮሚሽኑ የሚከተሉት ሥልጣንና ተግባራ ይኖሩታል፡-

1) የሰው ሀብት ልማት አደረጃጀትና አሠራርን በሚመለከት የወጡ ፖሊሲዎች፣ ስትራቴጂና ሕጎችን ሥራ ላይ ያውላል፤ ሥራ ላይ እንዲውሉ ያደርጋል፤ ሥራ ላይ መዋላቸውን ይከታተላል፤ ይገመግማል፤ አስፈላጊውን ማስተካከያ ያደርጋል፤

2) የክልሉን መንግሥት መሥሪያ ቤቶች አገልግሎት አሰጣጥን በተመለከተ የፖሊሲ ሃሣብ ያመነጫል፤ አሠራር ይዘረጋል፤ ተግባር ላይ ያውላል፤ 

3) የሀገር ውስጥና የውጭ ሀገር ሥልጠና የሚፈጸምበትን ፖሊሲ በማዘጋጀት ለሚመለከተው አካል ያቀርባል፤ ሲፈቀድም ሥራ ላይ ያውላል፤ ሥራ ላይ መዋሉን ይከታተላል፤ 

4) የክልሉን የሰው ሀብት አስተዳደር ስትራቴጂካዊ ዕቅድ አዘጋጅቶ ለመንግስት ያቀርባል፤ ሲፈቀድ ሥራ ላይ እንዲውል ያደርጋል፤ ተግባር ላይ መዋሉን ይከታተላል፤ ይቆጣጠራል፤ ይገመግማል፤ 
5) በክልሉ የሰው ሀብት አስተዳደር ስትራቴጂካዊ ዕቅድ ላይ ማስተካከያ እንዲደረግ ለመንግስት ሃሳብ ያቀርባል፤ ሲፈቀድም ማስተካከያውን ያደርጋል፤ 
6) የክልሉን ፐብሊክ ሰርቪስ ብቃትና ውጤታማነት በየጊዜው ይመዝናል፤ የክልሉ ፐብሊክ ሰርቪስ ብቃትና ውጤታማነት የሚገነባበትን ስልት ያዘጋጃል፤ ሥራ ላይ መዋሉን ይከታተላል፤ 
7) ለአቅም ግንባታ አስፈላጊ የሆኑ ተቋማት እንዲቋቋሙ ለክልሉ መንግስት ሃሳብ ያቀርባል፤ ሲፈቀድ ከሚመለከተው አካል ጋር ሥራ ላይ ያውላል፤ ተቋማቱን ይደግፋል፤ እንዲጠናከሩ ያደርጋል፤ 
8) በመንግሥት መሥሪያ ቤቶች ውስጥ የማስፈጸም አቅምን ለማጎልበት ለሚሸሩ ሥራዎች አስፈላጊውን ድጋፍ ይሰጣል፤ 
9) የሴቶችን የማስፈፀም አቅም ለማሳደግ በልዩ ትኩረት ይሠራል፤ እንዲሠራ ያደርጋል፤ ይከታተላል፤ 
10) በክልሉ በሚካሄዱ የሪፎርም ሥራዎች ላይ ጥናት ያካሂዳል፤ እንዲካሄድ ያደርጋል፤ ሪፎርሙ ሥራ ላይ እንዲውል በልዩ ትኩረት ይሠራል፤ ድጋፍ ይሰጣል፤
11) መልካም አስተዳደርን ለማረጋገጥ የሚረዱ ሕዝባዊ መድረኮችን፣ ሥልጠናዎችን እና ወርክ ሾፖችን ያዘጋጃል፤ ሥልጠና ይሰጣል፤ እንዲሰጥ ያደርጋል፤ ውጤቱን ይመዝናል፤ 
12) የመንግስት ሴክተር የአቅም ግንባታ ፕሮግራሞችን ያቀናጃል፤ የመንግስት ተቋማት አገልግሎት አሰጣጥ ሁኔታ በቀጣይነት የሚሻሻልበትን ስልት ይቀይሳል፤ አፈጻጸሙን ይከታተላል፤ ይመዝናል፤ 
13) በሁሉም ደረጃ በሚገኙ የመንግስት መሥሪያ ቤቶች ውስጥ መልካም አስተዳደርን እውን ለማድረግ የሚያስችል ሥርዓት መዘርጋቱን ያረጋግጣል፤ እንዲዘረጋ ያደርጋል፤ ድጋፍ ይሰጣል፤ 
14) በመልካም አስተዳደር አፈጻጸም ሂደት ውስጥ የተገኙ መልካም ተሞክሮዎችን በማቀናጀት በሁሉም ሥፍራዎች እንዲስፋፉ ያደርጋል፤ 
15) በመንግስት መሥሪያ ቤቶች፣ በመንግስት የልማት ድርጅቶች እና በግል ዘርፍ ውስጥ የሰው ሀብት በቀጣይነት የሚለማበትንና ጥቅም ላይ የሚውልበትን ስልት ይቀይሳል፤ አፈጻጸሙንም ይከታተላል፤ 
16) የክልሉ የመንግስት ሠራተኞች ምልመላ እና መረጣ በችሎታ ላይ የተመሠረተ እንዲሆን የሚያስችል መመሪያ ያወጣል፤ ሥራ ላይ መዋሉን ይቆጣጠራል፤ ይመዝናል፤ እንደ አስፈላጊነቱ ማስተካከያ ያደርጋል፤ በየደረጃው በሚገኙ መንግስታዊ ተቋማት የሚፈጸም የሰው ኃይል ስምሪት እና ቅጥር መርምሮ ያጸድቃል፣   
17) የክልሉ ፐብሊክ ሰርቪስ በብቃትና ሥራ አፈጻጸም ላይ ተመስርቶ ክፍያና የተለያዩ ማበረታቻዎችን እንዲያገኝ የሚያስችል ሥርዓት ይዘረጋል፤ ውጤታማነቱን ይመዝናል፤ አስፈላጊውን የማሻሻያ እርምጃ ሁሉ ይወስዳል፤ 
18) የክልሉን መንግሥት ሠራተኞች ሥነ ምግባር መከታተያ ሥርዓት ይዘረጋል፤ አፈጻጸሙን ይከታተላል፤ 
19) በክልሉ መንግሥት መሥሪያ ቤቶች ውስጥ የአገልግሎት አሰጣጥ ስታንዳርድና የቅሬታ ማስተናገጃ ሥርዓት መዘርጋቱንና በሥራ ላይ መዋሉን ያረጋግጣል፤ ጉድለት ባለበት ቦታ አስፈላጊው እርምት እንዲደረግ ያደርጋል፤
20) በሁሉም የክልሉ መንግሥት መሥሪያ ቤቶች ውስጥ ዘመናዊ የሰው ሀብት አመራር መረጃ ሥርዓት ይዘረጋል፤ በተመሳሳይ ሁኔታ እንዲደራጅ ያደርጋል፤ የዚህ መረጃ ምንጭ ማዕከል በመሆንም ያገለግላል፤
21) ከጡረታ ዕድሜ በላይ የሆኑ የመንግሥት ሠራተኞች ሥራ ላይ ስለ ሚቆዩበት ጉዳይ  በሕጉ መሠረት የመጨረሻ ውሳኔ ይሰጣል፤ 
22) በሚዘረጋው የሥራ መደብ ደረጃ ምደባ ላይ በመመሥረት የመንግስት ሠራተኞች ምደባ እንዲፈጸም ያደርጋል፤ አፈጻጸሙን ይከታተላል፤ 
23) የክልሉ መንግሥት ሠራተኞች በሕግ  የተሰጣቸውን ሥልጣንና ተግባር ሥራ ላይ ማዋላቸውን ይከታተላል፤ ይደግፋል፤ ጉድለት ባለበት ቦታ የእርምት እርምጃ ይወስዳል፤ እንዲወሰድ ያደርጋል፤ 
24) ለመሥሪያ ቤቶች የተሰጠውን ሥልጣንና ተግባር በተመለከተ አለመግባባት ሲፈጠር በሕጉ መሠረት በመመርመር መፍትሄ ያገኝ ዘንድ ለክልሉ መንግሥት መስተዳድር ምክር ቤት የውሳኔ ሃሣብ ያቀርባል፤ ሲወሰንም የመዋቅራቸውን አደረጃጀት ያስተካክላል፤ እንዲስተካከል ያደርጋል፤ 
25) የክልሉን አስፈጻሚ ተቋማት መዋቅራዊ አደረጃጀት ያጠናል፣ በጥናት ግኝቶች ላይ ተመስርቶ የማስተካከያ እርምጃዎች እንዲወሰዱ ለክልሉ መስተዳድር ምክር ቤት የውሳኔ ሃሣብ ያቀርባል፤ ሲፈቀድም ተግባራዊ ያደርጋል፤ (የክልል መንግስት መሥሪያ ቤቶችን አደረጃጀት አግባብነት ይመረምራል፤ በአደረጃጀት ማሻሻያ ጥናቶች ላይ አስፈላጊውን ድጋፍ ይሰጣል፤)
26) አዲስ የመንግሥት አስተዳደር መዋቅር በታችኛው ደረጃ የሚቋቋምበትን መስፈርት፣ አሰራርና ስታንዳርድ ያጠናል፤ ሲወሰንም ከሚመለከተው አካል ጋር ሥራ ላይ ያውላል፤ ዝርዝሩ በሚወጣ ደንብ የሚወሰን ይሆናል፤
27) የመንግሥት መሥሪያ ቤቶች አደረጃጀታቸውን እና ስለሚያስፈልጋቸው የሰው ኃይል የሚወስኑበትን ሁኔታ አስመልክቶ መመሪያ ያዘጋጃል፤ ሲፈቀድም ሥራ ላይ እንዲውል ያደርጋል፤ አፈጻጸሙን ይከታተላል፤ 
28) የመንግስት ሠራተኞች ምልመላና መረጣ፣ ምደባ፣ ዕድገት ደረጃ፣ የደመወዝ ጭማሪ፣ ዝውውር፣ ሥልጠና እና ሥነ ምግባር በመንግሥት ሕግ  እና መመሪያ መሠረት እንዲፈጸም ያደርጋል፤ አፈጻጸሙን ይከታተላል፤ 
29) በመንግሥት መሥሪያ ቤቶች ውስጥ የሴቶች የሥራ ዕድል የሚያድግበትን እና የሠራተኞችን ጉዳይ በሚመለከቱ ኮሚቴዎች ውስጥም የሚሳተፉበትን ሁኔታ ያመቻቻል፤ ሥራ ላይ እንዲውል ያደርጋል፤ አፈጻጸሙን ይከታተላል፤ 
30) በመንግሥት መሥሪያ ቤቶች ውስጥ የሰው ሀብት አስተዳደርን በተመለከተ የሚፈጸሙትን ሕገወጥ ጉዳዮች መርምሮ የእርምት እርምጃ ይወስዳል፤ እንዲወሰድ ያደርጋል፤ 
31) የመንግሥት ሠራተኞችን የሥራ አፈጻጸም ምዘና አስመልክቶ መመሪያ ያዘጋጃል፤ ሲፈቀድም ሥራ ላይ ያውላል፤ ሥራ ላይ እንዲውል ያደርጋል፤ አፈጻጸሙን ይከታተላል፤ 
32)  ከመንግሥት ሠራተኞች የሚቀርብ ቅሬታና አቤቱታን በሕጉ መሠረት ውሳኔ ይሰጣል፤ የሚቀርብ ይግባኝ ላይ የመጨረሻ ውሳኔ ይሰጣል፤ የተሰጠውንም ውሳኔ ያስፈፅማል፤ 
33) በብቃት ማጣት ወይም በሥነምግባር ጉድለት የተነሣ ከሥራ ከተሰናበቱ ሰራተኞች የሚቀርብ አቤቱታን በመመርመር የመጨረሻ ውሳኔ ይሰጣል፤ 
34) የውሎ አበል ክፍያ ዓይነቶች፣ የተለያዩ ማበረታቻዎች እና የደሞዝ ስኬልን በማጥናት ለክልሉ መንግሥት መስተዳድር ምክር ቤት ያቀርባል፤ ሲወሰንም ሥራ ላይ ያውላል፤ አፈጻጸሙን ይከታተላል፤
35) ልዩ ባህሪ ያላቸው የመንግሥት መሥሪያ ቤቶች ላይ ተመስርቶ ልዩ የደመወዝ ስኬል እንዲጠና በመንግሥት ሲታዘዝ አጥንቶ ለክልሉ መንግሥት መስተዳድር ምክር ቤት ያቀርባል፤ ሲፈቀድም አፈጻጸሙን ይከታተላል፤ 
36) የክልሉን ሲቪል ሰርቪስ የሚለውጡ ሥልቶችን በየጊዜው በማጥናት ሥራ ላይ እንዲውሉ ያደርጋል፡፡፣
37) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፵፭ የኢንቨስትመንት ኮሚሽን
  ኮሚሽኑ የሚከተሉት ሥልጣንና ተግባራት ይኖሩታል፡-

1) ኢንቨስትመንት በክልሉ ውስጥ ሊስፋፋ በሚችልበት ሁኔታ ላይ የፖሊሲና የስትራቴጂ ሐሳብ ያመነጫል፤ ለመንግሥት ያቀርባል፣ ሲፈቀድ ስራ ላይ ያውላል፣ ሥራ ላይ እንዲውል ያደርጋል፤
2) የክልሉን እምቅ ሀብትና ለኢንቨስትመንት መስፋፋት የሚረዱ መረጃዎችን ይሰበስባል፤ ያቀናጃል፤ የክልሉን የኢንቨስትመንት ካርታ ያዘጋጃል፣ ያሰራጫል፤ ሥራ ላይ ያውላል፤ ሥራ ላይ እንዲውል ያደርጋል፤
3) የክልሉን የኢንቨስትመንት ዓይነትና ዕድል ይለያል፣ በኢንቨስትመንት ሥራ ላይ መሰማራት ለሚፈልጉ ኢንቨስተሮች አስፈላጊ የሆነ መረጃ ይሰጣል፤
4) ኢንቨስትመንትን ለማስፋፋት የሚረዱ ጽሁፎችን ያዘጋጃል፤ ለኢንቨስተሮችና ለባለድርሻ አካላት ያሰራጫል፣ ልዩ ጉብኝት በማዘጋጀት ኢንቨስተሮችንና ጉዳዩ የሚመለከታቸውን አካላት ይጋብዛል፤
5) በመሬት አጠቃቀም ዕቅድ ላይ በመመስረት በክልሉ ውስጥ ሊካሄዱ የሚችሉ የኢንቨስትመንት ፕሮጀክቶች ዓይነትን በማጥናት ለሚመለከተው አካል ያቀርባል፣ በሚፈቀድበት ጊዜ ሥራ ላይ እንዲውል ያደርጋል፤
6) በመሬት ቢሮ በመዘጋጀት የቀረበለትን የኢንቨስትመንት ፕሮጀክት መሬትን መረጃ በማቀናጀት ይይዛል፣ መሠረተ ልማት መሟላቱን በማረጋገጥ የማስተዋወቅ ሥራ ይሠራል፤
7) በኢንቨስትመንት ሥራ ላይ መሰማራት ለሚፈልጉ ሰዎች የኢንቨስትመንት ፈቃድ ይሰጣል፤ ያድሳል፤ ይሰርዛል፤ በሕገ ወጥ እንቅስቃሴ ላይ የማስተካከያ እርምጃ ይወስዳል፤ እንዲወሰድ ያደርጋል፤
8) በክልሉ መንግሥት መስተዳደር ምክር ቤት ወይም እሱ በሚወክለው አካል የተወሰኑ ትላልቅ የኢንቨስትመንት ፕሮጀክቶችን ስምምነት ይፈርማል፣ ይመዘግባል፣ ይከታተላል፤ የአፈፃፀሙ ሁኔታ በሚያወጣ ደንብ የሚወሰን ይሆናል፤
9) በህጉ መሠረት ለኢንቨስትመንት ሥራ የገጠር መሬትን የወሰዱ ባለሃብቶች ከዞን፣ ከወረዳ ወይም ከከተማ መስተዳደር ጋር ውል እንዲፈርሙ ያደርጋል፤ የተፈረመውን ውል ይመዘግባል፤ ለሚመለከተው አካል ያስተላልፋል፤ የአፈፃፀሙ ሁኔታ በሚወጣ ደንብ የሚወሰን ይሆናል፤
10) ተዘጋጅተው የቀረቡ የኢንቨስትመንት ፕሮጀክቶች በአካባቢና በሰዎች ጤና ላይ ተፅዕኖ የማያደርሱ ስለመሆናቸው የአከባቢ ተፅዕኖ ግምገማ ጉዳዩ በሚመለከተው አካል መከናወኑን በማረጋገጥ ተቀባይነት ላገኙት ፈቃድ ይሰጣል፤
11) ለኢንቨስትመንት ሥራ የተሰጠው መሬትና የመሬቱ ስፋት በኢንቨስትመንት ሕግና በተፈፀመው ውል መሠረት መከናወኑን ይከታተላል፤ ያቀናጃል፤ ኢንቨስተሮችን የሚያጋጥሙ ችግሮች መፍትሄ በሚያገኙበት ሁኔታ ላይ ይሠራል፤ ጉድለት በተገኘበት ቦታ ከሚመለከተው አካል ጋር የማስተካከያ እርምጃ ይወስዳል፤እንዲወሰድ ያደርጋል፤
12) የጸደቁ የኢንቨስትመንት ፕሮጀክቶች ዲዛይንን ይመዘግባል፣ ከሚመለከተው አካል ጋር አፈጻጸማቸውን ይከታተላል፤
13) የኢንቨስትመንት ፈቃድ ያገኙ ኢንቨስተሮች በስምምነቱ መሠረት በተቀመጠው የጊዜ ገደብ ውስጥ በተሰጣቸው ፈቃድ መሠረት መሥራታቸውን ይከታተላል፣ ይደግፋል፣ በስምምነቱ መሠረት በማይሰሩት ላይ ከሚመለከተው አካል ጋር የማስተካከያ እርምጃ እንዲወሰድ ያደርጋል፤
14) የቀረቡ የኢንቨስትመንት ፕሮጀክቶች የሚገመገሙበትን መስፈርት ያዘጋጃል፤ የኢንቨስትመንት ፕሮጀክቶችን በመቀበል ይገመግማል፤ከፍተኛ ጥቅም ያላቸውንና ተቀባይነት ያገኙትን ለክልሉ መስተዳድር ምክር ቤት ወይም እሱ ለወከለው አካል ያቀርባል፤ ሲወሰን የሚመለከተውን አካል ያሳውቃል፤ ሥራ ላይ እንዲውሉ ያደርጋል፤ ይከታተላል፤ ይቆጣጠራል፤ ጉድለት በተገኘበት ቦታ ከሚመለከተው አካል ጋር እርምጃ ይወስዳል፤ እንዲወሰድ ያደርጋል፤
15) በኢንቨስትመንት ፕሮጀክቶች በሚፈጠሩ የሥራ ዕድሎች የክልሉ ህብረተሰብ ቅድሚያ ማግኘቱን ይከታተላል፤ጉድለት በተገኘበት ቦታ ከሚመለከተው አካል ጋር የማስተካከያ እርምጃ ይወስዳል፤ እንዲወሰድ ያደርጋል፤
16) የከተማና የገጠር የኢንቨስትመንት ፕሮጀክቶች ዓይነት ለውጥ ላይ የሚቀርብ ጥያቄን በፕላንና አግባብ ባለው ሕግ  መሠረት ከሚመለከተው አካል ጋር ይፈጽማል፤ የሚመለከተውን ሌላ አካል ያሳውቃል፤ አፈጻጸሙን ይከታተላል፤ ይቆጣጠራል፤
17) በክልሉ ውስጥ እየሠሩ ያሉ የኢንቨስትመንት ፕሮጀክቶች ለፕሮጀክቱ አከባቢ ህብረተሰብና ለክልሉ እያሰገኙ ያሉትን ተጨማሪ የእኮኖሚና ማህበራዊ ውጤቶች ይገመግማል፤ ጉድለት በተገኘበት ቦታ ከሚመለከተው አካል ጋር የማስተካከያ እርምጃ ይወስዳል፤ እንዲወሰድ ያደርጋል፤
18) በከተማና በገጠር የኢንቨስትመንት ሥራ ለሚያከናውኑ ኢንቨስተሮች የተፈቀዱ ማበረታቻዎችን በሕጉ መሠረት ይፈጽማል፤
19) በአርሶ አደሮች፣ አርብቶ አደሮች፣ በተሸጋገሩ አነስተኛና ጥቃቅን ኢንተርፕራይዞች በህብረት ሥራ ማህበራትና በሴቶች ኢንቨስተሮች የሚካሄዱ ኢንቨስትመንቶችን በልዩ ሁኔታ ለማስተናገድ የሚያስችል አሠራር ያዘጋጃል፤በሚመለከተው አካል በሚወሰንበት ጊዜም ሥራ ላይ ያውላል፤ አፈጻጸሙን ይከታተላል፤ ሥራ ላይ እንዲውል ያደርጋል፤
20) በክልሉ መንግሥት በሚቋቋም የኢንዱስትሪ ፓርክ ውስጥ የአንድ ማዕከል የኢንቨስትመንት አገልግሎት ይሰጣል፤ ከሚመለከተው አካል ጋር በመሆን ባለሀብቶች ወደዚህ ፓርክ እንዲገቡና እንዲስተናገዱ ይደግፋል፤
21) በክልሉ ውስጥ በመንግስት እጅ ቆይተው በሽያጭ ወደ ግል ባለ ሀብት የተላለፉና ወደ ኢንቨስትመንት ሥርዓት መግባት ለሚፈልጉ የልማት ድርጅቶች ኢንቨስትመንት ፕሮጀክቶች ባለው መመሪያና አሠራር የኢንቨስትመንት ፈቃድ በመስጠት የኢንቨስትመንት ስምምነት እንዲፈጽሙ ያደርጋል፤
22) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
አንቀጽ ፵፮  መንግሥት ኮሚዩኒኬሽን አገልግሎት 
አገልግሎቱ የሚከተሉት ሥልጣንና ተግባራት ይኖሩታል፡-

1) የክልሉ መንግሥት ኢንፎርሜሽንና ኮሙኒኬሽን ስራን በበላይነት ይመራል፣ ያስተባብራል፤ የኮሙኒኬሽን ሥራ አገልግሎት ይሰጣል፣ ሥርዓት ይዘረጋል፣ 

2) የመንግሥት ትኩረት የሆኑ እና ግልጽ መሆን የሚያስፈልጋቸው ጉዳዮችን፣ በክልልና በሀገር አቀፍ ደረጃ የሚፈጠሩ ኩነቶችን፣ ድንገተኛ አደጋዎችን፣ የክልል በዓላትን አስመልክቶ የመንግሥት የአቋም መግለጫ በማዘጋጀት በተለያዩ ሚዲያዎች እንዲሰራጩ ያደርጋል፤ የክልሉ መንግሥት ቃል አቀባይና የኢንፎርሜሽን ዋነኛ ምንጭ በመሆን ያገለግላል፣

3) የክልሉን መንግሥት ሴክተር መሥሪያ ቤቶችና በመንግሥት የልማት ድርጅቶች ውስጥ የሚሰሩ የኮሚኒኬሽን ሥራዎችን ያስተባብራል፤ ይከታተላል፤ የሚቀርቡ ሪፖርቶችን ይመረምራል፤አስፈላጊውን ድጋፍ ይሰጣል፤

4) የኮሚኒኬሽን ስራ ፖሊሲ፣ ስትራቴጂና ሙያን አስመልክቶ ለኃላፊዎችና ለኮሚኒኬሽንና ለሚዲያ ባለሙያዎች ሥልጠናን በመስጠት የማስፈፀም አቅማቸውን ይገነባል፤ የሥልጠናውን ውጤት በመገምገም ማስተካከያ ያደርጋል፤ 

5) የክልሉን መልካም ገጽታ የሚያጎለብት ሁነቶችን ይፈጥራል፣ ያስተባብራል፣ ያስተዋውቃል፣ በነዚሁ ተግባራተ ላይ የሚያተኩሩ የሚዲያ ፕሮግራሞች እንዲዘጋጁ እና እንዲሰራጩ ያደርጋል፤ 

6) የመንግሥት ኮሙኒኬሽንና ሚዲያ መሰራት ያለባቸው ተግባራትን በሚመለከት በሁኔታና ጊዜ ላይ በመመስረት አጀንዳ በመቅረጽ የሥራ መነሻ እንዲሆን ያደርጋል፤ አፈጻጸማቸውን ይከታተላል፤ ግብረ መልስና አቅጣጫ ይሰጣል፤ 

7) የክልሉን፣ የሀገር አቀፍና የውጭ ሚድያ የዕለት ተዕለት ዘገባዎችን በመቃኘት ሥራዎችን ያከናውናል፣ ትንተና ያዘጋጃል እንዲሁም የሕዝብ አስተያየት በማሰባበሰብ እና በመተንተን ያሠራጫል፣ 

8) በመንግሥት ቁልፍ አጀንዳዎች ላይ ግልጽነት ለመፍጠር በሚዲያዎች መግለጫ ይሠጣል፤ 

9) መልካም ተምሳሌትነት ያላቸውን የመንግሥት ሥራ አፈፃፀሞችን ለማስተዋወቅ የፎቶ ግራፍ ኤግዝቢሽን ያዘጋጃል፤ ያስጎበኛል፤ 

10) ስትራቴጂካዊ በሆኑ የመንግሥት ጉዳዮች ላይ የህዝብ ሃሳብ ጥናት በማካሄድ የኮሚኒኬሽን ሥራ ይሠራበታል፤ በሚዲያም እንዲሠራበት ያደርጋል፤ 

11) የኅብረተሰቡን  ሃሳብና ጥያቄ በተለያዩ መንገዶች ይሰበስባል፤ ይመረምራል፤ የኮሚኒኬሽን ሥራ ያካሄድበታል፤ ጉዳዩ በሚመለከተው ሴክተር ማብራሪያ ወይም ግልጽነት እንዲፈጠርበት ያደርጋል፤

12) ወቅታዊ ሁኔታና በድንገት የሚፈጠሩ ኩነቶችን ይከታተላል፤ የኮሚኒኬሽንና የሚዲያ ሥራ በላዩ በመስራት ግልጽነትን ይፈጥራል፤

13) በጥናት ላይ በመመስረት የመንግስትን መልዕክት ቅርጽ ያስይዛል፤ ለህዝብ ያሳውቃል፤

14) የህዝብ የምክክር መድረኮችን ያዘጋጃል፤ ግብረ መልስ ይሰበስባል፤ የኮሚኒኬሽን ሥራ ይሠራል፤ 

15) በማኅበረሰብ ሚዲያ የሚሰራጩ የተሳሳቱ ወይም የሃሰት ሪፖርቶችንና መረጃዎችን ይከታተላል፤ ይገመግማል፤ እንዳስፈላጊነቱ ተቃራኒ የሆነ የፕሮፓጋንዳ ሥራን ይሠራበታል፤ የማሕበረሰብ ሚዲያ አባላትን ያፈራል፤ 

16) የመንግሥት የሥራ ዕቅድ፣ አፈጻጸምና ውጤቶችን አስመልክቶ የክልሉን የተሟላ መረጃ በምስልና በድምፅ ያቀናጃል፤ መረጃውን ለሚጠይቅ አካል በክፍያ ወይም ያለ ክፍያ ይሰጣል፤ 

17) በመንግሥት ፖሊሲ፣ ስትራተጂ እና ዕቅድ ስኬትን አስመልክቶ ያሉ መልካም ተሞክሮዎችን ያቀናጃል፤ የልምድ ልውውጥ ፕሮግራሞችን ያመቻቻል፤ ዶክሜንተሪ ፊልም በማዘጋጀት በሚዲያ እንዲሰራጭ ያደርጋል፤

18) ትላልቅ የመንግሥት ዕቅድና አፈጻጸምን አስመልክቶ የህትመት ውጤት በሆኑ ጋዜጣዎች፣ ዓመታዊ መፅሀፍ፣ ብሮሸሮችና ሌሎች ህትመቶችን ያዘጋጃል፤ በማሳተም ያሠራጫል፤

19) ልዩ ልዩ የሕትመትና የኦዶዮቪዥዋል ሥራዎችን ይሠራል፣ የአርማና የህትመት ዲዛይን ሥራዎችን አገልግሎት ይሠጣል፣ 

20) በክልሉ ጋዜጣና በሌሎች ህትመቶች ላይ ለህዝቡ የማስታወቂያ አገልግሎት ይሠጣል፤ 

21) የማስታወቂያ ሥራ ሕግን ተከትሎና ለሃገር እና ለክልሉ ልማት አስተዋፅኦ ሊያደርግ በሚችልበት አቅጣጫ ስለመከናወኑ ክትትልና ቁጥጥር ያደርጋል፤ 

22) በክልሉ ውስጥ የሚታተም የውጭ ማስታወቂያዎችን አስመልክቶ ጉዳዩ ከሚመለከተው አካል ጋር በመሆን ስታንዳርድ ያወጣል፤ ሥራ ላይ ያውላል፤ ይከታተላል፤ ይቆጣጠራል፤

23) የክልሉን የኮሚኒኬሽን ሥራ እንደ ማህበራዊ ሬዲዮ እና የህትመት ሚዲያዎችን በሚመለከት መመሪያ ያወጣል፤ ሥራ ላይ እንዲውል ያደርጋል፤ አፈጻጸሙን ይከታተላል፤ ይቆጣጠራል፤ 

24) በክልሉ ሚዲያ በዓይነትም ሆነ በብዛት የሚስፋፋበትንና ስርጭቱ እየሰፋ የሚሄድበትን እንዲሁም ልዩ ድጋፍ የሚሹ አካባቢ ህዝቦችና የህብረተሰብ ክፍሎች ከመንግስት መረጃ እኩል ተጠቃሚ የሚሆኑበትን ሁኔታ ያመቻቻል፤ 

25) ስርጭታቸው በክልሉ ለተወሰኑና በየጊዜው የሚወጡ የንግድ ፕሬሶች ይመዘግባል፣ የብቃት ማረጋገጫ ይሰጣል፣ እንዲሁም የንግድ ዓላማ ለሌላቸው ፕሬሶች ፈቃድ ይሰጣል፣ በሕግ መሰረት መስራታቸውን ያረጋግጣል፣ 

26) ለሚሰጠው አገልግሎት ተመጣጣኝ የሆነ ዋጋ ያስከፍላል፤ ለመንግስት ገቢ ያደርጋል፤

27) ዓላማዉን ተግባራዊ ለማድረግ የሚያስፈልጉ ሌሎች ተግባራት ያከናዉናል፤
ክፍል ስድስት 
ስለሌሎች አስፈጻሚ  አካላት ተጠሪነት

አንቀጽ ፵፮  በቢሮ ወይም በሌላ አስፈጻሚ አካል እና በተጠሪ ተቋም መካከል ስለሚኖር ግንኙነት

1) ቢሮዎች ተጠሪ የሆኑላቸዉ አስፈጻሚ አካላት በሕግ አግባብ የተሰጣቸውን ሥልጣን በማይቃረን አኳሆን ሥራቸውን ይከታተላሉ፣ ያስተባብራሉ፣ ይደግፋሉ፤

2) የንዑስ አንቀጽ ፩ ድንጋጌ እንደተጠበቀ ሆኖ የቢሮዎች ዕቅድና ሪፖርት የተጠሪ ተቋማትን ዕቅድና ሪፖርት ያካተተ መሆን ይኖርበታል፤

3) በሕግ በሚዘረጋ ሥርዓት መሠረት ቢሮዎች ወይም ሌሎች አስፈጻሚ  አካላት የተጠሪ ተቋማትን የሰው ኃይል አስተዳደር፣ የፋይናንስ አስተዳደርና መሰል ሥራዎችን ሊያከናውኑ ይችላሉ፤

4) በዚህ አንቀጽ ንዑስ አንቀጽ ፩ አፈጻጸምን መምራት፣ ማስተባበርና መደገፍ የሚከተሉትን ተግባራት ያካትታል፡- 
ሀ)  የተጠሪ ተቋማትን ዕቅድ፣ አጠቃላይ አፈጻጸምና የአፈጻጸም ሪፖርት መከታተልን፤

ለ)  አደረጃጀታቸውን እንዲሁም የልማት ሥራ ፕሮግራሞቻቸውን፣ ፕሮጀክቶቻቸውንና  በጀቶቻቸውን መገምገምና ለሚመለከተው የመንግሥት አካል ማቅረብን፤

ሐ)  በሕግ የተሰጣቸውን ተግባርና ኃላፊነት በአግባቡ መወጣት እንዲችሉ መደገፍን፤

መ) ከሌሎች ክልሎች የመንግሥት ተቋማት ጋር ግንኙነት የሚፈጥሩበትን ሁኔታ ማመቻቸትና መደገፍን፣

ሠ) የባለሙያዎችን አቅም መገንባትን፣ ይጨምራል፡፡

አንቀጽ ፵፯ የሌሎች አስፈጻሚ  አካላት ተጠሪነት

1) ለክልሉ ርዕሰ መስተዳድር ተጠሪ የሆኑ ተቋማት
የሚከተሉት አስፈጻሚ  አካላት ተጠሪነታቸው ለክልሉ ርዕሰ መስተዳደር ይሆናል፡-

ሀ) ፖሊስ ኮሚሽን፤
ለ) የአካባቢ ጥበቃና አየር ንብረት ለውጥ ባለሥልጣን፤
ሐ) የትምህርትና ሥልጠና ባለሥልጣን፤
መ) የማዕድን ባለሥልጣን፤
ሠ) የአቅም ግንባታና ፖሊሲ ጥናት ኢንስቲትዩት፤
2) ለርዕሰ መስተዳደር ጽ/ቤት ተጠሪ የሆኑ ተቋማት

ቀጥሎ የተመለከተው ተቋም ተጠሪነቱ ለክልሉ ርዕሰ መስተዳደር ጽ/ቤት ይሆናል፡- 

ሀ) የኅብረተሰብ ተሳትፎና ሀብት አሰባሰብ ማስተባበሪያ ጽ/ቤት

3) ለግብርና ቢሮ ተጠሪ የሆኑ ተቋማት

የሚከተሉት አስፈጻሚ  አካላት ተጠሪነታቸው ለክልሉ ግብርና ቢሮ ይሆናል፡-

        ሀ) የአደጋ ስጋት ሥራ አመራርና ምግብ ዋስትና ኮሚሽን፤

        ለ) የግብርና ግብዓትና ምርት ቁጥጥር ባለሥልጣን፤
        ሐ) ግብርና ምርምር ኢንስቲትዩት፤
        መ) የኅብረት ሥራ ልማት ኤጀንሲ፤
 ሠ) ቡናና ቅመማቅመም ባለሥልጣን፤
4) ለፋይናንስ ቢሮ ተጠሪ የሆኑ ተቋማት
የሚከተሉት አስፈጻሚ  አካላት ተጠሪነታቸው ለክልሉ ፋይናንስ ቢሮ ይሆናል፡-

ሀ) የመንግሥት ግዥና ንብረት አስተዳደር ባለሥልጣን፤

ለ) የኢንስፔክሽንና የውስጥ ቁጥጥር አገልግሎት፤

5) ለጤና ቢሮ ተጠሪ የሆኑ ተቋማት
የሚከተሉት አስፈጻሚ  አካላት ተጠሪነታቸው ለክልሉ ጤና ቢሮ ይሆናል፡-

     ሀ) የመድኃኒት፣ ምግብና ምግብ ነክ ጉዳዮች ቁጥጥር ባለሥልጣን፤

     ለ) የኅብረተሰብ ጤና ኢንስቲትዩት፤

     ሐ) አርባምንጭ የአካል ጉዳተኞች ተሃድሶ ማዕከል፤
6) ለፍትህ ቢሮ ተጠሪ የሆኑ ተቋማት
የሚከተሉት አስፈጻሚ  አካላት ተጠሪነታቸው ለክልሉ ፍትህ ቢሮ ይሆናል፡-

ሀ) የማረሚያ ፖሊስ ኮሚሽን፤

7) ለከተማና መሠረት ልማት ቢሮ ተጠሪ የሆኑ ተቋማት

የሚከተሉት አስፈጻሚ አካላት ተጠሪነታቸው ለክልሉ ከተማና  መሠረት ልማት ቢሮ ይሆናል፡-

ሀ) የኮንስትራክሽን ሥራዎች ቁጥጥር ባለሥልጣን፤
8) ለፕላንና ልማት ቢሮ ተጠሪ የሆኑ ተቋማት

የሚከተሉት አስፈጻሚ አካላት ተጠሪነታቸው ለክልሉ ፕላንና ልማት ቢሮ ይሆናል፡- 

ሀ) ወሳኝ ኩነቶች ምዝገባ ኤጀንሲ፤
9)  ለሠላምና ጸጥታ ቢሮ ተጠሪ የሆኑ ተቋማት 
የሚከተሉት አስፈጻሚ አካላት ተጠሪነታቸው ለክልሉ ሠላምና ጸጥታ ቢሮ ይሆናል፡- 

ሀ) ሚሊሻ ጽ/ቤት፤
10)  ለሴቶችና ማኅበራዊ ጉዳይ ቢሮ ተጠሪ የሆኑ ተቋማት

የሚከተሉት አስፈጻሚ አካላት ተጠሪነታቸው ለክልሉ ሴቶችና ማህበራዊ ጉዳይ ቢሮ ይሆናል፡- 

ሀ) የወጣቶች ጉዳይና በጎ ፍቃድ አገልግሎት ኮሚሽን፤
11)  ለትራንስፖርትና መንገዶች ልማትና አስተዳደር ቢሮ ተጠሪ የሆኑ ተቋማት
የሚከተሉት አስፈጻሚ አካላት ተጠሪነታቸው ለክልሉ ትራንስፖርትና መንገዶች ልማትና አስተዳደር ቢሮ ይሆናል፡-

ሀ) የመንገዶች ባለሥልጣን
ክፍል ሰባት

የአስፈጻሚ  አካላት መሥሪያ ቤቶች መዋቅር እና ኃላፊዎች
አንቀጽ ፵፰ የአስፈጻሚ  አካላት መሥሪያ ቤቶች በየደረጃው የሚቋቋሙ ስለመሆኑ

1) በዚህ አዋጅ አንቀጽ ፲፱ መሠረት የተቋቋሙ አስፈጻሚ አካላት መሥሪያ ቤቶች እንደሁኔታው በዞን፣ በወረዳ፣ በከተማና በክፍለ ከተማ ደረጃ ሊቋቋሙ ይችላሉ፡፡ ዝርዝሩ በክልሉ መስተዳድር ም/ቤት ይወሰናል፡፡ 

2) የአስተዳደር ምክር ቤት አባል የሆኑ በየአስተዳደር እርከኑ የሚገኙ የአስፈጻሚ አካላት መሥሪያ ቤቶች ተጠሪነት ለዋና አስተዳዳሪውና ለአስተዳደር ምክር ቤቱ እንዲሁም በየደረጃዉ በትይዩ ላሉ የበላይ አስፈጻሚ ተቋማት ተጠሪ ይሆናሉ፡፡ 

3) ለአስፈጻሚ የመንግስት መሥሪያ ቤቶች የተሰጠው ሥልጣንና ተግባር በየአስተዳደር እርከኑ ላሉ መሥሪያ ቤቶች እንደአስፈላጊነቱ ተፈጻሚ ይሆናል፡፡ 
4) በአዲሱ የአስፈጻሚ ተቋማት መዋቅራዊ አደረጃጀት የተጠሪነት ለውጥ ያደረጉ ተቋማት ቀድሞ በነበሩበት የክላስተር ማዕከል ሥራቸውን የሚቀጥሉ ይሆናል፤
5) እያንዳንዳቸዉ የአስፈጻሚ አካላት መሥሪያ ቤቶች ኃላፊ እና እንደአስፈላጊነቱ ምክትል ኃላፊዎች፤ ዳይሬክቶሬት ዳይሬክተሮች እና ሠራተኞች ይኖሯቸዋል፡፡ 

6) በየክላስተር ማዕከላቱ ያሉ፣ ተመሳሳይ ደረጃ ያላቸውና ለተመሳሳይ ተቋም ተጠሪ የሆኑ አስፈጻሚ መሥሪያ ቤቶች አንድ የድጋፍ ሰጪ ማዕከል በጋራ ሊጠቀሙ ይችላሉ፡፡ 

7) አስፈጻሚ መሥሪያቤቶች በዞን፣ በወረዳ፣ በከተማና በክፍለከተማ የአስተዳደር እርከኖች እንደ-አስፈላኒነቱ ተቀናጅተው ወይም ተጣምረው ሊደራጁ ይችላሉ፡፡
ክፍል ስምንት
ልዩ ልዩ ድንጋጌዎች

አንቀጽ ፵፱ አስፈጻሚ አካላትን ስለ ማደራጀት

የክልሉ መስተዳድር ምክር ቤት የክልሉን አስፈጻሚ አካላት አደረጃጀት አስመልክቶ በጥናት ላይ የተመሠረቱ ለውጦችን ከማድረግ ባሻገር አዳዲስ ተቋማትን የመመሥረት፣ ተግባርና ኃላፊነታቸውን የመወሰን፣ አንደኛውን ከሌላው ጋር የማዋሐድ፣ እንዲሁም በሕግ መሠረት ሥልጣንና ተግባራቸውን የማንሣት ሥራዎችን እንዲያከናውን በዚህ አዋጅ አማካኝነት አዋጁ ከጸደቀበት ጊዜ አንስቶ የሚቆጠር የአንድ ዓመት የውክልና ሥልጣን ተሰጥቶታል፡፡

አንቀጽ ፶ መብትና ግዴታዎችን ስለማስተላለፍ

በነባሩ እና በዚህ አዋጅ በተቋቋሙት አስፈጻሚ አካላት መካከል የሚኖር መብትና ግዴታ የማስተላለፍ ሂደት በሚከተለው አኳኋን ይሆናል፡-

1) የገጠር መሬት አስተዳደርና አጠቃቀም መብትና ግዴታዎችን ሳያካትት ሌሎች የግብርና ቢሮ መብትና ግዴታዎች እና ከደን፣ አካባቢ ጥበቃና ልማት ቢሮ የደን ልማትንና እንክብካቤን የሚመለከቱ መብትና ግዴታዎች በዚህ አዋጅ ለተቋቋመው ግብርና ቢሮ ተላልፈዋል፤ 

2) ከሥራ ዕድል ፈጠራና ኢንተርፕራይዞች ልማት ቢሮ የአነስተኛና መካከለኛ ማኑፋክቸሪንግን የሚመለከቱ መብትና ግዴታዎች፣ የንግድና ገበያ ልማት ቢሮ መብትና ግዴታዎች እና የኢንዱስትሪ ልማት ቢሮ መብትና ግዴታዎች በዚህ አዋጅ ለተቋቋመው የንግድና ኢንዱስትሪ ልማት ቢሮ ተላልፈዋል፤ 

3) የውሃ፣ ማዕድንና ኢነርጂ ቢሮ መብትና ግዴታዎች ከማዕድን ዘርፍ መብትና ግዴታዎች በስተቀር በዚህ አዋጅ ለተቋቋመው ውሃና ኢነርጂ ቢሮ ተላልፈዋል፤ 

4) ቀደም ሲል ለባህልና ቱሪዝም ቢሮ የተሰጡ የቱሪዝም ዘርፍ መብትና ግዴታዎች በዚህ አዋጅ ለተቋቋመው ቱሪዝም ቢሮ ተላልፈዋል፤

5) ከሠራተኛና ማህበራዊ ጉዳይ ቢሮ የሥራ ስምሪት ዘርፍ መብትና ግዴታዎች፣ የቴክኒክና ሙያ ትምህርትና ሥልጠና ቢሮ መብትና ግዴታዎች፣  ከሥራ ዕድል ፈጠራና ኢንተርፕራይዞች ልማት ቢሮ የአነስተኛና መካከለኛ ማኑፋክቸሪንግ ኢንዱስትሪ ዘርፍ የሚመለከቱ መብትና ግዴታዎች ሲቀሩ ሌሎች የቢሮው መብትና ግዴታዎች በዚህ አዋጅ ለተቋቋመው የሥራና ክህሎት ቢሮ ተላልፈዋል፤
6) የፋይናንስ ቢሮ መብትና ግዴታዎች በዚህ አዋጅ ለተቋቋመው ፋይናንስ ቢሮ ተላልፈዋል፤

7) የገቢዎች ቢሮ መብትና ግዴታዎች በዚህ አዋጅ ለተቋቋመው ገቢዎች ቢሮ ተላልፈዋል፤

8) የፕላንና ልማት ቢሮ መብትና ግዴታዎች እና ከፍትህ ቢሮ የወሳኝ ኩነቶች ምዝገባ ኤጀንሲ መብትና ግዴታዎች በዚህ አዋጅ ለተቋቋመው ፕላን ልማት ቢሮ ተላልፈዋል፤ 

9) የሳይንስና ኮሙኒኬሽን ቴክኖሎጂ ቢሮ መብትና ግዴታዎች በዚህ አዋጅ ለተቋቋመው ኢኖቬሽንና ቴክኖሎጂ ቢሮ ተላልፈዋል፤

10) ለኢንቨስትመንት ቢሮ ከተሰጡት የመሬት ባንክ መብትና ግዴታዎች ውጪ ሌሎች የኢንቨስትመንት ቢሮ መብትና ግዴታዎች በዚህ አዋጅ ለተቋቋመው የኢንቨስትመንት ኮሚሽን ተላልፈዋል፤

11) የፖሊስ ኮሚሽን መብትና ገዴታዎች በዚህ አዋጅ ለተቋቋመው ፖሊስ ኮሚሽን ተላልፈዋል፤

12) የፐብሊክ ሰርቪስና ሰው ሀብት ልማት ቢሮ መብትና ግዴታዎች በዚህ አዋጅ ለተቋቋመው ሲቪል ሰርቪስ ኮሚሽን ተላልፈዋል፤

13) የመንግሥት ኮሙኒኬሽን ጉዳዮች ቢሮ መብትና ግዴታዎች በዚህ አዋጅ ለተቋቋመው የመንግሥት ኮሙኒኬሽን አገልግሎት ተላልፈዋል፤

14) ከትምህርት ቢሮ የትምህርትና ሥልጠና ጥራት ቁጥጥርን የሚመለከቱ መብትና ግዴታዎች፣ ከቴክኒክና ሙያ ትምህርትና ሥልጠና ቢሮ የሙያ ብቃት ማረጋገጫ ኤጀንሲ መብትና ግዴታዎች እንዲሁም በሌሎች ተቋማት የነበሩ የትምህርትና ሥልጠና ጥራትና ቁጥጥርን የሚመለከቱ መብትና ግዴታዎች በዚህ አዋጅ ለተቋቋመው የትምህርትና ሥልጠና ባለሥልጣን ተላልፈዋል፤

15) የትራንስፖርት አገልግሎት ዘርፍ መብትና ግዴታዎችና የሎጅስቲክስ ሥራዎችን የሚመለከቱ መብትና ግዴታዎች በሙሉ እንዲሁም የመንገዶች ልማትና አስተዳደርን የሚመለከቱ መብትና ግዴታዎች በዚህ አዋጅ ለተቋቋመው የትራንስፖርትና መንገድ ልማትና አስተዳደር ቢሮ ተላልፈዋል፤ 

16) ከኮንስትራክሽን ባለሥልጣን ከኮንስትራክሽን ፕሮጀክቶች ጥናት፣ ዝግጅትና ድጋፍ ሥራዎችን የሚመለከቱ መብትና ግዴታዎች ውጪ ያሉ ሌሎች መብትና ግዴታዎች፣ ከውሃ፣ ማዕድንና ኢነርጂ ቢሮ እና ከመስኖና ቆላማ አካባቢ ልማት ቢሮ የግንባታ ጥራት ቁጥጥርን የሚመለከቱ መብትና ግዴታዎች በዚህ አዋጅ ለተቋቋመው የኮንስትራክሽን ሥራዎች ባለሥልጣን ተላልፈዋል፤    

17) ለከተማና መሠረተ ልማት ቢሮ ከተሰጡት የከተማ መሬት ልማትና ማኔጅመንት ኤጀንሲ መብትና ግዴታዎች እንዲሁም የከተማ መሬት መረጃ ምዝገባ አጀንሲ መብትና ግዴታዎች ወጪ ለቢሮው የተሰጡ ሌሎች መብትና ግዴታዎች በዚህ አዋጅ ለተቋቋመው የከተማና መሠረት ልማት ቢሮ ተላልፈዋል፤

18)  የመስኖና ቆላማ አካባቢ ልማት ቢሮ መብትና ግዴታዎች የግንባታ ጥራት ቁጥጥር መብትና ግዴታዎች ሲቀሩ በዚህ አዋጅ ለተቋቋመው የመስኖና ቆላማ አካባቢ ልማት ቢሮ ተላልፈዋል፤

19) ከግብርና ቢሮ የገጠር መሬት አጠቃቀምና አስተዳደር ኤጀንሲ፣ ከከተማና መሠረተ ልማት ቢሮ የከተማ መሬት ልማትና ማኔጅመንት እና የከተማ መሬት መረጃና ምዝገባ ኤጀንሲ መብትና ግዴታዎች እንዲሁም ከኢንቨስትመንት ቢሮ የመሬት ባንክን የሚመለከቱ መብትና ግዴታዎች በዚህ አዋጅ ለተቋቋመው የመሬት አስተዳደር ቢሮ ተላልፈዋል፤

20) ከሠራተኛና ማህበራዊ ጉዳይ ቢሮ የአርባምንጭ አካል ጉዳተኞች ተሃድሶ ማዕከል መብትና ግዴታዎች እና የጤና ቢሮ መብትና ግዴታዎች በዚህ አዋጅ ለተቋቋመው ጤና ቢሮ ተላልፈዋል፤ 

21) የሴቶችና ህፃናት ቢሮ መብትና ግዴታዎች፣ ከሠራተኛና ማህበራዊ ጉዳይ የማህበራዊ ዘርፍ መብትና ግዴታዎች እና ከስፖርትና ወጣቶች ቢሮ የወጣቶች ዘርፍ መብትና ግዴታዎች በዚህ አዋጅ ለተቋቋመው የሴቶችና ማህበራዊ ጉዳይ ቢሮ ተላልፈዋል፤

22) የወሳኝ ኩነቶች መብትና ግዴታዎች ሲቀሩ ሌሎች ለፍትህ ቢሮ የተሰጡ መብትና ግዴታዎች  በዚህ አዋጅ ለተቋቋመው ፍትህ ቢሮ ተላልፈዋል፤ 

23) ከወጣቶችና ስፖርት ቢሮ የስፖርት ዘርፍ መብትና ግዴታዎች እና ከባህልና ቱሪዝም ቢሮ የባህል ልማት ዘርፍ መብትና ግዴታዎች በዚህ አዋጅ ለተቋቋመው የባህልና ስፖርት ቢሮ ተላልፈዋል፤

24) የሰላምና ጸጥታ ቢሮ መብትና ግዴታዎች በዚህ አዋጅ ለተቋቋመው የሰላምና ጸጥታ ቢሮ ተላልፈዋል፤

25) የፖሊሲ ጥናትና ምርምር ኢንስቲትዩት መብትና ግዴታዎች በዚህ አዋጅ ለተቋቋመው የአቅም ግንባታና ፖሊሲ ጥናት ኢንስቲትዩት ተላልፈዋል፤

26) የደን ልማትና እንክብካቤን ከሚመለከቱ መብትና ግዴታዎች ውጪ ያሉ የደን፣ አካባቢ ጥበቃና ልማት ቢሮ መብትና ግዴታዎች በዚህ አዋጅ ለተቋቋመው የአካባቢ ጥበቃና አየር ንብረት ለውጥ ባለሥልጣን ተላልፈዋል፤

27) ለግብርና ግብዓቶች ጥራት ቁጥጥርና ኳራንቲን ባለሥልጣን የተሰጡ መብትና ግዴታዎች በዚህ አዋጅ ለተቋቋመው የግብርና ግብዓትና ምርት ቁጥጥር ባለሥልጣን ተላልፈዋል፤

28) የሙያ ብቃት ማረጋገጫ ኤጀንሲ መብትና ግዴታዎች፣ ከትምህርት ቢሮ የትምህርት ጥራትን የሚመለከቱ መብትና ግዴታዎችን እና ሌሎች የትምህርትና ሥልጠና ጥራትን የሚመለከቱ መብትና ግዴታዎች በዚህ አዋጅ ለተቋቋመው የትምህርትና ሥልጠና ባለሥልጣን ተላልፈዋል፤

29) ለትምህርት ቢሮ ከተሰጡት መብትና ግዴታዎች የአጠቃላይ ትምህርት ጥራት ቁጥጥር መብትና ግዴታዎች ሲቀሩ ሌሎች መብትና ግዴታዎች በዚህ አዋጅ ለተቋቋመው ትምህርት ቢሮ ተላልፈዋል፤ 

አንቀጽ ፶፩ ደንብና መመሪያ የማውጣት ሥልጣን
1) ይህን አዋጅ ለማስፈፀም የሚረዱ ደንቦችን መስተዳድር ምክር ቤት ሊያወጣ ይችላል፤
2) ይህን አዋጅና አዋጁን ለማስፈፀም የሚወጡ ደንቦችን ለማስፈፀም የሚረዱ መመሪያዎችን የመስተዳድር ምክር ቤት አባል የሆኑ የአስፈጻሚ መሥሪያ ቤቶች ሊያወጡ ይችላሉ፤
አንቀጽ ፶፪ የተሻሩ ሕጎች
1) የደቡብ ኢትዮጵያ ክልላዊ መንግሥት የአስፈጻሚ አካላትን ለማቋቋም፣ ሥልጣንና ተግባር ለመወሰን የወጣው አዋጅ ቁጥር ፫/፪ሺ፲፭ በዚህ አዋጅ ተሽሯል፡፡

2) ከዚህ አዋጅ ጋር የሚቃረን ማንኛውም አዋጅ፣ ደንብ፣ መመሪያ ወይም አሠራር በዚህ አዋጅ በተሸፈኑ ጉዳዮች ላይ ተፈጻሚነት አይኖረውም፡፡


አንቀጽ ፶፫ አዋጁ ተፈፃሚ የሚሆንበት ጊዜ

         ይህ አዋጅ ከዛሬ……..ቀን ፪ሺ፲፯ ዓ.ም. ጀምሮ የጸና ይሆናል፡፡ 
አርባ ምንጭ…..ቀን  / ፪ሺ፲፯
ጥላሁን ከበደ
የደቡብ ኢትዮጵያ ክልላዊ መንግሥት ርዕሰ መስተዳድር

በደቡብ ኢትዮጵያ ክልል ምክር ቤት ጠባቂነት የወጣ 

  ፫ኛ ዓመት ቁጥር 12


አርባምንጭ ሐምሌ13 ቀን ፪ሺ፲፯ዓ.ም ዓ.ም

